
ᐱᖓᔪᐊᑦ, ᒪᐃ 12, 2004 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᔭᐃᒥᓯ ᐋᕆᐊᖅ, ᓖᕙᐃ ᐹᓇᐸᔅ, ᐊᖓᔪᖅᑳ ᓚᕖᓐᓂᐊ 
ᐳᕋᐅᕐ, ᑕᒑᖅ ᑰᓕ, ᔫ ᐃᕕᒍᑕᐃᓚᒃ, ᓯᑏᕝ ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ 
ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ.  
   

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ: ᑕᒑᖅ ᑰᓕ ᐊᐱᕆᔪᒪᔭᕋ ᑐᒃᓯᐊᖁᓗᒍ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᓅᓚᐅᙱᓂᑦᑎᓐᓂᑦ ᐃᓕᑕᕐᓯᔪᒪᔪᖓ ᐹᓪ 
ᖃᓗᔾᔭᕐᒥᒃ, ᐊᖓᔪᖅᑳᖓᑦ ᓄᓇᕗᑦ ᑐᙵᕕᒃᑯᑦ ᑎᒥᖁᑎᖓᓄᑦ. ᐊᒻᒪᓗ ᓄᓇᕗᑦ ᓯᕗᓂᒃᓴᒥᑦ ᐃᓕᓐᓂᐊᖅᑐᑦ, ᑖᒥ 
ᐋᑯᓗᔾᔪᒃ, ᑕᐃᕕᑎ ᔪᐊᓇᓯ ᐊᒻᒪ ᐸᐅᓗᓯ ᐊᕿᐊᕈᖅ, ᑐᙵᓱᒋᑦᓯᑦᑕᐅᖅ. 
 
ᐅᑎᕐᓗᑕ ᑲᑎᒪᔾᔪᑎᒃᓴᓄᑦ, ᑲᑎᒪᔾᔪᑎᒃᓴᖅ 2, ᒪᓕᒐᓕᐅᖅᑏᑦ ᐅᖃᐅᓯᖏᑦ, ᐳᕋᐅᓐ. 
 
ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖏᑦ 001-2(1): ᑲᓇᑕᓕᒫᒥ ᐋᓐᓂᐊᓯᐅᖅᑎᓄᑦ ᐱᓴᓱᐊᕈᓯᖅ 
 
ᐊᖓᔪᖅᑳ ᓚᕖᓂᐊ ᐳᕋᐅᓐ: ᖁᔭᓐᓇᒦᒃ ᐅᖃᖅᑏ. ᒪᐃ 10-ᒥᑦ 16-ᒧᑦ ᑲᓇᑕᒥ ᐋᓐᓂᐊᓯᐅᖅᑎᐅᔪᓄᑦ 
ᐱᓇᓱᐊᕈᓯᐅᒻᒪᑦ. ᑕᒫᓂ ᐊᕐᕌᒍᒥ ᑕᐃᒍᖅᑕᐅᔪᖅ "ᖃᐅᔨᒪᓂᖅ ᐊᒻᒪ ᐊᖏᕐᓯᒪᓂᖅ ᐃᖅᑲᓇᐃᔭᕐᕕᒻᒥ", ᐊᒃᓱᐊᓗᒃ 
ᐃᓕᓪᓗᐊᑕᕐᒪᑦ ᓄᓇᕗᒻᒧᑦ ᖁᕕᐊᓱᒍᑎᖃᖅᑎᓪᓗᑕ ᓯᕗᓪᓕᖅᐹᓂᒃ ᒪᕐᕉᓐᓂᒃ ᐋᓐᓂᐊᓯᐅᖅᑎᐅᔪᓂᒃ. ᓄᑖᖑᔪᑦ 
ᒪᕐᕉᒃ ᐋᓐᓂᐊᓯᐅᖅᑎᐅᔫᒃ ᑕᐃᒃᑯᐊᓗ ᐱᔭᕇᕋᑖᓚᐅᖅᑐᑦ ᓄᓇᓕᓐᓂᑦ ᐋᓐᓂᐊᔪᓕᕆᓂᕐᒧᑦ ᐱᓕᕆᐊᒥ, 
ᑭᒡᒐᖅᑐᐃᒻᒪᑕ ᐊᖏᕐᓯᒪᓂᕆᔭᑦᑎᓐᓂᒃ ᐃᑲᔪᖅᑐᐃᓂᕐᒧᑦ ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᔨᒃᑯᓐᓄᓪᓗ 
ᐃᖅᑲᓇᐃᔭᒐᒃᓴᐅᔪᓂᒃ ᓄᓇᕗᒻᒥ. 
 
ᑕᐃᒃᑯᐊ ᐱᔭᕇᕋᑖᓚᐅᖅᑐᑦ ᓄᑖᖑᔪᑦ ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᕐᓯᒪᓂᐊᓕᖅᑐᑦ ᑭᖑᓕᕐᒥ ᖁᕕᐊᓇᖅᑐᒥᒃ 
ᐱᑕᖃᓚᐅᕐᒥᒻᒪᑦ. ᐱᒋᐊᖅᑐᒍ ᐄᐳᕈᓪ 29 ᑎᑭᑦᑐᒍ ᒪᐃ 1, ᐋᓐᓂᐊᓯᐅᖅᑎᐅᔪᑦ ᑲᑐᔾᔨᖃᑎᒌᖏᑦ ᓄᓇᑦᓯᐊᕐᒥ 
ᐊᒻᒪ ᓄᓇᕗᒻᒥ ᐊᕐᕌᒍᑕᒫᕐᓯᐅᑎᒥᓐᓂᒃ ᑲᑎᒪᓚᐅᕐᒪᑕ ᐃᖃᓗᓐᓂ. ᓯᕗᓪᓕᖅᐹᑦᑎᐊᒥᒃ ᓄᓇᑦᓯᐊᑉ ᓯᓚᑖᓂ 
ᑕᐃᒪᐃᑦᑐᒥᒃ ᑲᑎᒪᓂᖃᕆᐅᕐᒪᑕ. ᑕᒪᓐᓇ ᑲᔪᓯᑦᑎᐊᕐᓂᖃᓚᐅᖅᑐᖅ ᐃᑲᔪᖅᑕᐅᓪᓗᑎᒃ ᑕᓕᕖᓴᒃᑯᑦ ᑲᑎᒪᓂᕐᒧᑦ. 
 
ᓄᓇᕗᒻᒥ ᖃᐅᔨᒪᑦᑎᐊᖅᑐᒍ ᐊᑑᑎᖃᕐᓂᖏᓐᓂᒃ ᑕᒪᒃᑯᐊ ᐋᓐᓂᐊᓯᐅᖅᑎᐅᔪᑦ ᓄᓇᕗᒻᒥ. ᐃᑲᕐᕋᒐᓴᐅᔪᓂᒃ 
ᐃᖅᑲᓇᐃᔭᖅᐸᒃᑐᑦ ᐊᒃᓱᕈᕐᓇᖅᑐᒃᑰᖅᑐᑎᒃ. ᑕᒪᒃᑯᐊ ᖃᓄᐃᙱᓂᕐᒧᑦ ᐃᓕᓴᐃᔨᒋᒐᑦᑎᒍᑦ, ᑕᐃᒃᑯᐊ 
ᐋᓐᓂᐊᖅᑐᓂᒃ ᑐᐊᕕᕐᓇᖅᑐᓕᕆᕙᒃᑐᑦ, ᐊᒻᒪ ᖃᐅᔨᒪᔨᑕᕆᓪᓗᑎᒍᑦ ᐋᓐᓂᐊᖅᑕᐃᓕᒪᓂᕐᒧᑦ. 
ᐱᓕᕆᐊᕆᔭᕆᐊᖃᖅᑕᖏᑕ ᓯᓚᑖᓄᖅᐸᒃᑐᑦ ᑕᒪᒃᑯᐊ ᓄᓇᓕᒋᔭᕗᑦ ᖃᓄᐃᙱᑦᑎᐊᖁᓪᓗᒋᑦ. 

ᑕᒫᓂ ᐊᔾᔨᐅᖏᑦᑐᒥᒃ ᐱᓇᓱᐊᕈᓯᕐᒥ, ᐅᖃᕈᒪᔪᖓ ᖁᔭᓐᓇᒦᕐᓗᒋᑦ ᐋᓐᓂᐊᓯᐅᖅᑎᐅᔪᑦ ᖃᓄᐃᑦᑕᐃᓕᒪᓂᕐᒧᑦ 
ᓄᓇᑦᑎᓐᓂ ᑲᒪᔪᓐᓇᖅᑎᑦᑎᕙᒻᒪᑕ. ᑕᐃᒃᑯᐊ ᐃᑲᔪᖃᑦᑕᕐᓂᖏᓐᓄᑦ ᓱᖁᑎᕐᓴᓂᖏᓐᓄᑦ ᓴᙵᑦᑎᒃᐸᓪᓕᐊᓂᐊᖅᐳᑦ 
ᖃᓄᐃᙱᑦᑎᐊᕐᓗᑎᒃ ᓄᓇᒋᔭᕗᑦ ᓄᓇᕗᒻᒥ. 
 
ᐅᖃᖅᑎ, ᒪᓕᒐᓕᐅᖅᑎᓕᒫᖑᔪᑦ ᐃᓇᑉᐸᒃᑲ ᑕᑯᒃᓴᐅᑎᑦᑎᓂᕐᒧᑦ ᓄᓇᕗᒻᒥ ᐋᓐᓂᐊᓯᐅᖅᑎᐅᔪᑦ ᖁᔭᒋᓂᑦᑎᓐᓂᒃ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 2. ᒥᓂᔅᑕᐅᑉ ᐅᖃᐅᓯᖏᑦ. ᐲᑯ. 
 
ᐊᖓᔪᖅᑳᑉ ᐅᖃᐅᓯᖏᑦ 002-2(1): ᐃᓕᓴᐃᔨᑦ ᐱᓕᒻᒪᓴᖅᑕᐅᔪᑦ ᐱᖃᓯᐅᑎᑦᑎᓂᕐᒥᒃ ᐃᓕᓐᓂᐊᕐᓂᕐᒥ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᑐᙵᓱᒋᑦᓯ ᒐᕙᒪᖃᕐᕕᐅᔪᓄᑦ ᐃᖃᓗᓐᓄᑦ, ᐅᑎᕐᒥᒐᔅᓯ. ᐅᖃᖅᑎ, 
ᐊᒃᓱᐊᓗᒃ ᐅᐱᒍᓱᒃᐳᖓ ᐃᓕᓐᓂᐊᖅᑐᓄᑦ ᐱᔭᕇᕐᓂᐅᓛᖅᑐᒧᑦ, ᐱᔭᕇᓛᖅᑐᑦ 17, 17 ᐃᓕᓴᐃᔨᒃᓴᐅᔪᑦ 
ᓄᓇᕗᒻᒥ. ᓄᓇᕗᒻᒥ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᕐᓯᒪᔪᑦ ᓇᓗᓇᐃᒃᑯᑕᖅᑖᕐᓂᖏᓐᓄᑦ. ᒪᐃ 28-ᖑᓕᖅᐸᑦ 
ᐱᔭᕇᖅᑐᓄᑦ ᑲᒪᒋᔭᖃᓛᕋᒪ ᐱᔭᕇᓂᐅᔪᒥᒃ ᐊᒻᒪᓗ ᐅᐱᒋᔭᐅᓂᖏᓐᓄᑦ ᐱᔭᕇᖅᑐᑦ. 
 
ᐅᖃᖅᑎ, ᑕᐃᒃᑯᐊ ᐃᓕᓴᐃᔨᒃᓴᐅᔪᑦ ᐱᔭᕇᑦᑎᐊᓚᐅᖅᑐᑦ ᑕᓪᓕᒪᐅᔪᓂᒃ ᐊᕕᒃᑐᕐᓯᒪᔪᓂᒃ ᐃᓕᓐᓂᐊᒐᒃᓴᐅᔪᓂᒃ 
ᓴᓇᔭᐅᓯᒪᔪᑦ ᐅᖃᕈᓐᓇᑦᑎᐊᕐᓂᒧᓪᓗ ᓄᓇᕗᒻᒥᑦ ᑐᕌᖓᔪᓂᒃ, ᐃᑲᔪᖅᑕᐅᓪᓗᑎᒃ ᓯᓚᑦᑐᓴᕐᕕᔾᔪᐊᒥᒃ 
ᐃᓕᓐᓂᐊᕐᕕᐅᔪᒥᒃ. ᐊᑐᕈᓐᓇᕐᓂᕐᒧᑦ ᐅᖓᓯᑦᑐᒥ ᐃᓕᓐᓂᐊᕐᓂᕐᒧᑦ ᖃᕋᓴᐅᔭᒃᑯᑦ ᐃᓕᓐᓂᐊᒐᒃᓴᐅᔪᑦ 
ᐊᐃᒃᐸᖃᖅᑐᑎᒃ ᓯᓚᑦᑐᓴᕐᕕᔾᔪᐊᖑᔪᒥᒃ, ᑕᐃᒃᑯᐊ ᐃᓕᓴᐃᔪᓐᓇᕐᓂᕐᒧᑦ ᐃᓕᓐᓂᐊᖅᑎᑕᐅᔪᓐᓇᓚᐅᕐᒪᑕ. ᐅᖃᖅᑎ, 
ᑕᐃᒪᐃᑦᑐᐃᓐᓇᕐᓂᒃ ᑲᒪᔪᓐᓇᖅᑐᑎᒃ. 
 
ᖁᕕᐊᓱᒃᑐᖓ ᐅᖃᕆᐊᒃᓴᖅ ᑕᒪᓐᓇ ᑲᔪᓯᑦᑎᐊᓚᐅᕐᒪᑦ. ᐅᖃᖅᑎ. ᑲᔪᓯᑦᑎᐊᓚᐅᖅᑐᖅ ᐃᓚᖃᖅᑐᑎᒃ 
ᐃᑲᔪᖅᑕᐅᓪᓗᑎᒃ ᑕᒪᒃᑮᓐᓂᒃ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪᓗ ᐃᓕᓴᐃᔨᐅᔪᑦ ᑲᑐᔾᔨᖃᑎᒌᖏᓐᓂᒃ ᓄᓇᕗᒻᒥ. 
 
ᐅᖃᖅᑎ, ᑕᐃᒪᓕ, ᑕᒪᒃᑯᐊ ᐃᓕᓐᓂᐊᕈᑕᐅᓚᐅᖅᑐᑦ ᐃᓕᓴᐃᔨᒃᓴᐅᔪᓄᑦ ᐊᔪᙱᔾᔪᑎᒋᔭᐅᓂᐊᖅᐳᑦ 
ᐊᖅᑯᑎᒋᔭᐅᓗᑎᒃ ᖃᐅᔨᒪᓂᖃᖅᑎᑦᑎᓗᑎᒃ ᐃᑲᔪᖅᑐᐃᓂᕐᒧᑦ ᓄᓇᕗᒻᒥᐅᑕᐅᔪᓂᒃ ᐃᓕᓐᓂᐊᖅᑎᓂᒃ ᑕᐃᒃᑯᐊ 
ᓯᕗᓂᑦᑎᓐᓂᒃ ᑲᔪᓯᔪᓐᓇᑦᑎᐊᕐᓂᐊᕐᒪᑕ ᐱᓇᓱᐊᖅᑕᖏᓐᓂ ᑕᐃᒪᓗ ᑭᖑᓂᐊᒍᑦ, ᐅᖃᖅᑎ, ᓄᓇᕗᒻᒥ 
ᐱᕙᓪᓕᐊᑎᑦᑎᖃᑕᐅᔪᓐᓇᕐᓗᑎᒃ ᐊᔪᙱᑕᒥᒍᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᒃᓴᑦ, ᑲᑎᒪᔾᔪᑎᒃᓴᖅ 2, ᐊᖓᔪᖅᑳᑦ ᐅᖃᐅᓯᖏᑦ. ᐊᒡᓗᒃᑲᖅ. 

ᐊᖓᔪᖅᑳᑉ ᐅᖃᐅᓯᖓ 003-2(1): ᒥᓂᔅᑕ ᓯᒪᐃᓚᒃ ᐊᒻᒪ ᕿᓚᕝᕙᖅ ᒪᓕᒐᓕᐅᕐᕕᒦᙱᑦᑐᒃ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ, ᐅᖃᐅᑎᔪᒪᔭᒃᑲ ᒪᓕᒐᓕᐅᖅᑎᐅᔪᑦ ᐊᖓᔪᖅᑳᖅ 
ᐲᑕ ᕿᓚᕝᕙᖅ ᐊᒻᒪ ᓯᒪᐃᓚᒃ ᒪᓕᒐᓕᐅᕐᕕᒦᔾᔭᖏᑦᑐᒃ ᐅᓪᓗᒥ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᔾᔪᑎᒃᓴᖅ 2. ᐊᖓᔪᖅᑳᑉ ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐲᑕᓴᓐ. 
 

ᑲᑎᒻᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖏᑦ 018-2(1): ᑲᓇᑕᒥ ᐅᔭᕋᓐᓂᐊᕐᓂᕐᒧᑦ ᐱᓇᓱᐊᕈᓯᐅᔪᖅ 
 
ᐲᑕᓴᓐ: ᖁᔭᓐᓇᒦᒃ. ᐅᖃᖅᑏ, ᖁᕕᐊᓱᒃᐳᖓ ᐅᑎᕆᐊᒃᓴᖅ ᒪᓕᒐᓕᐅᕐᕕᒻᒧᑦ ᐃᑲᔪᖅᑐᐃᓪᓗᖓ ᐅᔭᕋᓐᓂᐊᕐᓂᕐᒥᒃ 
ᓄᓇᕗᒻᒥ. ᐅᖃᖅᑏ, ᒪᓕᒐᓕᐅᖅᑎᐅᔪᑦ ᖃᐅᔨᒪᒻᒪᑕ, ᒪᐃ 10-ᒥ 16-ᒧᑦ ᑲᓇᑕᒥ ᐅᔭᕋᓐᓂᐊᓂᕐᒧᑦ 
ᐱᓇᓱᐊᕈᓯᐅᒻᒪ. 
 
ᐱᓇᓱᐊᕈᓯᖅ ᐱᒋᐊᓕᖅᑎᓪᓗᒍ, ᑲᓇᑕᒥᐅᑕᐅᔪᑦ ᑲᑎᒪᓂᐊᕐᒪ ᐅᔭᕋᓐᓂᐊᕐᓂᕐᒧᑦ ᐆᒻᒪᖅᑯᓕᕆᓂᕐᒧᑦ 
ᐅᖅᓱᐊᓗᓐᓂᐊᓂᕐᒧᑦ ᐅᔭᕋᓐᓂᐊᕐᓂᕐᒧᓪᓗ ᑲᑎᒪᓂᐊᕐᒪᑕ ᐃᐊᑦᒪᓐᑕᓐᒥ. ᑕᒫᓂ ᐊᕐᕌᒍᒥ ᐅᖃᐅᓯᕆᔭᐅᔪᖅ 
ᐅᔭᕋᓐᓂᐊᕐᓂᖅ ᐅᑭᐅᖅᑕᖅᑐᒥ - ᖃᓄᐃᓕᐅᓕᖅᐸᑦ? 
 
ᐱᔾᔪᑎᒋᓪᓗᐊᑕᖅᑕᖓ ᑲᑎᒪᓂᐅᔪᑉ ᒪᑭᒪᐃᓐᓇᕈᓐᓇᕐᓂᕐᒧᑦ ᐊᒻᒪ ᑐᑭᓕᐅᕆᓂᕐᒧᑦ ᒪᑭᒪᓂᕐᒧᑦ ᐱᔾᔪᑎᖃᖅᑐᓂᒃ 
ᐅᔭᕋᓐᓂᐊᕐᓂᕐᒧᑦ ᐅᑭᐅᖅᑕᖅᑐᒥ. ᐅᖃᖅᑎ, ᐃᓚᖏ ᐅᓇᑕᕈᔪᓐᓂᐊᓕᕐᒥᒻᒪᑕ ᓂᖅᑎᙳᓚᐅᑎᔪᑦ ᑕᖅᑭᖓᓂ 
ᑭᖑᓪᓕᖅᐹᖓᓂ ᐅᔭᕋᓐᓂᐊᓂᕐᒧᑦ ᐅᑭᐅᖅᑕᖅᑐᒥ. 
 
ᐅᓪᓗᐃᑦ ᐊᓂᒍᓕᓵᖅᑐᓂᑦ ᐊᖓᔪᖅᑳᖑᔪᖅ ᐃᓄᓕᕆᔨᑐᖃᒃᑯᓐᓄᑦ ᐅᖃᑦᑕᓯᓐᓇᓕᓚᐅᕐᒪᑦ ᑕᓪᓕᒪᖓᓐᓂ 
ᖃᐅᔨᓴᖅᑕᐅᓂᖓᓄᑦ ᐅᔭᕋᓐᓂᐊᓂᕐᒧᑦ ᐱᓕᕆᐊᖑᓂᐊᖅᑐᓱᖅ. ᑕᐃᒪᓕ ᑐᑭᖃᖅᐳᖅ ᐊᕙᑎᐅᔪᑦ 
ᕿᒥᕐᕈᔭᐅᓂᖃᕐᓂᐊᕐᒪᑕ ᑐᓂᔭᐅᓗᑎᓪᓗ ᑲᓇᑕᒥ ᒐᕙᒪᒃᑯᖏᓐᓄᑦ. 
 
ᐅᖃᖅᑎ, ᑕᒪᓐᓇ ᓄᓇᓕᐅᔪᑦ ᐋᖅᑭᒃᓯᒪᓂᐅᔪᖅ ᐱᒻᒪᕆᐅᒻᒪᑦ ᐅᔭᕋᓐᓂᐊᕐᓂᕐᒧᑦ ᐱᕙᓪᓕᐊᓂᖓᓄᑦ  
ᕿᑎᕐᒥᐅᓂ. ᐅᔭᕋᓐᓂᒃ ᑎᓯᓂᖅᐸᐅᔪᓂᒃ ᐅᔭᕋᓐᓂᐊᕐᓂᖅ ᑭᐅᔾᔪᑎᒋᔭᖓ ᒐᕙᒪᒃᑯᑦ ᐸᕐᓇᒍᑎᒋᔭᖓᓐᓄᑦ 
ᓇᓗᓇᐃᕐᓯᓯᒪᒻᒪᑕ ᑕᒪᒃᑯᐊ ᐊᒃᑐᖅᑕᐅᔪᐃᓐᓇᐅᓂᐊᖅᑐᑦ ᒐᕙᒪᐅᔪᑦ ᐱᖃᑕᐅᔭᕆᐊᖃᓚᐅᕐᒪ ᑎᓯᓂᖅᐸᐅᔪᓂᒃ 
ᐅᔭᕋᓐᓂᐊᕐᓂᕐᒧᑦ ᐊᒃᑐᖅᑕᐅᓂᖃᖅᑐᑦ ᐅᑭᐅᖅᑕᖅᑐᒥ ᐋᖅᑭᒃᓯᒪᓂᖏᓐᓄᑦ. ᑕᒪᓐᓇ ᕿᒥᕐᕈᓂᐅᔪᖅ ᓄᑖᒧᑦ 
ᐱᕙᓪᓕᐊᔾᔪᑕᐅᓂᐊᕐᒪᑦ. 
 
ᑕᒫᓂ ᐊᕐᕌᒍ ᐱᒋᐊᓕᖅᑎᓪᓗᒍ, ᖃᖓᑕᓲᓕᕆᓂᕐᒧᑦ ᑯᐊᐳᕆᓴᒃᑯᑦ ᓇᕝᑕᒃᑯᑦ ᑐᓴᖅᑎᑕᐅᓚᐅᕐᒪ ᐅᓂᒃᑳᖑᔪᒥᑦ 
ᐃᓅᓯᕐᒧᑦ ᐊᕙᑎᓕᕐᓂᕐᒧᑦ ᕿᒥᕐᕈᔭᐅᓂᖓᓄᑦ ᐱᓕᕆᐊᖑᓂᐊᖅᑐᖅ. ᐅᓂᒃᑳᖑᔪᖅ ᐊᑐᓕᖁᔨᓯᒪᔪᖅ ᑕᐃᒃᑯᐊ 
ᖃᖓᑕᓲᓕᕆᔨᒃᑯᑦ ᑯᐊᐳᕇᓴᒃᑯᑦ ᐊᓕᒎᔭᕐᓂᒃ ᐅᔭᕋᓐᓂᐊᕐᕕᐅᔪᒥ ᐱᕙᓪᓕᐊᔪᒪᓂᖓᓂᒃ ᓄᓇᕗᒻᒥ.  
 
ᐅᒃᐱᕈᓱᒃᑲᒪ ᑕᒪᓐᓇ ᐊᑐᖅᑐᒻᒪᕆᐅᒻᒪᑦ ᐊᒻᒪ ᓴᖅᑭᔮᖅᑎᑕᐅᓂᖏᓐᓄᑦ ᐊᓕᒎᔭᐅᔪᑦ ᓄᓇᕗᒻᒥ. ᐊᒃᓱᐊᓗᒃ  

ᐊᑑᑎᖃᕐᒪᑦ ᐅᔭᒥᕈᔪᓐᓂᒃ ᓴᓇᓂᕐᒧᑦ ᑕᒪᒃᑯᓇᙵᑦ ᐊᓕᒎᔭᕐᓂᒃ ᐅᔭᕋᓐᓂᒃ ᓄᓇᕗᒻᒥ. 
 
ᖃᐅᔨᒪᔪᐃᓐᓇᐅᔪᒍ ᒐᕙᒪᑐᖃᒃᑯᓐᓂᑦ ᓴᙱᓂᖅᑖᖅᑎᑕᐅᓂᖅ ᐅᔭᕋᓐᓂᐊᕐᓂᐅᔪᓂᒃ. ᑕᐃᒪᓕ ᑐᑭᖃᖅᑐᐳᖅ 
ᑕᐃᒃᑯᐊ ᓄᓇᕗᑦ ᒐᕙᒪᒃᑯᖏᑦ ᐊᑭᓕᖅᑕᐅᕙᒃᑐᑦ ᐅᔭᕋᓐᓂᐊᖅᑎᐅᔪᓂᒃ. ᑭᓯᐊᓂᓕ, ᐅᖃᖅᑎ, ᐊᒥᓲᒻᒪᑕ 
ᓄᓇᕗᒻᒥᐅᑕᐅᔪᑦ ᐃᓚᐅᔪᓐᓇᕐᓂᖏᑦ ᑕᒪᒃᓱᒧᖓ ᑮᓇᐅᔭᓕᐅᕈᑕᐅᔪᓐᓇᖅᑐᒧᑦ ᐅᔭᕋᓐᓂᐊᕐᓂᕐᒧᑦ ᓄᓇᕗᒻᒥ. 
 
ᐅᒃᐱᕈᓱᒃᑲᒻᒪ ᐱᓕᕆᖃᑎᒌᒋᐊᖃᕋᑦᑕ ᑕᒪᒃᑯᐊ ᐃᑲᔪᖅᑕᐅᓂᐊᕐᒪᑕ ᓄᓇᕗᒻᒥᐅᑕᐅᔪᑦ ᐅᔭᕋᓐᓂᐊᕐᓂᕐᒥᒃ. 
ᕿᓂᕋᓱᐊᓂᕐᒧᑦ ᓂᐅᕐᕈᑕᐅᖃᑦᑕᕐᓂᖏᓐᓄᑦ ᐅᔭᒥᕈᔪᒧᑦ ᓄᑕᕋᒃᔭᐅᓯᒪᓗᑎᒃ ᓄᓇᕗᒻᒥᐅᓄᑦ. ᐅᒃᐱᕈᓱᒃᑐᖓᓗ 
ᓄᓇᕗᑦ ᒐᕙᒪᒃᑯᖏᑦ ᐱᓕᕆᐊᖃᕆᐊᖃᕐᒥᒻᒪᑕ ᑕᒪᓐᓇ ᑲᔪᓯᔪᓐᓇᖁᓪᓗᒍ ᐃᓕᓐᓂᐊᖅᑎᑦᑎᖃᑕᐅᖃᑦᑕᕐᓗᑎᒃ 
ᐱᔪᓐᓇᕋᐃᒍᑎᒃ ᐱᓇᓱᐊᖅᐸᓪᓗᑎᒃ. ᖁᐊᓇᖅᑯᑎᑦ ᑳᑎ. 
 
>>ᐸᑦᑕᑐᖅᑐᑦ  
 
ᐅᖃᖅᑏ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖏᑦ 019-2(1): ᐳᐃᔾᔪᕋᕐᓂᑭᓴᐅᑎᔪᑦ ᔭᓗᓇᐃᕝᒥ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖁᕕᐊᓱᒃᐳᖓ ᐊᖓᔪᖅᑳ ᐲᑯ ᐅᖃᖅᑲᐅᒻᒪᑦ ᑐᙵᓱᑦᑎᑦᑐᒪᓪᓗᓯ 
ᒪᓕᒐᓕᐅᖅᑎᐅᔪᓪᓗ ᐅᕙᒍ ᓄᓇᑦᑎᐊᕚᓗᐊᓄᑦ ᒐᕙᒪᖃᕐᕕᐅᔪᒧᑦ. 
 
ᐅᒃᐱᕈᓱᑦᑎᐊᖅᑐᖓ ᐱᓕᕆᑦᑎᐊᕈᒪᓂᐊᕐᒥᒐᑦᑕ ᑲᑎᒪᓂᑦᑎᓐᓂᒃ, ᐱᓇᓱᐊᕈᓯᐅᔪᓂᒃ ᒪᕐᕉᓐᓂᒃ. 
 
ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᑐᓴᖅᑎᑦᑎᔪᒪᓪᓗᖓ ᐱᕙᓪᓕᕐᓂᐅᓚᐅᖅᑐᓂᒃ ᐃᓅᓱᑦᑑᔪᓂᒃ ᑕᐃᒃᑯᐊ 
ᐃᓚᒋᔭᐅᔪᑦ ᐃᖃᓗᓐᓂ ᐳᐃᔾᔪᕋᖅᐸᒃᑐᓄᑦ. ᐊᑎᖏᑦ ᐳᕋᐃᑯᔅ. 
 
ᐅᖃᖅᑎ, ᖃᐅᔨᒪᔪᖓ ᑕᒪᒃᑯᐊ ᐅᑭᐅᖅᑕᖅᑐᒥᐅᑕᐅᔪᑦ ᐱᙳᐊᖅᑎᓂᒃ ᐅᖃᕋᐃᒐᑦᑕ, ᐃᓱᒪᕙᒃᑐᓄᑦ 
ᕼᐊᑭᖅᑎᐅᔪᓂᒃ ᖃᔭᖅᑐᖅᑎᐅᔪᓂᒃ ᐃᓄᐃᑦ ᐱᙳᐊᕈᓯᖏᓐᓂᒃ. ᑭᓯᐊᓂᓕ, ᖁᔭᒋᓪᓗᒋᑦ ᑕᐃᒃᑯᐊ ᐊᒃᓱᕈᕐᓂᖏᑦ 
ᐊᖏᕐᓯᒪᑦᑎᐊᖅᑐᑦ ᐱᙳᐊᖅᑐᓕᕆᓂᕐᒧᑦ ᐃᖅᑲᓇᐃᔭᖅᑎᐅᔪᑦ ᐊᒻᒪ ᐊᖓᔪᖅᑳᕆᔭᐅᔪᑦ, ᐊᑭᓕᖅᓱᖅᑕᐅᓇᑎᑦ 
ᐃᑲᔪᖅᐸᒃᑐᑦ ᐊᒻᒪ ᐊᖏᕐᓯᒪᓂᖏᓐᓄᑦ ᐅᕕᒃᑲᕆᔭᕗᑦ ᑕᕝᕙᓂ ᓄᓇᑦᑎᓐᓂ ᐃᓚᐅᖃᑕᐅᔪᓐᓇᕐᒪᑕ 
ᖃᐃᖁᔭᐅᓯᒪᓪᓗᑎᓪᓗ ᐅᑭᐅᖅᑕᖅᑐᒥ ᐊᕕᒃᑐᕐᓯᒪᔪᓂ ᐱᒃᑲᐅᓂᑭᓴᐅᑎᓂᕐᒧᑦ ᐳᐃᔾᔪᕋᕐᓂᕐᒧᑦ ᐱᓂᑭᓴᐅᑎᓚᐅᕐᒪᑕ 
ᔭᓗᓇᐃᕝᒥ. 
 
ᐅᖃᖅᑎ, ᑕᐃᒃᑯᐊ ᐃᓚᐅᖃᑕᐅᓚᐅᖅᑐᑦ, ᐅᑯᐊᖑᔪᑦ ᑎᐅᕆᒃ ᐊᒃᐸᓕᐊᓗᒃ, ᒥᐊᓕ ᐊᒃᐸᓕᐊᓗᒃ, ᑖᒪᔅ ᕗᐊᑦ ᕌᔪᔅ, 
ᑕᐃᓚ ᓕᑐᓪ, ᑎᐅᕆ ᐃᐊᓪ, ᒫᑭ, ᑭᒻᐳᓕ ᓯᒥᑦ ᐊᒻᒪ ᕌᑭ ᐅᐊᑦᓯᔅ ᐱᒃᑲᐅᓂᑭᓴᐅᑎᖃᑕᐅᓚᐅᕐᒪᑕ. 
 
ᑎᐅᕆᒃ ᑲᔪᕐᒥᒃ ᓵᓚᖃᓚᐅᖅᑐᖅ ᑲᐃᓚᑉ ᕿᓪᓕᖅᑐᒥᒃ ᐱᓪᓗᓂ. ᑕᐃᒃᑯᐊ ᐊᒃᓱᐊᓗᒃ ᐱᑦᑎᐊᓚᐅᖅᑐᑦ ᑕᕝᕙᓂ. 
ᐅᖃᖅᑎ, ᐃᓕᑕᕆᔭᐅᓚᕿᔪᑦ ᑲᒪᔨᒋᔭᐅᓚᖅᑕᖓᓄᑦ ᐊᐃᒥ ᐊᐃᒍᔅᓇ, ᐳᐃᔾᔪᕋᕐᕕᒻᒥ ᐊᐅᓚᑦᑎᔨᐅᔪᖅ ᕌᑉ ᓯᒥᑦ 
ᐊᒻᒪ ᑲᒪᔨᒋᔭᖓ ᐃᐊᓐ ᓕᒋᐅᕆ ᐊᒃᓱᕈᕐᓯᒪᓂᖏᓐᓄᑦ ᐊᖏᕐᓯᒪᓂᖏᓐᓄᑦ. 
 
ᑐᑭᓯᐅᒪᒻᒥᔪᖓ ᑕᐃᒃᑯᐊ ᐊᖏᕐᕋᐸᓪᓕᐊᓕᖅᑎᓪᓗᒋᑦ ᔭᓗᓇᐃᕝᒧᑦ ᑕᐃᒃᑯᐊ ᖃᖓᑕᖃᑎᖃᓚᐅᕐᖓᑕ 
ᓯᕗᓕᖅᑎᑎᓐᓂᒃ. ᑕᐃᒪᓕ ᑕᐃᒃᑯᐊ ᐅᕕᒃᑲᐅᔪᑦ ᐊᔪᐃᓐᓇᐅᑎᖃᓚᐅᖅᑐᑦ ᑕᑯᓐᓈᖅᑎᒋᔭᒥᓂᓪᓗ  
ᐃᖃᓗᐃᑦ ᐊᖏᔪᒃᑲᓐᓂᕐᒥ ᐳᐃᔾᔪᕋᕐᕕᒃᑖᕆᐊᖃᓕᕐᓂᖏᓐᓂᒃ ᐊᒻᒪᓗ ᐊᓯᖏᓐᓂᒃ ᐋᖅᑭᒋᐊᕈᑎᒃᓴᓂᒃ 
ᐱᔭᕆᐊᓕᓐᓂᑦᑕᐅᖅ ᓄᓇᓖᑦ ᐊᐅᓚᔾᔪᑎᒃᓴᖏᓐᓄᑦ. 

ᐅᖃᖅᓯᒪᒐᒪᐃᓛᒃ ᐊᒥᓱᐊᖅᑎ ᑕᕝᕙᓂ ᒪᓕᒐᓕᐅᖅᕕᒻᒥ ᓯᕗᓂᐊᒍᑦ, ᑮᓇᐅᔭᓕᐅᕈᑎᒃᓴᐃᑦ ᐊᖏᔫᑎᓄᑦ 
ᐊᐅᓚᑦᔪᑎᓄᑦ ᖃᓄᐃᖏᑎᐊᖅᑐᓂᒃ ᓄᓇᓕᓐᓂ ᐱᕈᐃᓂᐊᕐᓗᑕ ᐊᒻᒪᓗ ᑲᔪᖏᑦᑎᐊᖅᑯᖓ ᐱᓕᕆᒃᑲᓐᓂᕐᕆᐊᔅᓴᖅ 
ᒐᕙᒪᒃᑯᓐᓂᑦ ᑕᒪᑐᒧᖓ. 
 
ᐅᖃᖅᑏ, ᐊᐱᕆᔪᒪᓪᓗᖓ ᒪᓕᒐᓕᐅᖅᑎᓕᒫᓂᒃ ᖁᕕᐊᓲᑎᖃᕈᒪᓪᓗᖓ ᐅᐱᒍᓱᓪᓗᖓ ᑖᒃᑯᓂᖓ ᐃᓅᓱᒃᑐᓂᒃ 
ᐃᖃᓗᓐᓂ ᐱᙳᐊᖅᑎᖏᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑕ. ᐹᓇᐸᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 020 - 2(1): ᒪᓕᒐᓕᐅᖅᕕᐅᕕᒋᔭᖓᑕ ᐱᓕᕆᐊᖏᑦ ᐊᒻᒪᓗ ᐃᓱᒫᓘᑎᖏᑦ  
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑎ, ᐊᓕᐊᓇᐃᒍᓱᑉᐳᖓ ᐅᑎᕋᒪ ᒪᓕᒐᓕᐅᖅᕕᒻᒧᑦ ᐊᒻᒪᓗ 
ᐃᖅᑲᓇᐃᔭᖃᑎᖃᕈᒪᑦᑎᐊᖅᑐᖓ ᒪᓕᒐᓕᐅᖅᑎᓂᒃ ᑕᕝᕙᓂ ᒪᓕᒐᓕᐅᖅᕕᒻᒥ ᐱᐅᓂᖅᓴᒥᒃ ᐃᓅᓯᖃᖁᓪᓗᒋᑦ 
ᓄᓇᕗᒻᒥᐅᑦ. ᐊᒻᒪᑕᐅᖅ ᐱᓕᕆᐊᖃᕈᒪᑦᑎᐊᕐᕆᓪᓗᖓᓗ ᐱᓕᕆᐊᖑᔪᓄᑦ ᐃᓱᒫᓘᑎᒋᔭᐅᔪᑦ 
ᒪᓕᒐᓕᐅᖅᕕᐅᕕᒋᔭᓐᓂ. 
 
ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᐃᓄᑐᖃᑦᑕ ᐱᔭᕆᐊᖃᑦᑕᖏᓐᓂᒃ. ᐅᖃᐅᓯᐅᖏᓐᓇᕐᒪᑦ 
ᓄᐊᑦᑎᒋᐊᖃᕐᓂᑎᓐᓂᒃ ᖃᐅᔨᒪᔭᖏᓐᓂᒃ ᐃᓐᓇᑐᖃᐃᑦ ᐃᓅᓂᖏᓐᓂ ᐊᒻᒪᓗ ᑭᖑᕙᓚᐅᖏᓂᑦᑎᓐᓂ. 
ᓄᐊᑦᑎᒋᐊᖃᕋᑦᑕ ᐅᖃᐅᓯᒃᑯᑦ ᐅᓂᒃᑳᓂᒃ ᑖᒃᑯᓇᙵᑦ ᓱᕈᓯᑦᑎᓐᓄᑦ ᐊᒻᒪᓗ ᓯᕗᓂᒃᑎᓐᓄᑦ 
ᐃᓕᓐᓂᐊᖅᑐᓕᕆᓂᕐᒧᑦ. 
 
ᒪᓕᒐᓕᐅᖅᑎᐅᓚᐅᖅᓯᒪᔪᖅ ᐅᖃᓚᐅᖅᓯᒪᒻᒪᑦ, ᐃᓐᓇᑐᖃᕗᑦ ᐱᒻᒪᕆᐅᓂᖅᐹᖑᖃᑕᐅᒻᒪᑕ ᐱᖁᑎᒋᔭᑦᑎᓐᓂᒃ 
ᓄᓇᕗᒻᒥ. ᔭᒐᐃᓂᐊᖏᑯᑦᑕ ᐱᖅᑯᓯᑐᖃᑦᑎᓐᓂᒃ, ᐅᖃᖃᑎᖃᕆᐊᖃᑦᑐᒍᑦ ᐃᓐᓇᑐᖃᑦᑎᓐᓂᒃ. 
 
ᐅᖃᐅᓯᐅᓯᒪᔪᖅ ᔮᒃ ᐊᓇᕈᐊᕐᒧᑦ, ᐅᖃᖅᑏ, ᐃᓚᖏᑦ ᐃᓐᓇᑐᖃᐃᑦ ᒪᓕᒐᓕᐅᖅᕕᐅᕕᒋᔭᓐᓂ ᐅᖃᖅᓯᒪᒻᒪᑕ 
ᐅᕙᓐᓄᑦ ᐃᑲᔪᖅᑕᐅᓂᕆᖃᑦᑕᖅᑕᖏᑦ ᓈᒻᒪᖏᓐᓂᕋᑦᑐᓂᒋᑦ. ᐃᓅᔾᔪᑎᖃᕋᓱᐊᖅᐸᒻᒪᑕ $292 ᑕᖅᑭᑕᒫᑦ 
ᓂᕿᑖᕈᑕᐅᓪᓗᑎᒃ ᐊᒻᒪᓗ ᐊᑭᑐᓂᕆᔭᖓᓄᑦ ᐃᓅᓇᓱᐊᕐᓂᐅᑉ ᐅᑭᐅᖅᑕᖅᑐᒥ. 
 
ᐅᖃᖅᑏ, ᐊᔪᙱᒃᑯᒪ, ᐅᖃᖅᑏ, ᐊᖏᖅᑕᐅᔪᒪᓪᓗᖓ ᐱᐊᓂᓪᓗᖓ ᐅᖃᐅᓯᕆᔭᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑕ. ᐹᓇᐸᔅ ᐊᖏᖅᑕᐅᔪᒪᓪᓗᓂ ᐃᓘᓇᖏᓐᓄᑦ ᐱᐊᓂᒍᒪᓪᓗᓂᐅᒃ ᐅᖃᐅᓯᕆᔭᓂ. 
ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ, ᑕ. ᐹᓇᐸᔅ.  
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑦᑎᒃᑲ. ᐅᖃᖅᑏ, ᐊᒥᓱᑦ 
ᐃᓐᓇᑐᖃᕈᔭᕗᑦ ᐊᐃᑉᐸᖃᖏᑑᒻᒪᑕ. ᐃᓅᓚᐅᖅᑐᑎᓪᓗ ᐃᓄᐃᑦ ᓂᕿᖏᓐᓂᒃ ᓂᕿᖃᑦᑐᑎᒃ ᐊᒻᒪᓗ 
ᓂᕿᖃᕈᒪᓪᓗᑎᒃ ᐃᓄᒃᓯᐅᑎᓂᒃ, ᑭᓯᐊᓂᓕ ᐊᒥᓱᑦ ᐅᐃᖃᖏᑦᑐᑦ ᐊᖑᓇᓱᒃᑎᖃᖏᒻᒪᑕ. 
 
ᐃᓪᓗᑦᑎᐊᕆᖏᓐᓂᖅ ᐃᓱᒫᓘᑎᐅᒥᒻᒪᑦ ᐊᒥᓱᑦ ᐊᖏᕐᕋᐅᔪᑦ ᓴᓇᒋᐊᖅᑕᐅᔭᕆᐊᖃᒻᒪᕆᒻᒪᑕ ᑮᓇᐅᔭᖅᑐᕐᓗᑎᒃ. 
ᐃᓱᒪᒋᔭᕆᐊᖃᖏᑕᕗᑦ ᐃᓐᓇᑐᖃᑉᐳᑦ ᓴᓇᓂᐊᕐᕆᐊᖏᓐᓂᒃ ᓱᕋᑦᑎᖅᓯᒪᔪᓂᒃ ᐊᖏᕐᕋᕆᔭᐅᔪᓂ ᓇᒻᒥᓂᖅ.  
 
ᐊᒻᒪᓗ ᐃᓱᒫᓘᑎᐅᔪᖅ ᑐᓴᖅᓯᒪᔭᕋ ᐃᓐᓇᑐᖃᕆᔭᑦᑎᓐᓂᒃ ᖃᓄᖅ ᐊᑐᖅᑕᐅᖃᑦᑕᕐᓂᕆᔭᒥᓂᒃ ᓄᓇᓕᓐᓂ 
ᐃᖅᑲᑦᑐᐃᕕᓕᕆᔨᒃᑯᓐᓂᑦ, ᑭᓯᐊᓂᓕ ᐊᑭᓕᖅᓱᖅᑕᐅᖃᑦᑕᕋᑎᓪᓗ. 
 
ᐃᓱᒪᒋᓪᓗᒍ ᓈᒻᒪᑦᑐᓂᒃ ᐃᓪᓗᓂᒃ ᐱᑕᖃᖏᒻᒪᑦ ᐃᓐᓇᑐᖃᕐᓄᑦ ᓄᓇᕗᒻᒥ. ᐊᖏᔪᓂᒃ ᐃᓪᓗᓂ 
ᐱᑕᖃᕋᓗᐊᖅᑎᓪᓗᒍ ᐊᖏᓂᖅᓴᐅᔪᓂ ᓄᓇᓕᓐᓂ ᐊᖏᓂᖅᓴᐅᔪᓂ, ᒥᑭᓂᖅᓴᐅᔪᓂᓪᓕ ᓄᓇᓕᓐᓂ ᓈᒻᒪᑦᑐᓂᒃ 
ᐱᑕᖃᖏᒻᒪᑦ. 

ᐅᖃᖅᑏ, ᓴᓇᔪᖃᕐᓗᓂ ᐃᓐᓇᑐᖃᐃᑦ ᐃᓪᓗᒃᓴᖓᓂᒃ ᓯᕗᓪᓕᖅᐹᖑᑎᑕᐅᔭᕆᐊᓕᒃ ᒐᕙᒪᒃᑯᓐᓂᑦ. ᑖᒃᑯᐊ ᐃᓪᓗᐃᑦ 
ᑲᑎᑕᐅᓯᒪᓗᑎᒃ ᐃᓅᓱᒃᑐᐃᑦ ᐃᓕᓐᓂᐊᕐᑎᑦᑎᖃᑦᑕᕈᓐᓇᕋᔭᕐᒪᑕ ᐃᓐᓇᑐᖃᐃᑦ ᐃᓅᓱᒃᑐᓂᒃ ᐃᓕᖅᑯᓯᕐᒥᒃ ᐊᒻᒪᓗ 
ᐃᓚᒌᓐᓂᕐᒥᒃ. 
 
ᐅᖃᖅᑏ, ᐊᓕᐊᓇᐃᒍᓱᑉᐳᖓ ᓯᕗᓕᖅᑎ ᐃᖅᑲᓇᐃᔭᖅᑎᑦᑎᒍᓐᓇᕐᒪᑦ ᐃᓐᓇᑐᖃᕐᒥᒃ ᐱᓕᕆᕕᐊᓂ 
ᐃᖅᑲᑦᑐᐃᕕᓕᕆᔨᒃᑯᑦ ᐅᖃᐅᔾᔨᒋᐊᖃᑦᑕᓂᐊᖅᑐᒥᒃ ᐊᒻᒪᓗ ᐅᐱᒋᓪᓗᒍ ᑕᒪᑐᒧᖓ. ᐃᓐᓇᑐᖃᕗᑦ 
ᐊᑐᕆᐊᖃᕋᑦᑎᒋᒍ ᖃᓄᑐᐃᓐᓇᑦᑎᐊᖅ ᑕᒫᓃᒻᒪᑕ ᐃᑲᔪᕆᐊᖅᓯᒪᓪᓗᑎᒃ ᐅᕙᑦᑎᓐᓂ. 
 
ᓈᒻᒪᑦᑎᐊᓕᖅᑲᑦ, ᐅᖃᖅᑏ, ᐊᐱᖅᓲᑎᖃᕐᓂᐊᕐᒥᔪᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑕ. ᑰᓕ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 021 - 2(1): ᐊᓈᓇᐅᑉ ᐅᓪᓗᖓ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᔪᖓ ᐱᑦᔪᑎᒋᔭᖓᓂᒃ ᓱᒻᒪᑦ ᑕᐃᕕᑦ ᓯᒪᐃᓚᒃ ᑕᐃᑲᓃᒻᒪᖔᖅ. 
ᐃᓚᙵᓚᐅᕐᒥᒪᑦ ᐊᒻᒪᓗ ᐃᓐᓇᑐᖃᕐᒥᒃ ᐃᓅᒍᓐᓃᖅᑐᖃᓚᐅᕆᓪᓗᓂ. ᓄᓕᐊᒪ ᐊᒃᑲᒋᒪᒍ. 
 
ᖃᐅᔨᒪᒐᑦᑕ ᐊᒥᓱᑦ ᐃᓐᓇᑐᖃᐃᑦ ᐃᓅᒍᓐᓃᐸᓪᓕᐊᔪᑦ ᐊᒻᒪᓗ ᐱᔭᕆᐊᖃᕋᑦᑎᒍ ᓯᓚᑐᓂᕆᔭᖏᑦ ᐃᓅᓂᖏᓐᓂ. 
ᕿᑐᙵᖃᕐᒥᒻᒪᑦ ᐊᒻᒪᓗ ᐊᒥᓱᓂᒃ ᕿᑐᙵᖃᑦᑐᓂ. ᐊᖑᓇᓱᒃᑎᐅᓚᐅᖅᑐᖅ. ᐅᖃᕈᒪᓪᓗᖓ 
ᖁᕕᐊᓱᐃᓐᓇᓚᐅᖅᑐᖅ ᑖᓐᓇ. 
 
ᐊᒥᓱᓂᒃ ᕿᑐᙵᖃᑦᑐᖅ. ᐃᓚᖓ ᐃᓅᒍᓐᓃᓚᐅᖅᑐᖅ. ᐊᒻᒪᑕᐅᖅ, ᑕᐃᕕᑦ ᐊᒃᑲᒋᔭᐅᓪᓗᓂ ᐊᒻᒪᓗ ᐅᖃᕈᒪᓪᓗ 
ᐊᓈᓇᐅᔪᑦ ᐅᓪᓗᖃᑦᑎᐊᕐᓕᑦ ᓄᓇᕗᒻᒥ ᐊᓈᓇᐅᔪᓕᒫᑦ. ᖄᖏᐅᑎᖏᒻᒪᑦ. ᐅᖃᕈᓚᓪᓗᖓ ᐊᓈᓇᐅᔪᑦ 
ᐅᓪᓗᖃᑦᑎᐊᖁᓪᓗᒋᑦ ᓄᓇᕗᒻᒥ ᐱᑦᔪᑎᑑᒻᒪᑕ. ᐊᖏᕐᕋᒥ ᐱᓯᒪᑦᑎᔨᐅᓪᓗᑎᒃ. ᐊᖏᕐᕆᒥᐅᑕᑐᐃᓐᓇᐅᖏᒻᒪᑕ, 
ᑎᒍᒥᐊᖅᑎᐅᓪᓗᑎᓪᓗ ᐃᓚᒥᓂᒃ ᐊᒻᒪᓗ ᐃᓕᓴᐃᔨᐅᓪᓗᑎᒃ ᓇᓪᓕᓂᕐᒥᒃ. 
 
ᐊᒻᒪᑕᐅᖅ, ᐊᑖᑕᐅᑉ ᐅᓪᓗᖓ ᒫᓐᓇᕈᓗᒃ ᑎᑭᓐᓂᐊᕐᓕᕐᒥᒻᒪᑦ. ᐅᖃᖅᑏ, ᐅᖃᕈᒪᓪᓗᖓᑦᑕᐅᖅ ᑕᒫᓂ ᓄᓇᕗᒻᒥ, 
ᐃᓚᒌᓄᑦ ᐅᓪᓗᖃᓚᐅᕐᒪᑕ ᓄᓇᕗᒻᒥ. ᐊᑲᐅᒻᒪᕆᒃᑲᔭᖅᐳᓪᓕ ᐱᑕᖃᕈᓐᓇᕈᑦᑕ ᓄᓇᕗᒻᒥ ᑕᒪᒃᑯᐊ ᐊᓈᓇᐅᔪᑦ 
ᐊᑖᑕᐅᔪᑦ ᑲᑎᓐᑲᓐᓂᕈᓐᓇᕋᔭᕐᒪᑕ. 
 
ᐅᓪᓗᒥᐅᔪᖅ ᐱᔭᕆᐊᑐᓕᕐᒪᑦ ᐃᓪᓗᑭᔅᓱᑐᒻᒪᕆᐊᓘᑎᓪᓗᑕ ᐊᐅᓚᕈᒪᕙᑦᑐᑕᓗ ᓄᓇᒧᑦ ᐃᓚᕗᑦ ᐱᖃᑎᒋᓗᒋᑦ. 
ᑕᐃᒪᓐᓇᐃᖃᑦᑕᓚᐅᕋᑦᑕ ᑕᐃᒃᓱᒪᓂ ᐊᒻᒪᓗ ᐅᓪᓗᒥᐅᔪᖅ, ᑭᓱᑐᐃᓐᓇᕐᒥᒃ ᐱᔭᕆᐊᖃᓕᕋᐃᒐᕕᑦ, ᐱᑕᖃᕆᐊᓕᒃ 
ᐃᓚᒌᓄᑦ ᐅᓪᓗᒋᔭᐅᔪᒥᒃ ᓄᓇᕗᒻᒥ ᐱᑕᖃᕈᓐᓇᕐᓂᐊᕐᕋᑕ ᓇᓪᓕᒋᐅᑎᔪᓂᒃ ᐃᓚᒌᓂᒃ, ᓯᖁᒥᑦᑎᖃᑦᑕᖏᓪᓗᑎᒃ 
ᐃᓚᒌᓐᓂᒃ ᓄᓇᕗᒻᒥ. 
 
ᐅᖃᖅᑏ, ᐃᑲᔪᖅᑐᖅᑕᐅᔪᒪᓪᓗᖓ ᑕᒪᑐᒧᖓ ᐊᒻᒪᓗ ᐅᖃᖃᑎᒋᒃᑲᓂᕐᓂᐊᖅᐸᒋᑦ ᑕᒪᑐᒧᖓ.  
 
ᐅᖃᖅᑎ: ᐃᕝᔭᕈᑕᐃᓚᒃ.  
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 022 - 2(1): ᐃᔅᓯᕋᔾᔪᐊᒃᑯᑦ ᑐᒃᓯᐊᖅᕕᖓ ᐃᑭᑦᑐᒥᓂᖅ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓪᓕᖅᐹᒥ ᖁᔭᓐᓇᒦᕈᒪᕙᒃᑲ ᓂᕈᐊᖅᑎᒋᔭᒃᑲ. 
ᓯᕗᓪᓕᖅᐹᒥ ᖁᕕᐊᓱᑉᐳᖓ ᑕᕝᕙᓃᒋᐊᖓ ᒪᓕᒐᓕᐅᕐᕕᒻᒥ. ᓯᕗᓪᓕᐹᒥ ᐅᖃᖅᑏ (ᑐᓵᔨ ᓄᖅᑲᖅᐳᖅ): ᐅᓪᓗᒥ 
ᓂᑯᕕᑉᐳᖓ ᐅᖃᐅᓯᖃᕈᒪᓪᓗᖓ ᖃᐅᒪᓂᑦᑎᓐᓂᑦ, ᑐᒃᓯᐊᕐᕕᒃ ᖁᕐᓗᖅᑐᕐᒥ ᐃᑭᓚᐅᕐᒪᑦ ᓄᖑᑦᑐᓂ ᐊᐃᐳᕈ 13, 
2004-ᒥ. 

ᐊᒃᓱᒻᒪᕆᒃ ᐱᐅᓚᐅᙱᓚᖅ ᖁᕐᓗᖅᑐᕐᒥᐅᓄᑦ, ᓄᓇᓕᑦᑎᓐᓂᑦ ᐃᓪᓘᒋᐊᕐᖓᖃᑕᐅᓚᐅᖅᐳᖅ 
ᐅᐊᑦᑎᐊᕈᕐᓂᓴᐅᓂᕋᖅᑕᐅᖃᑦᖅᑕᓚᐅᖅᐳᖅ ᖁᕐᓗᖅᑐᕐᒥᐅᓄᑦ. ᐊᒥᓲᓚᐅᖅᐳᑦ ᑭᖑᕝᕕᖅᑕᐅᔪᓐᓇᖏᑦᑐᑦ 
ᑐᒃᓯᐊᕐᕕᒻᒥ ᐃᓚᓕᐅᑎᓪᓗᒍ ᐱᐅᔪᒻᒪᕆᒃ ᕿᓯᒐᔭ ᐊᕙᓗᒥᐅᖅ ᓂᕆᓱᖓᐅᑎᑦᑎᓪᓗᒋᑦ ᔩᓱᓯᓗ ᐊᒻᒪᓗ ᐊᓯᖏᑦ 
ᐊᑭᑐᔪᒻᒪᕇᑦ ᐃᓄᓐᓄᑦ ᓴᓈᑦ. ᓴᓇᔭᐅᓚᐅᖅᑐᑦ ᐃᓐᓇᑐᖃᕐᓄᑦ ᐃᓅᔪᓐᓃᖅᑐᓄᑦ. ᐱᑐᖃᖁᔨᕗᑦ ᐊᓯᐅᕗᑦ, 
ᐅᖃᖅᑏ, ᑐᒃᓯᐊᕐᕕᒃ ᐱᐅᔪᒻᒪᕆᐅᖃᑦᑕᓚᐅᖅᐳᖅ ᐃᓯᖅᑐᒍ, ᐃᓪᓗᕕᒐᕐᒦᑦᑑᔮᕐᓇᓚᐅᖅᐳᖅ ᐊᒻᒪᓗ ᖁᓕᖓ 
ᖃᑯᖅᑕᐅᓪᓗᓂ. 
 
ᐅᑉᐱᕐᓂᖃᕋᑦᑕ ᓴᙱᔪᒥᑦ ᑲᑎᖃᑦᑕᖅᑐᑕᓗ ᑕᕐᓂᒃᑯᑦ. ᐅᐸᕝᕕᖃᕆᐊᖃᕋᑦᓴᑕ ᑲᑎᕝᕕᒋᖃᑦᑕᕐᓂᐊᖅᑕᑎᓐᓂᑦ 
ᐊᒻᒪᓗ ᓂᖅᑐᐃᕕᒋᖃᑦᑕᕐᓂᐊᖅᑕᑎᓐᓂᑦ. ᐅᖃᖅᑏ, ᑐᑭᓯᓯᒪᕗᖓ ᒐᕙᒪᒃᑯᑦ ᑮᓇᐅᔭᖅᑖᖅᑎᑦᑎᕙᙱᒻᒪᑕ 
ᑐᒃᓯᐊᕐᕕᓐᓂᑦ ᖃᓄᐃᓕᐅᕐᓂᐅᔪᓄᑦ, ᑭᓯᐊᓂ ᐅᖃᐅᓯᖃᕈᓐᓇᖅᐳᖓ ᐃᓱᒫᓘᑎᒋᔭᖏᓐᓂᑦ ᓂᕈᐊᖅᑎᒋᔭᒻᒪ 
ᒪᓕᒐᓕᐅᖅᑎᐅᓪᓗᖓ ᑕᕝᕙᓂ ᒪᓕᒐᓕᐅᕐᕕᒻᒥ. ᐅᖃᖅᑏ, ᖁᕐᓗᖅᑐᕐᒥᐅᑦ ᐊᐱᕆᕗᑦ ᑮᓇᐅᔭᑎᒍᑦ 
ᐃᑲᔪᖅᑕᐅᔪᒪᓪᓗᑎᒃ ᓄᓇᕗᒻᒥᐅᓂᑦ ᑐᒃᓯᐊᕐᕕᓕᐅᒃᑲᓐᓂᖁᓪᓗᑕ. ᑐᓂᔭᓕᒫᑦ ᐅᑎᑦᑎᒐᔅᓴᐅᒐᔭᖅᐳᑦ 
ᑖᒃᓰᔭᐅᑎᑎᒍᑦ. ᖃᓄᑐᐃᓐᓇᖅ ᐃᑲᔪᕈᓐᓇᕈᔅᓯ ᐃᓪᓗᓕᐅᒃᑲᓐᓂᖁᓪᓗᑕ ᖁᔭᒋᔭᒻᒪᕆᐅᒐᔭᖅᐳᑦ ᒪᓕᒐᓕᐅᖅᑎᓕᒫᑦ 
ᖃᐅᔨᒪᒻᒪᑕ ᐃᓪᓗᔅᓴᐃᑦ ᐊᑭᑐᔪᒻᒪᕆᐅᒻᒪᑕ ᓄᓇᕗᒻᒥ. 
 
ᐊᔭᐅᕆᐊᒃᑲᓐᓂᕈᒪᕙᒃᑲ ᐃᓕᖅᑯᓯᓕᕆᔨᒃᑯᑦ ᑕᑯᒋᐊᖁᓪᓗᒋᑦ ᓴᐳᔾᔨᖁᓪᓗᑕ ᐱᑐᖃᐅᔪᒥᑦ. ᐊᒥᓱᓂᑦ 
ᐅᐊᑦᑎᐊᕈᕐᓂᓴᕐᓂᒃ ᑐᒃᓯᐊᕐᕕᖃᐅᕋᑦᑕ ᐃᓪᓗᕕᒐᖅᑎᑐᑦ ᓴᓇᓯᒪᔪᓂᑦ ᑕᒫᓂ ᐃᖃᓗᓐᓂᑦ ᐊᒻᒪᓗ ᑐᒃᓯᐊᕐᕕᖓᑦ 
ᑯᒑᕐᔪᒻᒥ ᐃᓪᓗᓕᒻᒥ ᐃᖃᓗᑦᑑᑦᑎᐊᕐᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐲᑯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᔅᓴᖏᑦ 023 -2(1): ᐊᕐᕌᒍᑕᒫᖅᓯᐅᑦ ᓄᓇᕗᒻᒥ ᑕᑯᔭᒐᖃᕐᓇᖅ  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓪᓕᖅᐹᒥ ᒫᓐᓇ ᐱᕕᔅᓴᖃᖅᑎᑕᐅᔪᒪᕗᖓ 
ᓄᓇᕗᒻᒥᐅᑦ ᐊᓈᓇᐃᑦ ᐅᓪᓗᖓᓂ ᐅᓪᓗᖃᑦᑎᐊᖁᓪᓗᒋᑦ. ᐊᒥᓲᔪᒍᑦ ᑕᕝᕙᓂ ᒪᓕᒐᓕᐅᕐᕕᒻᒥ, ᐊᔪᕐᓇᕋᔭᕐᒪᑦ 
ᐃᖅᑲᓇᐃᔭᕆᐊᖓ ᖃᐅᔨᒪᔪᖓᓕ ᓇᒻᒥᓂᖅ ᒪᓕᒐᓕᐅᖅᑎᐅᓯᒪᓕᕋᒪ ᐊᑯᓂᑲᓪᓚᑦ ᐃᑲᔪᖅᓱᖅᑕᐅᖃᑦᑕᖏᒃᑯᑦᑕ 
ᐊᖏᕐᕋᒥ ᐃᖅᑲᓇᐃᔮᖃᕈᓐᓇᕋᔭᙱᓇᑦᑕ ᑕᒪᑐᒥᖓ. ᑕᐃᒪᐃᒻᒪᑦ ᐅᕙᖓ ᐊᒻᒪᓗ ᕿᑐᕐᖓᒃᑲ ᓄᓕᐊᕋ, ᓴᑭᒐ, 
ᓂᖏᐅᕌᐱᒃ ᐊᕐᓇᒃᑲᖅ ᑲᖏᖅᑐᒑᐱᒻᒦᑦᑐᖅ ᐊᓈᓇᐃᑦ ᐅᓪᓗᖓᓐᓂ ᐅᓪᓗᖃᑦᑎᐊᖁᕙᕋᑦᑕᐅᖅ. 
 
ᐅᖃᖅᑏ, ᐱᓇᓱᐊᕈᓯᐅᓚᐅᖅᑐᒥᑦ ᐃᖃᓗᓐᓂ ᐊᕐᕌᒍᑕᒫᑦ ᓄᓇᕗᒻᒥ ᑕᑯᔭᒐᖃᕐᓇᐅᓚᐅᕐᒪᑦ. ᑖᓐᓇ ᐊᕐᕌᒍᑕᒫᑦ 
ᐊᑐᖅᑕᐅᖃᑦᑕᖅᑐᖅ ᐊᖏᓪᓕᕙᓪᓕᐊᑐᐃᓐᓇᕐᒪᑦ ᐊᕐᕌᒍᑕᒫᑦ. ᑕᕝᕙᓂ ᐊᕐᕌᒍᒥ ᑲᒻᐸᓂᐅᔪᑦ, ᑲᑐᔾᔨᖃᑎᒌᑦ ᐊᒻᒪᓗ 
ᒐᕙᒪᒃᑯᓐᓄᑦ ᐊᖓᔪᖅᑳᖃᕐᕖᑦ ᑕᑯᔭᒐᖃᖅᑎᑦᑎᓚᐅᕐᒪᑕ ᖃᓄᐃᑦᑐᑐᐃᓐᓇᕐᓂᑦ ᐃᓚᖏᑦ ᓂᐅᕕᐊᔅᓴᖃᖅᑐᑎᒃ 
ᐊᒻᒪᓗ ᐱᔨᑦᓯᖅᑐᑎᒃ ᐃᓄᐃᑦ ᑕᑯᓐᓇᕋᔅᓴᓕᕆᔨᒃᑯᑦ ᓴᖅᑭᔮᖅᑎᑦᑎᓪᓗᑎᒃ ᓴᖅᑭᔮᖅᑎᑕᐅᓛᖅᑐᑎᒃ ᑕᓚᕖᓴᒃᑯᑦ. 
ᖃᐅᔨᒪᔭᐅᑦᑎᐊᖅᑑᑉ ᐅᓖᐱᑲ ᕖᕕᐅᑉ ᓄᑖᖅ ᑕᓚᕖᓴᒃᑯᑦ ᓴᖅᑭᔮᖅᑎᑦᑎᖃᑦᑕᕐᓂᕆᓛᖅᑕᖓ ᐃᓄᑦᑎᑑᖓᓪᓗᓂ 
ᑕᒪᒃᑯᓄᖓ ᐅᑭᐅᓕᓐᓄᑦ 99-ᓂᒃ ᓲᕐᓗ ᓯᕗᓕᖅᑎ ᐹᓪ ᐅᑲᓕᖅ, ᑕᑯᔅᓴᐅᓛᖅᑐᑎᒃ ᐅᑭᐊᔅᓵᖑᓕᖅᐸᑦ. ᐊᒻᒪᓗ 
ᐅᖃᖅᑏ, ᐃᙱᒃᑲᐅᓂᕋ ᓴᖅᑭᔮᖅᑎᑕᐅᓛᖅᑐᓂ. 
 
ᑕᑯᔭᒐᖃᕐᓂᖅ ᑕᕝᕙᓂ ᐊᕐᕌᒍᒥ ᐊᕐᕌᒍᑕᒫᑦ ᓴᖅᑭᔮᖅᑎᑦᑎᓐᓇᐅᔪᒥ ᓂᕆᑎᑦᑎᓚᐅᖅᐳᑦ ᐊᒻᒪᓗ 
ᑐᓂᕐᕈᑕᐅᓂᐊᖅᑐᓂᒃ ᑮᓇᐅᔭᓂᒃ ᓄᐊᑦᑎᓪᓗᑎᒃ. ᑕᕝᕙᓂ ᐊᕐᕌᒍᒥ ᐊᒥᓱᑲᓪᓚᐃᑦ ᓄᓇᕗᒻᒥᐅᑦ ᓴᓇᙳᐊᒐᖏᑦ, 
ᑎᑎᖅᑐᒐᖏᑦ ᐊᒻᒪᓗ ᓴᓈᖏᑦ ᐊᑭᑦᑐᕋᐅᑕᐅᓚᐅᖅᐳᑦ. 

ᐱᖃᑕᐅᔪᑦ ᑲᓇᑕᒥ ᐊᒻᒪᓗ ᓛᐸᑐᐊᕆᒥ ᐱᐅᔅᓴᖅᑐᒻᒪᕆᐅᓚᐅᖅᐳᑦ ᑐᙵᓱᑦᑎᑕᐅᑦᑎᐊᕐᓂᖏᓐᓂᑦ ᐊᒻᒪᓗ 
ᐱᔪᓐᓇᖅᑐᒻᒪᕆᐅᓂᖏᓐᓂᑦ, ᐃᔪᓐᓇᖅᑐᒻᒪᕆᐳᓂᖅ ᓴᖅᑭᔮᓚᐅᖅᐳᖅ ᓄᓇᕗᒻᒦᓐᓂᖏᓐᓂᑦ ᐋᖅᑭᔅᓱᐃᔨᐅᔪᓄᑦ, 
ᐃᖅᑲᓇᐃᔭᖅᑎᓄᑦ ᐊᒻᒪᓗ ᐃᖃᓗᒻᒥᐅᓄᑦ. 
 
ᐱᕕᔅᓴᖃᖅᑎᑕᐅᔪᒪᕗᖓ ᖁᔭᓐᓇᒦᖅᑐᒍ ᓯᑏᕝ ᑯᒃ ᐊᒻᒪᓗ ᐱᓕᕆᖃᑎᖏᑦ ᐊᐅᓚᑦᑎᑦᑎᐊᖅᑐᒻᒪᕆᐅᓚᐅᕐᒪᑕ 
ᑕᑯᔭᒐᖃᕐᓇᐅᔪᒥᑦ ᐊᒻᒪᓗ ᐊᐅᓚᓂᖃᑦᑎᐊᖅᑐᒻᒪᕆᐅᒃᑲᓐᓂᓚᐅᕐᒪᑕ ᑕᕝᕙᓂ ᐊᕐᕌᒍᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᒡᔪᑎᒃᓴᖅ 3, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᒡᔪᑎᒃᓴᖅ 4, ᐅᑎᕐᓗᓂ ᐅᖃᐅᓯᒃᑯᑦ 
ᐊᐱᖅᑯᑎᓄᑦ. ᑲᑎᒡᔪᑎᒃᓴᖅ 5, ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᐊᑭᓱᒃ. 
 
ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᖓᔪᖅᑳ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᔪᒪᓪᓗᖓ ᓄᓇᕗᑦ ᓯᕗᓂᒃᓴᕗᒻᒥ 
ᐃᓕᓐᓂᐊᖅᑎᐅᔪᖅ. ᐊᐃᑉᐸᕆᓕᖅᑕᖓᓂᒃ ᐊᕐᕌᒍᐊᓂ ᐃᓕᓐᓂᐊᖅᑐᖅ, ᑕᐃᕕᑦ ᔪᐊᓇᓯ ᑕᒫᓃᑦᑐᖅ. 
 
>>ᐸᑦᑕᑐᖅᑐᑦ  
 
ᐅᖃᖅᑎ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᓯᒪᒐᓗᐊᖅᑎᓪᓗᑎᑦ ᓂᕈᐊᖅᑕᐅᕋᑖᓐᓂᑯᒥᒃ 
ᐊᖓᔪᖅᑳᖓᓂᒃ ᓄᓇᕗᑦ ᑐᙵᕕᒃᑯᑦ, ᐹᓪ ᖃᓗᑦᔭᖅ ᐊᒻᒪᓗᑕᐅᖅ ᓴᐃᒪᓐ ᕿᓚᕝᕙᖅ. 
 
>>ᐸᑦᑕᑐᖅᑐᑦ  
 
ᐅᖃᖅᑎ: ᐃᖅᓱᖅᑎ. 
 
ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᐅᕗᙵᓪᓗᓂ ᑲᑎᒪᒡᔪᑎᒃᓴᒧᑦ 6, ᐅᖃᐅᓯᒃᑯᑦ ᐊᐱᖅᑯᑎᑦ. 
ᐅᖃᐅᓯᒃᑯᑦ ᐊᐱᖅᑯᑎᑦ. ᐋᕆᐊᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 001 – 2(1): ᓱᕈᕐᓇᖅᑐᓂᑦ ᓄᓇᕗᒥ ᓴᓗᒻᒪᖅᓴᐃᓂᖅ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑉᐳᖓ ᓯᕗᓪᓕᖅᐹᒥ ᐊᐱᖅᑯᑎᒋᔭᕐᓂᒃ 
ᐊᐱᕆᔪᓐᓇᕐᓂᐊᕋᒪ ᑕᕝᕙᓂ ᒪᓕᒐᓕᐅᖅᕕᒻᒥ ᑖᒃᓱᒧᖓ ᐊᕙᑎᓕᕆᔨᒃᑯᑦ ᐊᖓᔪᖅᑳᖓᓐᓄᑦ. 
 
ᐃᓱᒫᓘᑎᐅᔪᑦ ᑕᒪᑐᒧᖓ ᓱᕈᖅᑕᐅᓯᒪᔪᓄᑦ ᓄᓇᓄᑦ ᐱᒻᒪᕆᐊᓗᒻᒥᒃ ᐃᓱᒫᓘᑎᒋᔭᐅᒻᒪᑕ ᓄᓇᓕᓐᓄᑦ. ᐱᖓᓲᒻᒪᑕ 
ᓄᓇᐃᑦ ᐱᓗᐊᙳᐊᖅᑐᒥᒃ ᐃᓱᒫᓘᑎᒋᔭᒃᑲ, ᑲᖏᖅᑐᒑᐱᑐᖃᖅ ᑎᖑᐊᖅᔪᐃᑦ ᐊᒻᒪᓗ ᑭᓪᓕᓂᖅ. ᒫᑦᓯᒥ 
ᒐᕙᒪᑐᖃᒃᑯᑦ ᑮᓇᐅᔭᖏᑦ ᐃᓗᓕᖃᓚᐅᕐᒪᑕ ᑐᓴᕈᒥᓇᖅᑐᒥᒃ 3.5 ᒥᓕᐊᓐᓂᑦ ᐱᑕᖃᖅᑎᑕᐅᓂᐊᓕᕐᒪᑕ ᐊᕐᕌᒍᓄᑦ 
ᖁᓕᓄᑦ ᑕᒪᒃᑯᓄᖓ ᐊᖏᔫᑎᓄᑦ ᓄᓇᓄᑦ ᓴᓗᒻᒪᖅᓴᐃᔾᔪᑎᒃᓴᓂᒃ. 60-ᐳᓴᙵ ᑖᒃᓱᒧᖓᑦ ᑐᕌᖓᔪᖅ 
ᐅᑭᐅᖅᑕᖅᑐᒧᑦ. 
 
ᐊᐱᖅᑯᑎᒐ ᐊᖓᔪᖅᑳᒧᑦ ᒐᕙᒪᒃᑯᑦ ᓄᓇᕗᒻᒥ ᖃᓄᐃᓕᐅᕐᓂᐊᖅᐸᑦ ᓯᕗᓪᓕᖅᐸᐅᔾᔭᐅᓯᒪᑎᑕᐅᓗᑎᒃ ᑖᒃᑯᐊ 
ᓇᓗᓇᕈᓐᓃᖅᑎᑕᐅᓗᓂ ᒐᕙᒪᑐᖃᒃᑯᓐᓄᑦ ᐊᔪᓐᓇᖏᑉᐸᑦ. 

ᐅᖃᖅᑎ: ᐊᖓᔪᖅᑳᖅ ᑲᒪᒋᔭᖃᑦᑐᖅ ᐊᕙᑎᓕᕆᓂᕐᒥᒃ. ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᓯᕗᓪᓕᕐᒧᑦ ᐊᐱᖅᑯᑎᓐᓄᑦ ᐊᒻᒪᓗ 
ᓯᕗᓪᓕᐹᖅ ᐊᖓᔪᖅᑳᖅ ᐊᐱᕆᔭᐅᔪᖅ ᑕᕝᕙᓂ ᑲᑎᒪᕕᒻᒥ ᐊᐃᑉᐸᕆᓕᖅᑕᖓᓂ ᒪᓕᒐᓕᐅᖅᑏᑦ. ᖁᔭᓐᓇᒦᒃ.  
 
ᐄ, ᑖᒃᑯᓂᖓ ᐱᓕᕆᐊᖃᑦᑐᒍᑦ. ᑮᓇᐅᔭᐃᑦ ᐊᑐᐃᓐᓇᐅᔪᑦ ᐊᑐᐃᓐᓇᐅᓂᐊᖅᑐᑦ, 3.5 ᐱᓕᐊᓐ ᑲᓇᑕᒥ. 
ᐋᔩᕈᑎᖃᕐᓂᐊᖅᑐᒍᑦ ᑖᒃᓱᒥᖓ ᒫᓐᓇᑦᑎᐊᕈᓗᒃ ᐊᒻᒪᓗ ᐃᓱᒫᓘᑎᒋᔭᑎᑦ ᓱᕈᖅᑕᐅᓂᖏᓐᓄᑦ, ᐱᓯᒪᔭᕗᑦ 
ᑐᓴᐅᒪᔾᔪᑎᓕᒫᑦ ᐃᓗᐊᓂ ᒐᕙᒪᑦᑕ ᐊᒻᒪᓗ ᑖᓐᓇ ᓯᕗᓪᓕᖅᐹᖑᖃᑕᐅᒻᒪᑦ 2003-ᒥ ᐱᓕᕆᐊᕆᒋᐊᓯᓚᐅᖅᑕᕗᑦ. 
 
ᑎᑎᖅᑲᖁᑎᖃᑦᑐᒍᑦ ᑕᒪᑐᒧᖓ ᐊᒻᒪᓗ ᓱᕈᖅᑕᐅᓂᑯᓄᑦ, ᐱᓗᐊᖅᑐᒥ ᓄᓇᓕᓐᓂ ᓱᕈᖅᑕᐅᓯᒪᔪᑦ ᐅᕝᕙᓘᓐᓃᑦ 
ᓄᓇᒋᔭᐅᓂᑯᐃᑦ, ᐅᖃᐅᓯᕆᔭᐃᑦ, ᓲᕐᓗ ᑲᖏᑦᑐᒑᐱᑐᖃᐅᔪᒥ. ᐄ, ᐱᓕᕆᐊᖃᕐᓂᐊᖅᑐᒍᑦ ᑕᒪᒃᑯᓂᖓ ᐊᒻᒪᓗ 
ᑐᓴᐅᒪᑎᑦᑎᓂᐊᖅᑯᒍᑦ ᐃᓕᒃᓯᓐᓂᒃ ᐱᓕᕆᐊᕆᔭᑦᑎᓐᓂᒃ ᓱᕈᖅᑕᐅᓯᒪᓂᑯᓄᑦ ᐅᑭᐅᖅᑕᖅᑐᒥ. ᐊᒻᒪᑕᐅᖅ, 
ᐱᓕᕆᐊᖃᕐᓂᐊᕐᒥᔪᒍᑦ ᐊᓯᖏᓐᓂᒃ ᓄᓇᑖᕐᓂᕐᒧᑦ ᑲᑐᔾᔨᖃᑎᒌᑦ ᐅᖃᐅᓯᖃᖅᑎᓪᓗᒋᑦ ᓴᓗᒻᒪᖅᓴᐃᓂᕐᒥᑦ 
ᓱᕈᕐᓇᖅᑐᖃᖅᑐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᐋᕆᐊᒃ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᔅᓴᖃᒃᑲᓐᓂᕋ. ᖃᐅᔨᔪᒪᕗᖓ ᖃᖓᒃᑯᑦ 
ᓴᓗᒻᒪᓴᖅᑕᐅᒋᐊᓕᕋᔭᕐᒪᖔᖅ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᖅ, ᑐᓴᑦᑕᐅᑎᒋᕋᑖᙱᓇᒃᑭᑦ. ᐄ, 
ᐱᓯᒪᑦᑎᕗᒍᑦ ᑎᑎᖅᑲᓂᒃ, ᐅᖃᖅᑲᐅᒐᒪᐃᓛᒃ. ᐅᖃᐅᓯᖃᕈᕕᑦ ᑲᖏᖅᑐᒑᐱᑐᖃᕐᒥᑦ, ᐄ ᐅᐸᓗᖓᐃᖅᓯᒪᓕᖅᐳᒍᑦ 
ᐊᒻᒪᓗ ᐱᓕᕆᐊᕆᓪᓗᑎᒃᑯ ᒫᓐᓇᐅᔪᖅ ᓄᓇᓕᓐᓂ ᒐᕙᒪᓕᕆᔨᒃᑯᑦ ᐃᓚᒋᔭᐅᓂᐊᖅᐳᑦ ᐱᓕᕆᖃᑕᐅᓗᑎᒃ 
ᑕᒪᑐᒥᖓ ᐋᔩᕈᑎᒋᒋᐊᕈᑎᒋᔪᓐᓇᕐᓂᐊᓕᖅᑐᑎᒃᑯ ᐅᑭᐊᔅᓵᕋᑖᕐᒥ. ᖃᓄᐃᓕᐅᕐᓂᐊᕐᒪᖔᑕ ᑕᒪᑐᒧᖓ. ᒪᕐᕉᒻᒪᑎᒃ 
ᐱᖓᓱᓪᓘᓐᓃᑦ ᐊᐱᖅᑯᑎᒋᔭᑎᑦ. ᑕᒪᑐᒥᖓ ᐱᓕᕆᐊᖃᖃᑦᑕᖅᓯᒪᒐᑦᑕ, ᐅᖃᖅᑲᐅᒐᒪ ᑎᑎᖅᑲᓂᒃ 
ᐱᓯᒪᑦᑎᓕᖅᐳᒍᑦ ᑕᒪᑐᒧᖓ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐋᕆᐊᒃ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑭᖑᓪᓕᖅᐹᖅ ᐊᐱᖅᑯᑎᔅᓴᕋ. ᖃᐅᔨᔪᒪᕗᖓ ᖃᓄᐃᓕᐅᕐᒪᖔᑕ 
ᖃᐅᔨᒪᒋᐊᖁᓪᓗᒋᑦ ᐃᓄᐃᑦ ᐱᓕᕆᖃᑕᐅᑦᑎᐊᕋᔭᕋᓗᐊᕐᒪᖔᑕ ᓴᓗᒻᒪᖅᓴᐃᓕᖅᐸᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐊᕙᑎᓕᕆᓂᕐᒧᑦ, ᐊᖓᔪᖅᑳᖅ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇᐅᔪᖅ ᓄᐱᓕᕆᐊᖃᕐᒪᑕ ᕿᑭᖅᑕᕐᔪᐊᓂᑦ 
ᐅᓇᓕᖃᕐᕕᒥᓂᕐᒥᑦ ᓴᓗᒻᒪᖅᓴᐃᓪᓗᑎᒃ ᐊᒻᓗ ᐃᓄᓐᓂᒃ ᐃᖅᑲᓇᐃᔭᖅᑎᖃᖅᑐᑎᒃ. ᑕᑯᒋᐊᕋᓱᐊᖅᐳᒍᑦ 
ᐊᒥᓱᒃᑲᓂᕐᓂᒃ ᐃᓄᓐᓂᒃ ᐃᖅᑲᓇᐃᔭᖅᑎᑖᕈᓐᓇᕐᒪᖔᑦᑕ. ᐄ, ᖃᐅᔨᒪᒋᐊᑦᑎᐊᕐᓂᐊᖅᐳᒍᑦ ᐃᓄᐃᑦ 
ᐃᖅᑲᓇᐃᔭᖅᑎᑕᐅᑦᑎᐊᕋᓗᐊᕐᒪᖔᑕ ᓴᓗᒻᒪᖅᓴᐃᖃᑕᐅᓗᑎᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 

ᐊᐱᖅᑯᑦ 002 – 2(1): ᓯᕗᓪᓕᐅᔪᒃᓴᐃᑦ ᐃᓐᓇᑐᖃᕐᓄᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᕙᕋ ᐊᖓᔪᖅᑳ ᐃᓕᖅᑯᓯᓕᕆᔨᒃᑯᓐᓄᑦ. ᐅᖃᖅᑏ, 
ᐊᖓᔪᖅᑳᖃᕐᕖᑦ, ᐊᐱᕆᔪᒪᕗᖓ ᑭᓲᒻᒪᖔᑕ ᓯᕗᓪᓕᐅᔾᔭᐅᖁᔭᖏᑦ ᐃᓐᓇᑐᖃᐃᑦ ᓄᓇᕗᒻᒥ. ᐱᑕᖃᖅᐸᑦ ᑭᓲᕙᑦ 
ᐱᖓᓱᑦ ᓯᕗᓪᓕᐅᔾᔭᐅᖁᔭᖏᐃᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᓕᖅᑯᓯᓕᕆᔨᒃᑯᓐᓄᑦ, ᐊᖓᔪᖅᑳ ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᒃ ᖁᑦᑎᑦᑐᕐᒧᑦ ᒪᓕᒐᓕᐅᖅᑎ. 
ᑐᑭᓯᑦᑎᐊᕈᒃᑯ ᐊᐱᖅᑯᑎᒋᔭᐃᑦ ᐊᐱᕆᕖᑦ ᑭᓲᒻᒪᖔᑕ ᓯᕗᓪᓕᐅᔾᔭᐅᖁᔭᐃᑦ ᐃᓐᓇᑐᖃᕐᓄᑦ. ᒫᓐᓇᐅᔪᖅ 
ᐅᐸᓗᖓᐃᔭᐃᕗᒍᑦ ᐃᓐᓇᕼᑐᖃᕐᓄᑦ ᐃᑲᔪᖅᓱᖁᓪᓗᑕ ᐃᓐᓇᑐᖃᕐᓂᑦ. ᑕᐃᔭᐅᓪᓗᓂ "ᐃᓐᓇᑐᖃᕐᓄᑦ ᐸᕐᓇᐅᑦ" 
ᐱᓕᕆᐊᕆᔭᕗᑦ ᐊᒻᒪᓗ ᓯᕗᓪᓕᐅᔾᔨᓂᐊᑐᑕ ᐃᓄᑦᑎᑐᑦ ᐅᖃᐅᓯᕐᒥᑦ ᓄᓇᕗᒻ, ᐃᖅᑲᖅᑐᐃᕕᒃᑯᑎᒍᑦ 
ᐊᖏᕈᑕᐅᓯᒪᒋᐊᖃᕐᒪᑦ. ᐃᓄᑦᑎᑐᑦ ᐅᖃᐅᓯᕐᒨᖓᓚᐅᖅᐳᑦ ᓯᕗᓪᓕᐅᔾᔭᐅᖁᕙᕗᑦ ᑕᕝᕙᓃᓐᓂᑎᓐᓂᑦ 
ᒪᓕᒐᓕᐅᕐᕕᒻᒥ. ᑲᔪᓯᓂᐊᖅᐳᒍᑦ ᑕᒪᑐᒥᖓ ᐱᓕᕆᐊᖃᖅᑎᓪᓗᑕ. 
 
ᑕᒪᓐᓇ ᐱᓕᕆᐊᕆᓂᐊᕐᓗᒍ ᐊᐱᕆᖅᑲᐅᒐᕕᙵ ᐱᖓᓱᓂᒃ ᓯᕗᓪᓕᐅᔾᔭᐅᖁᔭᐅᔪᓂᒃ ᑐᕌᖓᔪᓂ 
ᐃᓐᓇᑐᖃᕆᔭᑦᑎᓐᓄᑦ. ᒫᓐᓇᐅᔪᖅ ᓂᐱᓕᐅᕆᕙᓪᓕᐊᔪᒍᑦ ᑕᒪᒃᑯᓂᖓ ᐃᓐᓇᑐᖃᐅᔪᓂᒃ ᒫᓐᓇᐅᔪᖅ, 
ᐃᓐᓇᑐᖃᖃᖅᑐᒍᑦ. 
 
ᑕᒪᒃᑯᐊ ᐃᓐᓇᑐᖃᕐᓄᑦ ᐱᓕᕆᐊᕆᔭᕗᑦ ᐅᐊᑦᑎᐊᕈ ᐅᖃᖅᑲᐅᒐᒪ ᒫᓐᓇᐅᔪᖅ ᓯᕗᓪᓕᐅᔾᔭᐅᖁᔭᕗᑦ ᑕᐃᒃᑯᐊ 
ᐃᓐᓇᑐᖃᐅᔪᑦ ᓂᐱᓕᐅᖅᑕᐅᓯᒪᓗᑎᒃ ᐃᓕᖅᑯᓯᐅᔪᓂᒃ ᐅᓂᒃᑳᕐᓯᒪᔪᑦ ᐊᒻᒪ ᒫᓐᓇᐅᔪᖅ ᑕᒫᓂ ᐊᕐᕌᒍᒥ ᑕᒪᓐᓇ 
ᑲᔪᓯᓂᐊᖅᑐᖅ ᐱᓕᕆᐊᕆᓐᓇᕐᓗᒋᑦ ᓄᓇᓕᐅᔪᑦ ᓇᓗᓇᐃᖅᑕᐅᓯᒪᔪᑦ ᐃᓐᓇᑐᖃᐅᔪᑦ ᓂᐱᓕᐅᖅᑕᐅᓗᑎᒃ. 
ᐱᑦᑎᐊᕋᓱᐊᕋᓗᐊᖅᑐᒍᑦ ᑕᒪᒃᑯᐊ ᐱᓯᒪᓇᓱᐊᕐᓗᒋᑦ ᐃᓐᓇᑐᖃᕆᔭᑦᑕ ᖃᐅᔨᒪᓂᕆᔭᖏᑦ. ᐊᐱᖅᑯᑎᒋᔭᐃᑦ 
ᑭᐅᔭᒃᓴᕆᒐᓗᐊᖅᐸᕋ. 
 
ᐅᖃᖅᑎ: ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ ᖁᔭᓐᓇᒦᓪᓗ ᑭᐅᒐᕕᙵ. 
 
ᐅᖃᖅᑎ, ᒥᑭᓂᕐᓴᐅᔪᓂ ᓄᓇᓕᐅᔪᓂ, ᐅᖃᖅᑲᐅᒐᒪ, ᐃᓪᓗᖁᑎᖃᙱᓇᑦᑕ ᑕᒪᒃᑯᓄᖓ ᐃᓐᓇᑐᖃᐅᔪᑦ 
ᐊᖏᓂᕐᓴᐅᔪᓂᓕ ᓄᓇᓕᐅᔪᓂ ᐱᖃᕋᓗᐊᓗᕐᒪᑕ, ᐊᐱᕆᔪᒪᔪᖓ ᐱᓕᕆᕕᒋᔭᓯ ᓴᓇᓂᐊᕐᒪᖔᑕ ᐃᓐᓇᑐᖃᐅᔪᓄᑦ 
ᐃᓪᓗᓐᓂ ᐃᓚᖏᓐᓂ ᓄᓇᓕᐅᔪᓂ ᓯᕗᓂᑦᑎᓐᓂᒃᓴᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑕᐹᕐᔪᒃ 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ, ᐃᓐᓇᑐᖃᕆᔭᑦᑎᓐᓄᑦ ᐊᒻᒪᓗ ᐅᕕᒃᑲᐅᔪᓄᑦ 
ᐃᓕᖅᑯᓯᑦᑎᓄᓪᓗ, ᓄᓇᕗᒻᒥ ᐋᖅᑭᒃᓯᒪᔭᕆᖅᑐᑦ, ᐃᓂᒃᓴᖃᖅᑎᑕᐅᓂᕐᒧᑦ ᐃᓐᓇᑐᖃᐅᔪᑦ, ᓇᓂᓯᔪᓐᓇᐸᒻᒪᑕ 
ᐃᓪᓗᓂᒃ ᐃᓐᓇᑐᖃᐅᔪᓄᑦ, ᑕᒪᓐᓇ ᐋᖅᑭᒃᓯᒪᕙᒌᖅᑐᖅ ᒪᓕᒃᑕᐅᔭᕆᐊᖃᖅᑐᓂᓗ ᐱᔭᕆᐊᖃᖅᑐᑎᒃ 
ᐃᓐᓇᑐᖃᐅᔪᓄᑦ ᐅᕕᒃᑲᐅᔪᓄᑦ ᐃᓪᓗᓂᒃ. 
 
ᐄ, ᐅᖃᖅᑎ, ᑕᐃᒪᐃᑦᑐᓂᒃ ᐊᑐᐃᓐᓇᖅᑕᖃᖅᑐᑦ ᓄᓇᓕᐅᔪᓂᒃ ᐃᓐᓇᑐᖃᐅᔪᓄᑦ. ᖁᔭᓐᓇᒦᒃ, ᐅᖃᖅᑎᑦ. 
 
ᐅᖃᖅᑎ: ᐹᓇᐸᔅ 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦ, ᐅᖃᖅᑎ. ᑭᖑᓪᓕᖅᐹᖅ ᐊᐱᖅᑯᑎᒐ, ᑕᒪᒃᑯᐊ ᐊᒥᓱᑦ ᐃᓐᓇᑐᖃᐅᔪᑦ 
ᐃᑲᔪᖅᑐᖅᑕᐅᓗᐊᖅᐸᙱᒻᒪᑕ ᐱᓗᐊᖅᑐᒥᒃ ᐊᖑᓇᓱᒃᑎᐅᔪᑦ ᑕᕝᕙᙵ ᓄᓇᓕᐅᔪᓂᒃ ᐱᓗᐊᖅᑐᒥᓪᓗ 
ᐃᓐᓇᑐᖃᐅᔪᑦ ᐊᓯᕙᕈᑎᒃᓴᐅᔪᓄᑦ ᐃᑲᔪᖅᑕᐅᕙᒃᑐᒐᓗᐊᑦ ᐅᕕᒃᑲᐅᔪᓂᒃ ᑕᕝᕙᓂᓗ ᐱᓕᕆᐊᖑᔪᒥᒃ, ᑮᓇᐅᔭᓂᒃ 
ᐊᑐᐃᓐᓇᖅᑕᖃᖅᐸ ᐊᑐᖅᑕᐅᔪᓐᓇᖅᑐᓂᒃ ᑕᒪᒃᑯᓄᖓ ᐃᓐᓇᑐᖃᐅᔪᓄᑦ ᐊᐅᓪᓚᕈᔾᔨᖃᑦᑕᕐᓂᕐᒧᑦ ᐅᕕᒃᑲᐅᔪᓂᒃ 
ᐃᓕᓐᓂᐊᖅᑎᑕᐅᓗᑎᒃ ᐊᓯᕙᕆᐅᕐᓴᓂᕐᒧᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᑕᐹᕐᔪᒃ 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐊᒥᓱᑲᓪᓚᐅᔪᓂᒃ ᐱᔭᒃᓴᐅᔪᓂᒃ ᐱᑕᖃᖅᑐᖅ. 
ᑐᓂᓯᔪᓐᓇᖅᐸᒃᑕᕗᑦ ᐃᑲᔪᕈᑕᐅᔪᓂᒃ ᑐᓂᕐᕈᑎᐅᔪᓂᒃ ᐊᒻᒪ ᑐᓂᓯᓂᐊᕈᑦᑎᒍᑦ, ᐅᕙᑦᑎᓐᓄᑦ ᐅᓂᒃᑳᖑᔪᒥ 
ᑐᓂᓯᔭᕆᐊᖃᖅᑐᑦ. ᐱᓗᐊᖅᑐᒥᒃ ᑐᕌᖓᔪᓂᒃ ᐃᓕᖅᑯᓯᑐᖃᐅᔪᓂᒃ ᐅᒃᐱᕆᔭᖏᓐᓂᓪᓗ ᐃᓄᐃᑦ, 
ᐊᐅᓪᓚᐅᔾᔭᐅᖃᑦᑕᕐᓂᐊᖅᑎᓪᓗᒋᑦ ᐊᔾᔨᒌᙱᕈᓘᔭᖅᑐᓂᒃ ᐋᖅᑭᒃᓯᓯᒪᔪᒍᑦ. 
 
ᐊᒻᒪ, ᐊᑐᖅᐸᒻᒥᔪᒍᑦ, ᐊᕐᕌᒍᑕᒫᑦ, ᑮᓇᐅᔭᖃᖅᑎᑦᑎᔪᓐᓇᖅᑐᒍ ᑐᒃᓯᕋᖅᑐᖃᖅᐸᑦ ᑕᐃᒫ ᐅᑭᐊᒃᓵᖅ 
ᑐᒃᓯᕋᕐᕕᒃᓴᐅᓛᕐᒥᔪᖅ ᓄᑖᓄᑦ ᑮᓇᐅᔭᓄᑦ ᐊᔾᔨᒌᙱᑦᑐᓄᑦ ᑕᐃᒪᐃᑦᑐᓄᑦ ᐃᕝᕕᑦ ᐅᖃᐅᓯᕆᔭᖏᓐᓄᑦ 
ᑎᓕᓂᐊᖅᐸᒃᑲ ᐃᖅᑲᓇᐃᔭᖅᑎᒃᑲ ᑐᑭᓯᒋᐊᕈᑎᒃᓴᐅᔪᓂᒃ ᐃᓕᓐᓄᑦ ᐊᑐᐃᓐᓇᖃᖁᓗᒋᑦ. ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᑎᓐᓂᒃ, ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ. ᑐᑐ. 
 
ᐊᐱᖅᑯᑦ 003 – 2(1): ᐃᑯᒻᒪᖅᑯᑎᑦ ᐊᑭᖏᓐᓂᑦ ᕿᒥᕐᕈᓇᒃᑎᓄᑦ ᑐᒃᓯᕋᐅᑎᓕᐊᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᐱᕆᔪᒪᔪᖓ ᐊᖓᔪᖅᑳᒧᑦ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔭᐅᓂᖏᓐᓄᑦ 
ᑲᑎᒪᔨᓄᑦ. 
 
ᐅᖃᖅᑎ, ᐃᓚᖓ 12(2) ᐆᒻᒪᖅᑯᑏᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᓄᑦ ᒪᓕᒐᖓᓐᓂ ᐅᖃᕐᓯᒪᒻᓕᒪᑦ 
ᐃᓗᐊᓂ 15 ᐱᓚᐅᖅᑎᓪᓗᒋᑦ ᑐᒃᓯᕋᐅᑕᐅᔪᒥᒃ ᐆᒻᒪᖅᑯᑎᓄᑦ ᐋᖅᑭᒃᓯᓂᕐᒧᑦ ᐊᑭᓕᐅᔾᔭᐅᖃᑦᑕᕐᓂᐊᖅᑐᒥᒃ, 
ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᓕᔨᐅᔪᑦ ᐅᖃᐅᔾᔨᒋᐊᖁᔭᐅᖃᑦᑕᕐᓂᐊᖅᐳᑦ ᑕᐃᒃᓱᒧᖓ ᑲᒪᔪᒧᑦ 
ᐊᖓᔪᖅᑳᖑᔪᒧᑦ ᑕᒪᒃᓱᒧᖓ. 
 
ᐊᐱᖅᑯᑎᒐ ᐊᖓᔪᖅᑳᒧᑦ ᑲᒪᔪᒧᑦ ᐆᒻᒪᖅᑯᑏᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᑦ ᑕᐃᒪᙵᓂᒃ ᔮᓐᓄᐊᕆ 1 
ᑕᒫᓂ ᐊᕐᕌᒍᒥ, ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᐊᐱᕆᔭᐅᖃᑦᑕᕐᒪᑕ ᐃᓗᐊᓂ ᑎᑎᕋᕐᓯᒪᔪᓂᒃ 
ᑲᑎᒪᔨᐅᔪᓂ ᐅᖃᐅᔾᔨᒋᐊᕈᓐᓇᕐᓗᑎᒃ ᑐᒃᓯᕋᐅᑕᐅᔪᓂᒃ ᓄᓇᕗᒻᒥ ᐆᒻᒪᖅᑯᑎᓕᕆᓂᕐᒧᑦ ᐊᑭᑦᑐᕆᐊᕈᑎᒃᓴᐅᔪᓂ. 
ᖁᔭᓐᓇᒦ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᐊᖓᔪᖅᑳᖅ ᐹ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ ᑐᒃᓯᕋᐅᑕᐅᔪᓂᒃ ᖃᐅᔨᒪᙱᑦᑐᖓ. ᖁᔭᓐᓇᒦ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑎ, ᓱᖅᑯᐃᓱᒃᑐᒃᓴᐅᔪᓯ ᐊᒥᓱᓪᓗ ᐃᓄᐃᑦ ᓱᖅᑯᐃᓱᒃᑐᑦ ᒪᓕᒐᓕᐅᖅᑎᓕᒫᓪᓗ 
ᓱᖅᑯᐃᓱᒃᑐᒃᓴᐅᔪᑦ ᐊᖓᔪᖅᑳᖑᔪᓪᓗ ᖃᐅᔨᒪᔪᑦ ᖃᐅᔨᒪᓪᓗᑎᓪᓗ ᐊᕐᕌᓂ ᑕᒪᒃᓱᒧᖓ ᑐᒃᓯᕋᖅᑐᖃᓚᐅᕐᒪᑦ 
ᐆᒻᒪᖅᑯᑎᓕᕆᔨᒃᑯᓐᓂᑦ ᕿᐱᓗᒃᑕᐅᓚᐅᖅᑐᖅ ᒐᕙᒪᐅᓚᐅᖅᑐᓂᒃ. 

ᑕᒪᒃᓱᒧᖓ, ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᐆᒻᒪᖅᑯᓄᑦ ᐊᑭᖏᓐᓄᑦ ᕿᒥᕈᔭᐅᓂᖏᓐᓄᑦ ᑲᑎᒪᔨᐅᔪᑦ ᖃᖓᒃᑯᑦ 
ᑐᒃᓯᕋᖅᑐᖃᕐᓂᐊᕐᒪᖔᖅ ᑐᓂᔭᐅᓂᐊᖅᑐᑦ ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕈᓂᕐᒧᑦ ᑲᑎᒪᔨᐅᔪᓄᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᒪᕐᕈᐃᓕᖓᕙᓪᓚᐃᒻᒪᑎᒃ ᒫᓐᓇᐅᔪᖅ ᐋᖅᑭᒃᓯᒪᔪᑦ 
ᐅᖃᐅᓯᕆᔭᐅᓚᐅᕐᒥᒻᒪᑦ ᐅᖅᓱᐊᓗᐃᑦ ᐊᑭᖏᓐᓄᑦ ᐊᖑᒻᒪᑎᔾᔪᑕᐅᔪᖅ ᑐᕌᖓᓗᐊᙱᑦᑐᖅ ᑕᒪᒃᑯᓄᖓ 
ᐊᑭᒋᔭᕆᐊᖃᖅᑕᖏᓐᓄᑦ. ᓂᕆᐅᒃᑲᓗᐊᖅᐳᒍᑦ, ᑕᒪᓐᓇ ᐊᑐᓕᖅᑕᐅᓂᐊᖅᑐᒃᓴᐅᕗᖅ ᐊᕐᕌᖑᔪᒥ ᑕᒫᓂ ᑭᓯᐊᓂ 
ᑲᑎᒪᑎᑦᑎᖃᑦᑕᕆᐊᖃᕋᔭᕐᒥᒻᒪᑕ ᕿᒥᕐᕈᓗᑎᓪᓗ ᐆᒻᒪᖅᑯᑎᓕᕆᓂᕐᒧᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᖏᓐᓄᑦ. 
ᑕᐃᒪᓕ ᖃᐅᔨᒪᑎᑕᐅᖁᓂᐊᖅᐸᒃᑲ ᒪᓕᒐᓕᐅᖅᑎᐅᔪᑦ, ᖃᐅᔨᒪᑦᑎᐊᖅᑐᑦ ᐊᑐᖅᑕᐅᕙᒃᑐᓂᒃ ᒫᓐᓇᐅᔪᖅ 
ᐋᖅᑭᒃᓯᒪᔪᓂᒃ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ  
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑎ, ᐃᓚᖓ ᒪᓕᒐᐅᔫᑉ 12(3). ᖃᐅᔨᒃᑲᐃᔾᔪᑕᐅᖁᔪᖅ ᐊᖓᔪᖅᑲᐅᑕᐅᔪᓄᑦ 
ᐊᖓᔪᖅᑳᒧᑦ ᑲᒪᔪᒧᑦ ᖃᐅᔨᒋᐊᕈᓐᓇᕐᓗᓂ ᖃᐅᔨᒃᑲᐃᓗᓂᓗ ᒪᐃᔭᐅᔪᓂᒃ ᐊᒻᒪ ᒪᓕᒐᓕᐅᖅᑎᐅᔪᓂᒃ ᑭᒡᒐᖅᑐᐃᔪᑦ 
ᓄᓇᓕᐅᔪᓂ ᐃᓱᒪᓕᐊᖑᓯᒪᔪᓂᒃ ᑐᒃᓯᕋᐅᑕᐅᔪᓂᒃ ᐅᖃᐅᔾᔨᒋᐊᕈᑕᐅᔪᓂᒃ ᖃᓄᐃᓕᔭᐅᓯᒪᓂᖏᓐᓄᑦ 
ᑐᒃᓯᕋᐅᑕᐅᔪᑦ ᓇᓗᓇᐃᖅᑕᐅᓯᒪᔪᑦ ᑐᒃᓯᕋᖅᑕᐅᓯᒪᔪᓪᓘᓐᓃᑦ ᐆᒻᒪᖅᑯᑎᓕᕆᔨᒃᑯᓐᓂᑦ. 
 
ᐊᖓᔪᖅᑳᖑᔪᖅ ᐊᖏᕈᓐᓇᖅᐸ ᑕᒪᒃᓱᒥᖓ ᐊᔪᕐᓇᕈᓐᓃᑐᐊᖅᐸᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᒪᓕᒐᑎᒍᑦ ᑕᐃᒪᐃᑦᑕᕆᐊᖃᕐᒪᑦ, ᑕᒪᒃᑯᐊ ᒪᓕᖃᑦᑕᕐᓂᐊᖅᐸᕗᑦ 
ᒪᓕᒃᑕᐅᔭᕆᐊᖃᖅᑐᑦ ᐅᖃᖃᑦᑕᕐᓯᒪᓪᓗᖓᓗ ᑕᕝᕙᓂ ᐊᑭᖏᓐᓄᑦ ᕿᒥᕐᕈᐅᓂᕐᒧᑦ ᑐᒃᓯᕋᐅᑕᐅᔪᑦ 
ᐱᒋᐊᕐᓯᒪᙱᒻᒪᑕ ᓱᓕ ᐱᒋᐊᑐᐊᖅᐸᑕᓗ, ᖃᐅᔨᒪᑦᑎᐊᕐᓂᐊᖅᐳᒍ ᖃᐅᔨᒪᑎᑕᐅᑦᑎᐊᕋᓗᐊᕐᒪᖔᑕ 
ᒪᓕᒐᓕᐅᖅᑎᐅᔪᑦ ᑭᒃᑯᑐᐃᓐᓇᐃᓪᓗ ᖃᐅᔨᒃᑲᖅᑕᐅᒐᔭᖅᐳᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎᑦ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᑰᓕ. 
 
ᐊᐱᖅᑯᑦ 004 – 2(1): ᓄᓇᕗᒥ ᐃᑯᒻᒪᖅᑯᑎᓄᑦ ᐊᑭᖏᓐᓂᖏᑦ ᐊᓯᔾᔨᓗᐊᖅᑕᐃᓕᒍᑎᒃ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᔪᖓ ᐃᑲᔪᖅᑐᐃᓗᖓ ᐃᖃᓗᓐᓄᑦ, ᒪᓕᒐᓕᐅᖅᑎ ᐃᖃᓗᐃᑦ 
ᕿᑎᐊᓄᑦ. 
 
ᑐᑭᓯᐅᒪᒐᒪ, ᐱᓕᕆᐊᖃᑦᑎᓪᓗᑕ ᑖᒃᓱᒥᖓ ᐃᓱᒫᓘᑎᐅᔪᒥᒃ ᓄᓇᓕᑦᑎᒍᑦ, ᐱᓕᕆᐊᖃᑦᑎᓪᓗᑕ 
ᐆᒻᒪᖅᑯᑎᓕᕆᔨᒃᑯᓐᓂᑦ ᐊᒻᒪᓗ ᐅᖅᓱᐊᓗᒻᒧᑦ ᐊᑭᓖᔾᔪᑕᐅᔪᖅ ᐊᙳᑎᓯᒪᔾᔪᑕᐅᓇᓱᐊᖅᑐᓂ, ᒥᓂᔅᑕᐅᕝᕕᒃ 
ᓈᒻᒪᔅᓴᓚᐅᕐᒪᑕ ᐅᑭᐊᒃᓵᖅ, 5 ᒥᓕᐊᓂᑦ ᑮᓇᐅᔭᓂᒃ ᐅᖅᓱᐊᓗᒻᒧᑦ ᐊᒻᒪᓗ ᑐᓂᔭᐅᓗᓂ, ᐅᖅᓱᐊᓗᒻᒧᑦ 
ᐊᑭᑦᑐᕆᐊᕈᑎᒥᒃ, ᐊᒻᒪᓗ ᑐᓂᔭᐅᓗᓂ ᖁᓪᓕᖅ ᑯᐊᐳᕇᓴᓐᑯᓐᓄᑦ. 
 
ᑕᒫᓂ ᐱᓇᓱᐊᕈᓯᐅᓂᐊᖅᑐᒥ, ᐱᑕᖃᒃᑲᓂᕐᓂᐊᖅᑐᖅ 10 ᒥᓕᐊᓐᓂᑦ ᑮᓇᐅᔭᓂᒃ. ᐱᑕᖃᕆᓪᓗᓂ ᐅᖅᓱᐊᓗᒻᒧᑦ 
ᑕᐃᒫᑦᓴᐃᓐᓇᓕᔾᔪᑎ, ᓴᓂᖅᕙᒃᑕᐅᔪᑦ ᐊᖏᖅᑕᐅᓯᒪᓕᖅᑐᑦ. ᑐᑭᓯᔭᑦᑎᒍᓪᓕ, ᐊᑭᖓᓄᑦ ᕿᒥᕐᕈᓂᕐᒧᑦ ᑲᑎᒪᔩᑦ 
ᑲᔪᓯᒍᓐᓇᑎᓐᓇᒋᑦ, ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᙵ ᐊᑭᖓᓂᒃ ᕿᒥᕐᕈᒍᓐᓇᑎᓐᓇᒋᑦ ᐊᒻᒪᓗ ᒥᓂᔅᑕᐅᕝᕕᑰᑐᑎᒃ 
ᐊᒻᒪᓗ ᐊᓯᔾᔩᓪᓗᑎᒃ. 

ᑐᑭᓯᓚᐅᖅᑐᒍᑦ ᑭᓯᐊᓂ ᐊᑐᓚᐅᕐᒪᑕ 15 ᒥᓕᐊᓐᓂᑦ. ᐊᑭᑦᑐᕆᐊᖅᓯᓂᐊᖅᑐᓂ ᐊᑭᖓᓂᒃ ᓂᐅᕕᖅᐸᑦᑐᓄᑦ. 
ᑕᒪᑐᒧᖓ, ᐊᐱᕆᔪᒪᔪᖓ ᐊᖓᔪᖅᑳᖓᓐᓂᒃ ᑲᒪᒋᔭᖃᑦᑐᒥᒃ ᑕᐃᒪᓐᓇᐃᑦᑑᒪᖔᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑖᓐᓇ ᖃᓂᑦᑐᒻᒪᕆᐊᓗᒃ ᓇᓚᐅᑦᑖᕈᑕᐅᓯᒪᔪᓄᑦ 
ᐱᓕᕆᐊᕆᓯᒪᖏᑕᕗᑦ ᓱᓕ, ᑕᐃᒪᐃᒻᒪᑦ ᑭᐅᒍᓐᓇᖏᑦᑐᖓ ᐊᐱᖅᑯᑎᒧᑦ ᐱᓕᕆᐊᕆᓯᒪᖏᓇᑦᑎᒍ 
ᑮᓇᐅᔭᖅᑑᑎᒃᓴᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᖓ ᐊᖓᔪᖅᑳᖓᓐᓂᒃ ᑲᒪᒋᔭᖃᑦᑐᒥᒃ ᑖᓐᓇ 5 ᒥᓕᐊᓐ 
ᑮᓇᐅᔭᖅ, ᓅᕕᕙᐅᓚᐅᖅᑐᒥ, ᐊᖏᖅᑕᐅᓚᐅᖅᑐᖅ ᐅᖅᓱᐊᓗᒻᒧᑦ ᑕᐃᒫᑦᓴᐃᓐᓇᓕᔾᔪᑕᐅᓂᐊᕐᓗᓂ. 
 
ᐅᖃᖃᑎᖃᑦᑎᓪᓗᑕ ᓯᕗᓪᓕᐅᓚᐅᖅᑐᒥᒃ ᑯᐊᐳᕇᓴᓐᑯᑦ ᐊᖓᔪᖅᑳᖓᓂᒃ, ᐊᐱᖅᓱᕋᑦᑎᒍ ᐊᐱᖅᑯᑎᓂᒃ ᐊᒻᒪᓗ 
ᐅᑎᖅᑎᒋᐊᖃᕋᑦᑎᒍ ᑮᓇᐅᔭᐃᑦ ᒐᕙᒪᒃᑯᑦ ᐊᑐᓚᐅᖅᑕᖏᑦ. ᐅᑎᖅᑎᑕᐅᔭᕆᐊᖃᕐᓂᐊᖅᑐᑎᒃ. ᐱᐊᓂᒃᑕᐅᓪᓗᓂ. 
ᑕᐃᓐᓇ 5 ᒥᓕᐊᓐ ᑖᓚᔅ ᐱᐊᓂᒃᑐᖅ. ᑐᑭᓯᑎᑦᑎᒍᓐᓇᓂᐊᖅᑭᑦ ᐅᕝᕙᓘᓐᓃᑦ ᑎᑎᕋᕐᓗᑎᑦ ᑖᓐᓇ 
ᐊᑭᓕᖅᑕᐅᓂᐊᕐᒪᖔᖅ ᑖᒃᑯᓇᙵᑦ ᐆᒪᖅᑯᑎᓕᕆᔨᒃᑯᑦ ᓂᐅᕕᖃᑦᑕᖅᑐᓄᑦ. ᑕᐃᒪᓐᓇ ᑭᓯᐊᓂ ᑮᓇᐅᔭᖅ 
ᐅᑎᖅᑎᑕᐅᓂᐊᖅᑐᖅ ᐊᑭᑦᑐᕆᐊᔅᓯᒍᓐᓇᓚᐅᖏᒻᒪᑕ, ᑕᐃᒪᐃᒻᒪᑦ ᑖᒃᑯᐊ ᒐᕙᒪᒃᑯᑦ ᓴᓂᖅᕙᐃᔭᕇᓚᐅᖅᑐᑦ 
ᑖᒃᑯᓂᖓ ᑮᓇᐅᔭᓂᒃ. 
 
ᓇᓚᐅᖅᑖᖅᑕᐅᓯᒪᔪᑦ ᑕᑯᓂᐊᖅᑕᕗᑦ, ᑐᓂᔭᐅᓂᐊᖅᑐᖅ 10 ᒥᓕᐊᓐᓂᑦ ᑮᓇᐅᔭᓂᒃ ᑖᒃᓱᒧᐊ ᐅᖅᓱᐊᓗᒻᒧᑦ 
ᐊᑭᑦᑐᕆᐊᖅᑕᐅᓂᖓᓄᑦ ᐊᙳᑎᓯᒪᔾᔪᑎᒧᑦ. ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᐅᓂᒃᑳᓕᐅᖁᓪᓗᒍ ᐱᓗᐊᖅᑐᒥᒃ 
ᓄᓇᓖᑦ ᑕᒪᕐᒥᐸᓗᒃ ᐊᑭᑐᔫᑎᓄᑦ ᓇᓚᐅᖅᑖᖅᓯᒪᓂᖃᓕᖅᐸᑕ ᐊᒻᒪᓗ ᑖᓐᓇ 5 ᒥᓕᐊᓐ ᐊᖏᖅᑕᐅᓯᒪᓕᕐᒪᑦ 
ᓄᕕᕙᒥ ᑲᑎᒪᓂᖃᑦᑎᓪᓗᒋᑦ ᒪᓕᒐᓕᐅᖅᑏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᕐᕌᓂ, ᐊᖏᖅᑕᐅᓚᐅᖅᑐᖅ. ᑐᕌᖓᓚᐅᖅᑐᖅ 
ᐊᕐᕌᒍᒧᑦ. 
 
ᐃᒪᐃᓐᓂᐊᕐᓚᐅᖅᑐᖅ, ᐃᓱᖃᑦᑐᑎᒃ ᑮᓇᐅᔭᑦ, ᑕᐃᒪᓐᓇ ᐃᑲᔪᓚᐅᖅᑯᒍᑦ ᑮᓇᐅᔭᑎᒍᑦ ᑖᒃᑯᓄᖓ ᓄᓇᕗᒻᒥ 
ᐆᒪᖅᑯᑎᓕᕆᔨᒃᑯᓐᓄᑦ. ᑕᐃᒪᐃᒻᒪᑦ, ᑭᐅᒍᓐᓇᖏᓚᖓ ᐊᐱᖅᑯᑎᖓᓄᑦ ᑭᓯᐊᓂᓕ ᐱᓕᕆᐊᖃᓕᕈᑦᑕ 
ᑮᓇᐅᔭᖅᑐᕈᑎᒃᓴᓂᒃ, ᑕᐃᒪᓕ ᑭᐅᒍᓐᓇᖅᓯᑕᐃᓐᓇᓛᖅᑯᖓ ᑕᐃᑲᓂ. ᖁᔭᓐᓇᒦᒃ, ᐅᖃᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᑎᕐᓗᑕ ᑲᑎᒪᒡᔪᑎᒃᓴᓄᑦ ᐅᓪᓗᒥ. ᐅᖃᐅᓯᒃᑯᑦ ᐊᐱᖅᑯᑎ. ᐱᑕᖃᑉᐸ ᓱᓕ ᐅᖃᐅᓯᒃᑯᑦ 
ᐊᐱᖅᑯᑎᓄᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᑎᑎᕋᖅᓯᒪᔪᖁᑎᓐᓂ ᐊᑎᕐᓂᒃ ᐱᑕᖃᕈᓐᓃᕋᒪ.  
 
ᑲᔪᓯᓗᑕ ᑲᑎᒪᒡᔪᑎᒃᓴᒧ 7, ᑎᑎᕋᖅᓯᒪᔪᑦ ᐊᐱᖅᑯᑎᑦ. ᑎᑎᕋᖅᓯᒪᔪᑦ ᐊᐱᖅᑯᑎᑦ. 
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 
ᑎᑎᕋᖅᓯᒪᔪᖅ ᐊᐱᖅᑯᑦ 001 – 2(1): ᐊᕕᑦᑐᖅᓯᒪᔪᓂᒃ ᐋᓐᓂᐊᕕᒃ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᖅᑯᑎᒐ ᑐᕌᖓᔪᖅ ᐊᖓᔪᖅᑳᒧᑦ ᑲᒪᒋᔭᖃᑦᑐᒧᑦ ᐋᓐᓂᐊᖅᑐᓕᕆᔨᒃᑯᑦ 
ᐊᒻᒪᓗ ᐃᓄᓕᕆᔨᒃᑯᑦ, ᐊᒻᒪᓗ ᐱᑦᔪᑎᖃᒻᒥᔪᖅ ᐊᕕᑦᑐᖅᓯᒪᔪᓂ ᐋᓐᓂᐊᕕᓐᓂᒃ. 

ᐃᓚᖓ ᓯᕗᓪᓕᖅ: ᕿᑭᖅᑕᓂ ᐋᓐᓂᐊᕕᒃᓴᖅ  
 
1. ᐱᒋᐊᕐᓗᓂ ᐃᐳᕈ 1- 2004, ᖃᑦᑎᐅᕙ ᑲᑎᑦᑐᒍ ᑮᓇᐅᔭᖅᑐᕈᑕᐅᓂᐊᖅᑐᒋᔭᐅᔪᖅ ᓴᓇᔭᐅᓂᖓᓄᑦ ᓄᑖᖅ 
ᕿᑭᖅᑖᓂ ᐋᓐᓂᐊᕕᒃᓴᖅ? 
2. ᐊᐃᑉᐸᖓ, ᐱᒋᐊᕐᓗᓂ ᐃᐳᕈ 1, 2004, ᐃᓱᒪᒋᔭᐅᔪᑦ ᖃᖓᑎᒋᐅᓂᐊᕐᒪᖔᑕ ᓴᓇᔭᐅᓂᖓᓄᑦ ᐊᒻᒪᓗ 
ᐱᐊᓂᒃᑕᐅᕕᒃᓴᖓᓄᑦ ᓄᑖᒧᑦ ᕿᑭᖅᑕᓂᑦ ᐋᓐᓂᐊᕕᒻᒧᑦ?  
3. ᐊᐃᐳᕈ 1, 2004-ᒥ ᖃᓄᐃᓕᖓᕙ ᐃᖅᑲᓇᐃᔭᓕᖅᑎᑦᑎᓂᖅ ᐊᒻᒪᓗ ᐃᓕᓐᓂᐊᖅᑎᑦᑎᓂᖅ ᐃᓄᓐᓂᑦ 
ᑳᓐᑐᕌᖃᖅᑐᓄᑦ ᐃᓪᓗᓕᐅᕈᓐᓇᕋᔭᖅᑐᓄᑦ ᕿᑭᖅᑕᓂᑦ ᐋᓐᓂᐊᕕᒻᒥ? 

ᐃ. ᑭᓱᓪᓚᑦᑖᖑᒐᔭᖅᐸᑦ ᐃᓄᓐᓄᑦ ᐃᖅᑲᓇᐃᔮᑦ ᖃᑦᑎᐅᓂᖏᑦ?  
ᐅ. ᖃᓄᖅ ᐃᓄᓐᓄᑦ ᐃᖅᑲᓇᐃᔮᑦ ᖃᑦᑎᐅᓂᖏᑦ ᑲᒪᒋᔭᐅᕙᑦ ᐊᒻᒪᓗ ᖃᐅᔨᓴᖅᑕᐅᕙᑦ? 
ᐊ. ᖃᑦᑎᑦ ᐃᓄᐃᑦ ᐃᖅᑲᓇᐃᔭᖅᑏᑦ ᐱᓕᕆᐊᖃᖅᐸᑦ ᑳᓐᑐᕌᖃᖅᑐᑎᒃ ᑕᒪᑐᒧᖓ ᐱᓕᕆᐊᕐᒧᑦ? 
ᐱ. ᐃᓕᓐᓂᐊᕐᓂᖅ ᐊᒻᒪᓗ ᐃᖅᑲᓇᐃᔭᕐᓂᕐᒧᑦ ᐃᓕᓐᓂᐊᕋᔅᓴᐃᑦ ᑳᓐᑐᕌᖃᖅᑐᓄᑦ ᖃᓄᐃᑦᑑᕙᑦ? 
ᐳ. ᖃᓄᒃᑲᓐᓂᖅ ᐃᓕᓐᓂᐊᕋᔅᓴᓂᒃ ᑳᓐᑐᕌᖃᖅᑐᑦ ᐱᓇᓱᐊᖅᓯᒪᕙᑦ? 

4. ᐊᐃᐳᕈ 1, 2004-ᒥ ᖃᓄᐃᑦᑑᕙᑦ ᐸᕐᓇᑕᐅᓯᒪᕗᑦ ᐊᕐᕌᒍᑕᒫᕐᒧᑦ ᐊᐅᓚᑕᐅᔪᑦ ᐊᒻᒪᓗ 
ᐋᖅᑭᐅᒪᐃᓐᓇᖅᑎᑦᑎᓂᕐᒧᑦ ᐊᑭᐅᔪᑦ ᓄᑖᒧᑦ ᕿᑭᖅᑕᓂᑦ ᐋᓐᓂᐊᕕᒻᒧᑦ? 
5. ᐊᐃᐳᕈ 1, 2004-ᒥ ᖃᓄᐃᓕᖓᕙ ᓄᑖᓄᑦ ᐃᖅᑲᓇᐃᔭᐃᓐᓇᕐᓂᐊᖅᑐᓄᑦ ᐊᒻᒪᓗ 
ᐃᖅᑲᓇᐃᔭᑲᐃᓐᓇᖃᑦᑕᕐᓂᐊᖅᑐᓄᑦ ᓄᑖᒧᑦ ᕿᑭᖅᑕᓂᑦ ᐋᓐᓂᐊᕕᒻᒧᑦ? 
6. ᐊᐃᐳᕈ 1, 2004-ᒥ ᖃᓄᐃᑦᑑᕙᑦ ᓇᓚᐅᑦᑖᖅᑕᐅᓯᒪᔪᑦ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ 
ᐊᑐᖅᑕᐅᓇᓱᐊᖅᑐᑦ ᓄᑖᒧᑦ ᕿᑭᖅᑕᓂᑦ ᐋᓐᓂᐊᕕᒻᒧᑦ? 
 
ᐃᓚᖓ ᑐᓪᓕᐊ: ᐱᕙᓪᓕᐊᔪᒃᑰᖅᓯᒪᔪᖅ ᑭᕙᓪᓕᕐᒥᑦ ᐊᓂᐊᕕᐊ ᒥᑦᓵᓄᑦ 
 
7. ᐊᐃᐳᕈ 1, 2004-ᒥ ᑭᓲᕙᑦ ᐊᑭᖏᑦ ᑲᑎᑦᑐᒋᑦ ᓄᑖᒧᑦ ᑭᕙᓪᓕᕐᒥᑦ ᐋᓐᓂᐊᕕᒻᒧᑦ ᑲᖏᖅᖠᓂᕐᒥᑦ? 
8. ᐊᐃᐳᕈ 1, 2004-ᒥ ᑭᓲᕙᑦ ᓇᓚᐅᑦᑖᖅᑕᐅᓯᒪᔪᑦ ᖃᖓᒃᑰᒐᔭᕐᒪᖔᖅ ᐃᓪᓗᓕᐅᕐᓂᕐᒧᑦ ᐊᒻᒪᓗ 
ᐱᔭᕇᖅᑕᐅᓂᖓᓄᑦ ᓄᑖᕐᒧᑦ ᑭᕙᓪᓕᕐᒥᑦ ᐋᓐᓂᐊᕕᒻᒧᑦ ᑲᖏᖅᖠᓂᕐᒥᑦ? 
9. ᐊᐃᐳᕈ 1, 2004-ᒥᖃᓄᐃᓕᖓᕙᑦ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᒻᒪᓗ ᐃᓕᓐᓂᐊᖅᑎᑦᑎᓂᕐᒧᑦ ᐃᓄᓐᓂᒃ 
ᑳᓐᑐᕌᖃᖅᑐᓄᑦ ᐃᓪᓗᓕᐅᕈᓐᓇᕋᔭᖅᑐᓄᑦ ᑭᕙᓪᓕᕐᒥᑦ ᐋᓐᓂᐊᕕᒻᒧᑦ ᑲᖏᖅᖠᓂᕐᒥᑦ? ᐊᒻᒪᓗ; 

ᐃ. ᑭᓲᕙᑦ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᑐᓂᑦ ᑳᓐᑐᕌᖃᖅᑐᓄᑦ? 
ᐅ. ᖃᓄᖅ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᓈᓴᖅᑕᐅᕙᑉᐸ ᐊᒻᒪᓗ ᖃᐅᔨᓴᖅᑕᐅᕙᑉᐸ? 
ᐊ. ᖃᑦᑎᐅᕙᑦ ᐃᓄᐃᑦ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑐᑦ ᑳᓐᑐᕌᖃᖅᑐᓄᑦ ᑕᒪᑐᒧᖓ ᐱᓕᕆᐊᕐᒧᑦ? 
ᐱ. ᖃᓄᖅ ᐃᓕᓐᓂᐊᖅᑎᑦᑎᓂᕐᒧᑦ ᐸᕐᓇᐅᑎᓯᖃᖅᐸᑦ ᑳᓐᑐᕌᖃᖅᑐᑦ? 
ᐳ. ᖃᓄᒃᑲᓐᓂᖅ ᐃᓕᓐᓂᐊᖅᑎᑦᑎᓂᐊᖅᐸᑦ ᐃᖅᑲᓇᐃᔭᖅᑎᐅᓂᕐᒧᑦ ᐸᕐᓇᐅᑎᐅᔪᑦ ᐱᓇᓱᐊᖅᑕᐅᔪᑦ 

ᑳᑐᓐᕌᖃᖅᑐᓄᑦ? 
10. ᐊᐃᐳᕈ 1, 2004-ᒥ ᑭᓲᕙᑦ ᓇᓚᐅᑦᑖᖅᑕᐅᓯᒪᔪᑦ ᐊᕐᕌᒍᑕᒫᕐᒧᑦ ᐊᐅᓚᑕᐅᓂᐊᖅᑐᓄᑦ ᐊᒻᒪᓗ 
ᐋᖅᑭᐅᒪᐃᓐᓇᕈᑎᓄᑦ ᐊᑭᐅᔪᑦ ᓄᑖᒧᑦ ᑭᕙᓪᓕᕐᒥᑦ ᐋᓐᓂᐊᕕᒻᒧᑦ ᑲᖏᖅᖠᓂᕐᒥᑦ? 
11. ᐊᐃᐳᕈ 1, 2004-ᒥ ᑭᓲᕙᑦ ᓇᓚᐅᑦᑖᖅᑕᐅᓯᒪᔪᑦ ᓄᑖᕐᒧᑦ ᐃᖅᑲᓇᐃᔭᐃᓐᓇᕐᓂᐊᖅᑐᓄᑦ ᐊᒻᒪᓗ 
ᐃᖅᑲᓇᐃᔭᑲᐃᓐᓇᖃᑦᑕᓂᐊᖅᑐᓄᑦ ᑭᓪᓕᕐᒥᑦ ᐋᓐᓂᐊᕕᒻᒧᑦ ᑲᖏᖅᖠᓂᕐᒥ? 
12. ᐊᐃᐳᕈ 1, 2004-ᒥ ᑭᓲᕙᑦ ᓇᓚᐅᑦᑖᖅᑕᐅᓯᒪᔪᑦ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓇᓱᐊᕐᓂᕐᒧᑦ ᓄᑖᒧᑦ ᑭᓪᓕᕐᒥᑦ 
ᐋᓐᓂᐊᕕᒻᒧᑦ ᑲᖏᖅᖠᓂᕐᒥ? 
 



ᐱᖓᔪᐊᑦ, ᒪᐃ 12, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐃᓚᖓ ᐱᖓᔪᐊᑦ ᕿᑎᕐᒥᐅᓂᑦ ᐋᓐᓂᐊᕕᒻᒧᑦ: 
 
13. ᐊᐃᐳᕈ 1, 2004-ᒥᑭᓲᕙᑦ ᐊᑭᐅᓂᐊᖅᑐᒋᔭᐅᔪᑦ ᐃᓪᓗᓕᐅᕐᓂᕐᒧᑦ ᓄᑖᒥᑦ ᐋᓐᓂᐊᕕᓕᐅᕐᓂᕐᒧᑦ 
ᑳᑐᓐᕌᖃᖅᑐᓄᑦ? (ᐋᓐᓂᐊᕕᒃ ᕿᑎᕐᒥᐅᓂᑦ ᐃᖃᓗᑦᑑᑦᑎᐊᕐᒥᑦ). 
14. ᐊᐃᐳᕈ 1, 2004-ᒥ ᖃᓄᐃᓕᖓᕙᑦ ᖃᖓᒃᑰᓂᐊᕐᒪᖔᖅ ᐃᓪᓗᒧᓕᐅᖅᑕᐅᓂᖓ ᐊᒻᒪᓗ ᐱᔭᕇᖅᑕᐅᓂᖓ 
ᐊᓐᓂᐊᕕᒃ ᕿᑎᕐᒥᐅᓂᑦ ᐃᖃᓗᑦᑑᑦᑎᐊᕐᒥᑦ? 
15. ᐊᐃᐳᕈ 1, 2004-ᒥ ᖃᓄᐃᓕᖓᕙ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᒻᒪᓗ ᐃᓕᓐᓂᐊᖅᑎᑦᑎᓂᕐᒧᑦ ᐃᓄᓐᓂᒃ 
ᑳᑐᓐᕌᖃᖅᑐᓄᑦ ᐃᓪᓗᓕᐅᕈᓐᓇᖅᑐᓄᑦ ᐊᓐᓂᐊᕕᒃ ᕿᑎᕐᒥᐅᓂᑦ ᐃᖃᓗᑦᑑᑦᑎᐊᕐᒥᑦ? ᐊᒻᒪᓗ; 

ᐃ. ᑭᓲᕙᑦ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᑐᓂᑦ ᑳᓐᑐᕌᖃᖅᑐᓄᑦ? 
ᐅ. ᖃᓄᖅ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᓈᓴᖅᑕᐅᕙᑉᐸ ᐊᒻᒪᓗ ᖃᐅᔨᓴᖅᑕᐅᕙᑉᐸ? 
ᐊ. ᖃᑦᑎᐅᕙᑦ ᐃᓄᐃᑦ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑐᑦ ᑳᓐᑐᕌᖃᖅᑐᓄᑦ ᑕᒪᑐᒧᖓ ᐱᓕᕆᐊᕐᒧᑦ? 
ᐱ. ᖃᓄᖅ ᐃᓕᓐᓂᐊᖅᑎᑦᑎᓂᕐᒧᑦ ᐸᕐᓇᐅᑎᓯᖃᖅᐸᑦ ᑳᓐᑐᕌᖃᖅᑐᑦ? 
ᐳ. ᖃᓄᒃᑲᓐᓂᖅ ᐃᓕᓐᓂᐊᖅᑎᑦᑎᓂᐊᖅᐸᑦ ᐃᖅᑲᓇᐃᔭᖅᑎᐅᓂᕐᒧᑦ ᐸᕐᓇᐅᑎᐅᔪᑦ ᐱᓇᓱᐊᖅᑕᐅᔪᑦ 

ᑳᑐᓐᕌᖃᖅᑐᓄᑦ? 
16. ᐊᐃᐳᕈ 1, 2004-ᒥ ᐊᐃᐳᕈ 1, 2004-ᒥ ᑭᓲᕙᑦ ᓇᓚᐅᑦᑖᖅᑕᐅᓯᒪᔪᑦ ᐊᕐᕌᒍᑕᒫᕐᒧᑦ ᐊᐅᓚᑕᐅᓂᐊᖅᑐᓄᑦ 
ᐊᒻᒪᓗ ᐋᖅᑭᐅᒪᐃᓐᓇᕈᑎᓄᑦ ᐊᑭᐅᔪᑦ ᓄᑖᒧᑦ ᐊᓐᓂᐊᕕᒻᒧᓱᑦ ᕿᑎᕐᒥᐅᓂᑦ ᐃᖃᓗᑦᑑᑦᑎᐊᕐᒥᑦ? 
17. ᐊᐃᐳᕈ 1, 2004-ᒥ ᑭᓲᕙᑦ ᓇᓚᐅᑦᑖᖅᑕᐅᓯᒪᔪᑦ ᓄᑖᕐᒧᑦ ᐃᖅᑲᓇᐃᔭᐃᓐᓇᕐᓂᐊᖅᑐᓄᑦ ᐊᒻᒪᓗ 
ᐃᖅᑲᓇᐃᔭᑲᐃᓐᓇᖃᑦᑕᓂᐊᖅᑐᓄᑦ ᐊᓐᓂᐊᕕᒻᒧᑦ ᕿᑎᕐᒥᐅᓂᑦ ᐃᖃᓗᑦᑑᑦᑎᐊᕐᒥᑦ? 
18. ᐊᐃᐳᕈ 1, 2004-ᒥ ᑭᓲᕙᑦ ᓇᓚᐅᑦᑖᖅᑕᐅᓯᒪᔪᑦ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓇᓱᐊᕐᓂᕐᒧᑦ ᓄᑖᒧᑦ 
ᐊᓐᓂᐊᕕᒻᒧᑦ ᕿᑎᕐᒥᐅᓂᑦ ᐃᖃᓗᑦᑑᑦᑎᐊᕐᒥᑦ? 
 
ᐅᖃᖅᑎ (ᑐᓵᔨᒃᑯᑦ): ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᔅᓴᖅ 7. ᒪᓕᒐᓕᐅᖅᑎ ᐃᖃᓗᑦᑑᑦᑎᐊᕐᒧᑦ, ᐲᑐᓴᓐ. 
 
ᑎᑎᕋᖅᓯᒪᔪᖅ ᐊᐱᖅᑯᑦ 002 – 2(1): ᓄᓇᕗᒥ ᑮᓇᐅᔾᔭᓵᓄᑦ ᑖᒃᓰᔭᐅᑎᒃ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᑎᑎᕋᖅᓯᒪᔪᖅ ᐊᐱᖅᑯᓯᕋ ᐊᖓᔪᖅᑳᒧᑦ ᓕᐅᓇ ᐊᒡᓘᑲᕐᒧᑦ, ᐊᖓᔪᖅᑳᕆᔭᐅᔪᖅ 
ᑮᓇᐅᔭᓕᕆᔨᒃᑯᓐᓄᑦ, ᐱᔾᔪᑎᖃᕐᑐᖅ ᓄᓇᕗᑦ ᑮᓇᐅᔾᔭᔅᓴᔪᓄᑦ ᑖᔅᓰᔭᐅᑎᐅᔪᖅ.  
1. ᐊᕐᕌᒍᑕᒫᒧᑦ, ᖃᑦᑎᓂᖅ ᑮᓇᐅᔭᐃᑦ ᓄᐊᑕᐅᓯᒪᓕᖅᑲᑦ ᒐᕙᒪᒃᑯᑦ ᓄᓇᕗᒻᒥ ᒪᓕᓪᓗᒍ ᑮᓇᐅᔭᔅᓴᓂᕐᒧᑦ 
ᑖᔅᓰᔭᕈᑎᐅᔪᒧᑦ ᒪᓕᒐᐅᔪᖅ, 1993, ᓄᓇᕗᑦ, ᐃ. 1999-2000. ᐱ. 2000-2001. ᑎ. 2001-2002. ᑭ. 2002-
2003. ᒋ. 2003-2004? 
 
2. ᐊᕐᕌᒍᑕᒫᖅ, ᖃᑦᑎᐸᓗᐃᑦ ᐃᓄᐃᑦ ᐊᑭᓖᓚᐅᖅᑲᑦ ᑕᕝᕗᖓ ᓄᓇᕗᑦ ᑲᑎᓯᒪᔪᒧᑦ ᑮᓇᐅᔭᖃᕐᕕᒻᒧᑦ ᒪᓕᓪᓗᒍ 
ᑮᓇᐅᔾᔭᔅᓴᔪᑦ ᑖᔅᓰᔭᕐᓂᕐᒧᑦ ᒪᓕᒐᕐᒧᑦ, 1993, ᓄᓇᕗᑦ, ᐃ. 1999-2000. ᐱ. 2000-2001. ᑎ. 2001-2002. ᑭ. 
2002-2003. ᒋ. 2003-2004? 
 
3. ᐱᔾᔪᑎᒋᓗᒍ ᐃᓄᐃᑦ ᑮᓇᐅᔭᐃᖅᑐᒥᓃᑦ ᓄᓇᕗᑦ ᑮᓇᐅᔾᔭᔅᓴᔪᓄᑦ ᑖᔅᓰᔭᐅᑎᐅᔪᖅ ᐊᕐᕌᒍᑕᒫᒧᑦ. ᖃᑦᑎᐅᔪᑦ 
ᓄᓇᖃᓚᐅᖅᑲᑦ ᓄᓇᕗᒻᒥ ᑲᓇᑕᒥ ᒐᕙᒪᒃᑯᓐᓄᑦ ᑖᔅᓰᔭᐅᑎᐅᔪᒧᑦ; ᐊᒻᒪᓗ ᖃᑦᑎᐅᓚᐅᖅᑲᑦ ᓄᓇᖃᙱᑦᑐᑦ 
ᓄᓇᕗᒻᒥ, ᐃ. 1999-2000. ᐱ. 2000-2001. ᑎ. 2001-2002. ᑭ. 2002-2003. ᒋ. 2003-2004? 

4. ᓄᓇᖃᕐᑐᑦ ᓄᓇᕗᒻᒥ ᑮᓇᐅᔭᖅᑖᓚᐅᖅᑐᑦ ᒐᕙᒪᒃᑯᓐᓂ, ᑲᑎᒪᔨᓂᑦ, ᐊᒻᒪᓗ ᐅᕝᕙᓘᓐᓃᑦ ᑲᑐᔾᔨᖃᑎᒌᖑᔪᓂᑦ, 
ᐊᒻᒪᓗ ᒐᕙᒪᒃᑯᓐᓂ ᐱᒋᔭᐅᔪᓂᑦ ᑳᓐᑐᕋᖃᕐᓂᕐᒧᑦ ᐅᕝᕙᓘᓐᓃᑦ ᖃᐅᔨᓴᕐᑎᑕᐅᓂᕐᒧᑦ ᐊᑭᓖᒋᐊᖃᕋᔭᖅᑐᓂᑦ 
ᑕᕝᕗᖓ ᑮᓇᐅᔾᔭᔅᓴᓂᕐᒧᑦ ᑖᔅᓰᔭᐅᑎᐅᔪᒧᑦ ᒪᓕᒐᕐᒧᑦ, 1993, ᓄᓇᕗᑦ? 
 
5. ᓄᓇᖃᙱᑦᑐᑦ ᓄᓇᕗᒻᒥ ᑭᓇᐅᔭᖅᑖᓚᐅᖅᑐᑦ ᒐᕙᒪᒃᑯᓐᓂ, ᑲᑎᒪᔨᓂᑦ, ᐊᒻᒪᓗ ᐅᕝᕙᓘᓐᓃᑦ 
ᑲᑐᔾᔨᖃᑎᒌᖑᔪᓂᑦ, ᐊᒻᒪᓗ ᒐᕙᒪᒃᑯᓐᓂ ᐱᒋᔭᐅᔪᓂᑦ ᑳᓐᑐᕋᖃᕐᓂᕐᒧᑦ ᐅᕝᕙᓘᓐᓃᑦ ᖃᐅᔨᓴᕐᑎᑕᐅᓂᕐᒧᑦ 
ᐊᑭᓖᒋᐊᖃᕋᔭᖅᑐᓂᑦ ᑕᕝᕗᖓ ᑮᓇᐅᔾᔭᔅᓴᓂᕐᒧᑦ ᑖᔅᓰᔭᐅᑎᐅᔪᒧᑦ ᒪᓕᒐᕐᒧᑦ, 1993, ᓄᓇᕗᑦ? 
 
6. ᒐᕙᒪᒃᑯᑦ ᓄᓇᕗᒻᒥ 1% ᑮᓇᐅᔾᔭᔅᓴᔪᓄᑦ ᑖᔅᓰᔭᐅᑎᐅᔪᖅ ᑮᓇᐅᔭᓄᑦ ᐊᑐᖅᑕᐅᕙᑉᐹ ᐃᓄᓐᓄᑦ ᐱᕙᑦᑐᓄᑦ 
ᑮᓇᐅᔭᓂᑦ ᓄᖃᕐᑐᓄᑦ ᐃᖅᑲᓇᐃᔮᖏᓐᓂᑦ ᒐᕙᒪᒃᑯᓐᓂ ᓄᓇᕗᒻᒥ? 
 
7. ᖃᑦᑎᐸᓘᕙᑉᐸᑦ ᐊᑭᖏᑦ ᒐᕙᒪᒃᑯᑦ ᓄᓇᕗᒻᒥ ᐊᐅᓚᑦᑎᓂᕐᒧᑦ ᑕᒪᔅᓱᒥᖓ ᓄᓇᕗᒻᒥ ᑮᓇᐅᔾᔭᔅᓴᔪᓄᑦ 
ᑖᔅᓰᔭᕈᑎᐅᔪᖅ? 
 
8. ᖃᑦᑎᐸᓘᕙᑉᐸᑦ ᐊᑭᖏᑦ ᓇᒻᒥᓂᖃᕐᑐᓄᑦ ᐊᐅᓚᑦᑎᓂᕐᒧᑦ ᑕᒪᔅᓱᒥᖓ ᓄᓇᕗᒻᒥ ᑮᓇᐅᔾᔭᔅᓴᔪᓄᑦ 
ᑖᔅᓰᔭᕈᑎᐅᔪᖅ? 
 
9. ᖃᖓᒃᑯᑦ ᓄᓇᖃᕐᑐᑦ ᓄᓇᕗᒻᒥ ᐅᑎᕐᕕᐅᓂᕐᒥᑦ ᒪᓕᓪᓗᒍ ᓄᓇᕗᑦ ᑮᓇᐅᔾᔭᔅᓴᔪᑦ ᑖᔅᓰᔭᕈᑎᐅᔪᒥᑦ ᒪᓕᒐᐅᔪᖅ, 
1993, ᓄᓇᕗᑦ? 
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᔅᓴᖅ 7, ᑎᑎᕋᖅᓯᒪᔪᑦ ᐊᐱᖅᑯᓰᑦ, (ᑐᓵᔨᒃᑯᑦ):. 
 
ᑎᑎᕋᖅᓯᒪᔪᖅ ᐊᐱᖅᑯᑦ 003 – 2(1): ᓘᑦᑖᖃᖅᑎᑦᑎᓂᕐᒧᑦ ᐱᔨᑦᑎᕋᐅᑎᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑖᓐᓇ ᓇᐃᓐᓂᓴᒻᒪᕆᐅᕗᖅ ᑎᑎᕋᖅᓯᒪᔪᖅ ᐊᐱᖅᑯᓯᖅ. ᐊᒻᒪᓗᑦᑕᐅᖅ 
ᑐᕌᖅᑯ ᐊᖓᔪᖅᑳᖑᔪᒧᑦ ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ, ᓚᕖᓂᐊ ᐳᕋᐅᓐ. 
ᐱᔾᔪᑎᖃᕐᑐᖅ ᓘᒃᑕᖃᕐᑎᑦᑎᓂᕐᒧᑦ ᐱᔨᑦᑎᕋᐅᑎᐅᔪᖅ. 
 
1. ᐊᑯᙵᕐᓂ ᐊᐃᐳᕈᓪ 1, 2003 ᐊᒻᒪᓗ ᒫᑦᓯ 31, 2004, ᖃᑦᑎᑦ ᓘᒃᑖᑦ ᐃᖅᑲᓇᐃᔭᐃᓐᓇᓚᐅᖅᑲᑦ 
ᐱᔨᑦᑎᕋᕐᓂᐅᔪᒧᑦ ᐃ) ᕿᑭᖅᑖᓗᒻᒥ; ᐱ) ᕿᑎᕐᒥᐅᓂᑦ; ᑎ) ᑭᕙᓪᓕᕐᒥ? 
 
2. ᖃᑎᐅᕙᑦ ᓘᒃᑖᖑᔪᑦ ᐃᖅᑲᓇᐃᔭᕆᐊᕐᑐᒥᓂᑦ ᐊᑯᙵᕐᓂ ᐊᐃᐳᕈᓪ 1, 2003 ᐊᒻᒪᓗ ᒫᑦᓯ 31, 2004, ᓱᓕ 
ᒫᓐᓇ ᐃᖅᑲᓇᐃᔭᖅᑲᑦ ᐃ) ᕿᑭᖅᑖᓗᒻᒥ; ᐱ) ᕿᑎᕐᒥᐅᓂᑦ; ᑎ) ᑭᕙᓪᓕᕐᒥ? 
 
3. ᐊᐃᐳᕈᓪ 1, 2004-ᒥᓂᑦ, ᖃᑦᑎᐅᔪᑦ ᓘᒃᑖᖑᔪᑦ ᑮᓇᐅᔭᖅᑖᓚᐅᖅᑲᑦ ᐱᔨᑦᑎᕋᖅᑎᑦᑎᓂᕐᒧᑦ ᐊᑭᓕᐅᑎᐅᔪᓂᑦ; 
ᐊᒻᒪᓗ ᖃᑦᑎᐅᔪᑦ ᓘᒃᑖᖑᔪᑦ ᐊᑭᓕᖅᑕᐅᓚᐅᖅᑲᑦ ᑳᓐᑐᕌᒃᑯᑦ ᐃ) ᕿᑭᖅᑖᓗᒻᒥ; ᐱ) ᕿᑎᕐᒥᐅᓂᑦ; ᑎ) ᑭᕙᓪᓕᕐᒥ? 

4. ᐊᐃᐳᕈᓪ 1, 2004-ᒥᓂᑦ, ᐋᓐᓂᐊᖃᙱᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐅᖃᖃᑎᖃᓚᐅᖅᑲᑦ ᑖᒃᑯᓇᙵᑦ 
ᐊᕕᑦᑐᖅᓯᒪᔪᓂᑦ ᐋᓐᓂᐊᕐᑐᓕᕆᔨᒃᑯᓐᓂ ᑲᑐᔾᔨᖃᑎᒌᖑᔪᓂᑦ ᐱᔾᔪᑎᖃᕐᓗᑎᑦ ᑳᓐᑐᕌᖃᕐᓂᕐᒥᑦ ᓘᒃᑖᓄᑦ 
ᓄᓇᕗᒻᒥ? 
 
5. ᑕᒪᒃᑯᐊ ᖃᓄᐃᓐᓂᖏᑦ ᐊᑭᖏᑕ ᐊᑭᓕᖅᑕᐅᔾᔪᑎᖏᑦ ᐃᖅᑲᓇᐃᔭᐃᓐᓇᕐᑐᓄᑦ ᓘᒃᑖᓂᑦ ᖃᐅᔨᓵᖑᓂᐊᖅᑲᑦ 
ᑕᒪᓐᓇ ᒥᑭᓪᓕᒋᐊᖅᑕᐅᖁᓪᓗᒋᑦ ᓄᖅᑲᖃᑦᑕᕐᓂᐅᔪᑦ ᓘᒃᑖᖑᔪᑦ ᓄᓇᕗᒻᒥ? 
 
6. ᖃᓄᐃᑦᑐᑦ ᐃᓱᒪᔅᓴᖅᓯᐅᕈᑕᐅᕙᑦ ᒥᑭᓪᓕᒋᐊᖅᑎᑦᑎᓂᕐᒥᑦ ᓘᒃᑖᖑᔪᓂᑦ ᓄᓇᕗᒻᒥ ᐊᒻᒪᓗ ᐊᑯᓂᐅᒃᑲᓂᖅᑐᓂᑦ 
ᐃᖅᑲᓇᐃᔭᕈᒪᓂᕐᒥᑦ ᓴᖅᑭᑎᑦᑎᒋᐊᕈᑎᐅᔪᓂᑦ? 
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑎᑎᕋᖅᓯᒪᔪᑦ ᐊᐱᖅᑯᑎᑦ. ᐲᑕᓴᓐ. 
 
ᑎᑎᕋᖅᓯᒪᔪᖅ ᐊᐱᖅᑯᑦ 004 – 2(1): ᕿᑎᕐᒥᐅᓂ ᐋᓐᓂᐊᕕᒃ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᑎᑎᕋᖅᓯᒪᔪᖁᑎᒃᑲ ᐊᐱᖅᑯᑎᑦ ᑐᕌᖓᔪᑦ ᐊᖓᔪᖅᑳ ᓚᕖᓂᐊ ᐳᕋᐅᓐᒧᑦ, 
ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐱᑦᔪᑎᖃᑦᑐᑦ ᐃᖃᓗᒃᑑᑎᐊᕐᒥ ᐋᓐᓂᐊᕕᖓᓂᒃ. 
 
1. ᖃᓄᐃᑦᑐᓪᓗᐊᑕᓂᒃ ᐱᔨᑦᑎᕈᑎᖃᕐᓂᐊᕐᒪᖔᑕ ᑕᕝᕙᓂ ᐃᓪᓗᒥ? 
 
2.  ᐃᖅᑲᓇᐃᔭᖅᑎᖃᕆᐊᖃᕐᓂᕐᒧᑦ ᖃᓄᐃᓕᖓᓂᐊᕐᒪᖔᑕ ᑕᒪᒃᑯᓂᖓ ᐱᔨᑦᑎᕈᑎᓂᒃ ᐊᑐᐃᓐᓇᖃᕐᓂᐊᕐᓗᑎᒃ, 
ᐱᓗᐊᖅᑐᖅ ᒍ, ᖃᑦᑎᓂᒃ ᐋᓐᓂᐊᓯᐅᖅᑎᓂ ᐱᑕᖃᕆᐊᖃᕐᓂᐊᕐᒪᖔᖅ, ᕼ, ᖃᑦᑎᓂᒃ ᐃᖅᑲᓇᐃᔮᓂᒃ 
ᐱᑕᖃᕆᐊᖃᕐᓂᐊᕐᒪᖔᖅ. ᕋ, ᖃᑦᑎᓂᒃ ᐃᖅᑲᓇᐃᔭᖅᑎᓂᒃ ᐱᑕᖃᕆᐊᖃᕐᓂᐊᕐᒪᖔᖅ. ᕈ, ᖃᑦᑎᓂᒃ ᐊᓪᓚᕕᒻᒥ 
ᐃᖅᑲᓇᐃᔭᖅᑎᒃᓴᓂᒃ ᐱᔭᕆᐊᖃᑉᐸᑦ. ᕆ, ᖃᑦᑎᓂᒃ ᑐᓵᔨᓂᒃ ᐱᔭᕆᐊᖃᕐᓂᐊᖅᑲᑦ. 
 
3. ᖃᓄᐃᑦᑐᒥᒃ ᐃᖅᑲᓇᐃᔭᖅᑎᑖᕐᓂᕐᒧᑦ ᐋᖅᑭᒃᓯᒪᔾᔪᑎᒥᒃ ᐊᑐᕐᓂᐊᕐᒪᖔᑕ ᐃᖅᑲᓇᐃᔭᖅᑎᑖᕐᓗᑎᒃ ᑖᒃᑯᓄᖓ 
ᐃᖅᑲᓇᐃᔮᖑᔪᓄᑦ.  
 
4. ᖃᓄᖅ ᐊᖏᕐᕋᖃᑦᑎᑕᐅᓂᐊᕐᒪᑕ ᑖᒃᑯᐊ ᐃᓄᐃᑦ ᐃᖅᑲᓇᐃᔭᖅᑎᑖᖑᔪᑦ. 
 
5. ᖃᖓ ᓴᓇᔭᐅᓂᖓ ᐋᓐᓂᐊᕕᒃᓴᐅᑉ ᐱᐊᓂᒃᑕᐅᓂᐊᕐᒪᑦ ᐃᖃᓗᒃᑑᑎᐊᕐᒥ. 
 
6. ᖃᖓᓕ ᐋᓐᓂᐊᕕᒃᓴᖅ ᐃᖃᓗᒃᑑᑦᑎᐊᕐᒥ ᐊᑐᖅᑕᐅᓕᕈᓐᓇᕐᓂᐊᕐᒪᑦ. 
 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᒡᔪᑎᒃᓴᖅ ᓇᒻᒪ 7, ᑎᑎᕋᖅᓯᒪᔪᑦ ᐊᐱᖅᑯᑎᑦ. ᐲᑕᓴᓐ. 
 
ᑎᑎᕋᖅᓯᒪᔪᖅ ᐊᐱᖅᑯᑦ 005 – 2(1): ᕿᑎᕐᒥᐅᑦ ᐋᓐᓂᐊᕕᖓᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᒃᑲᓂᖅᑕᕋ ᐊᖓᔪᖅᑳᒧᑦ ᓚᕖᓂᐊ ᐳᕋᐅᓐ, ᐊᖓᔪᖅᑳᖓ 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᐱᑦᔪᑎᖃᑦᑐᖅ ᕿᑎᕐᒥᐅᑦ ᐋᓐᓂᐊᕕᖓᓂᒃ. 

1. ᖃᓄᐃᓕᓯᔪᖃᓚᐅᖅᐸ ᒐᕙᒪᒃᑯᑦ ᓄᓇᕗᒻᒥ ᑐᒃᓯᕋᐅᑎᖏᓐᓄᑦ, ᐱᓕᕆᐊᔪᒪᔪᓄᑦ ᐊᑭᑦᑐᕋᐅᑎᓂᒃᑯᑦ 
ᓴᖅᑭᑕᐅᔪᑦ ᕕᕝᕗᐊᓕ 23, 2004-ᒥ ᑎᑎᕋᐅᔭᖅᑕᐅᓂᖓᓄᑦ ᐋᓐᓂᐊᕕᓕᐊᖅᑐᑦ ᑐᔪᒻᒥᕕᒃᓴᖓᓄᑦ 
ᐃᖃᓗᒃᑑᑎᐊᕐᒥ. 
 
2. ᖃᑦᑎᐅᓚᐅᖅᑲᑦ ᑐᒃᓯᕋᐅᑎᑦ ᐱᔭᐅᔪᑦ ᑐᒃᓯᕋᐅᑎᓄᑦ ᐊᒻᒪᓗ ᑭᒃᑰᓚᐅᕐᒪᖔᑕ.  
 
3. ᑳᑐᓛᖑᔪᖅ ᑖᒃᓱᒧᖓ ᑐᒃᓯᕋᐅᑎᒧᑦ ᑐᓂᔭᐅᓯᒪᓕᖅᑲ. 
 
4. ᓱᓇᓂᒃ ᐱᖁᑎᓂᒃ ᐱᔪᖃᓚᐅᖅᑲ ᑳᑐᓛᒧᑦ ᑖᒃᓱᒧᖓ ᑐᒃᓯᕋᐅᑎᒧᑦ. 
 
5. ᓱᓇᐅᕙ ᐊᑭᑐᓂᕆᔭᖓ ᑳᑦᑐᓛᒍᔫᑉ. 
 
6. ᖃᑦᑎᓂᒃ ᓯᓂᕝᕕᖃᕐᓂᐊᖅᑲ ᐋᓐᓂᐊᕕᓕᐊᖅᓯᒪᔪᓄᑦ ᓄᓇᐅᑉ ᐊᓯᐊᓃᖔᖅᑐᓄᑦ ᑕᐃᑯᖓ ᑐᔪᒻᒥᕕᒻᒧᑦ 
ᐃᖃᓗᒃᑑᑎᐊᕐᒥ.  
 
7. ᖃᖓᑕᐃᒪ ᐱᐊᓂᒃᑕᐅᓂᐊᖅᐸ ᐃᓪᓗᓕᐅᖅᑕᐅᔪᖅ ᐃᖃᓗᒃᑑᑎᐊᕐᒥ.  
 
8. ᑕᐃᒪ ᑐᔪᒻᒥᕕᐅᔪᖅ ᐃᖃᓗᒃᑑᑎᐊᕐᒥ ᐊᐅᓚᓂᖃᓕᕋᔭᖅᑲ. 
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): : ᑎᑎᕋᖅᓯᒪᔪᑦ ᐊᐱᖅᑯᑎᑦ. ᑎᑎᕋᖅᓯᒪᔪᑦ ᐊᐱᖅᑯᑎᑦ. ᐅᑎᕐᓗᑕ ᐅᓪᓗᒥ ᑲᑎᒪᒡᔪᑎᒃᓴᓄᑦ, 
ᑲᑎᒪᒡᔪᑎᒃᓴᖅ 8, ᐅᑎᕐᓗᑕ ᑎᑎᕋᖅᓯᒪᔪᑦ ᐊᐱᖅᑯᑎᓄᑦ. ᑲᑎᒪᒡᔪᑎᒃᓴᖅ 9, ᑭᐅᔾᔪᑎᒃ ᐅᖃᐅᓯᙵᐅᑎᓄᑦ. 
ᑲᑎᒪᒡᔪᑎᒃᓴᖅ 10, ᐅᕙᓂ ᑲᑎᒪᒡᔪᑎᒃᓴᓂ ᐅᓪᓗᒥ, ᐊᑎᓕᐅᖅᓯᒪᔪᑦ. ᐊᑎᓕᐅᖅᓯᒪᔪᑦ. ᐋᕆᐊᒃ. 
 

ᑲᑎᒪᔾᔪᑎᒃᓴᖅ 10: ᐊᑎᓕᐅᕈᑕᐅᓯᒪᔪᑦ 
 
ᐊᑎᓕᐅᖅᓯᒪᔪᖅ 001 - 2(1): ᐃᑲᔫᑎᑦ ᐃᓅᓱᒃᑐᓄᑦ ᐅᐸᑦᑕᕐᕕᓕᐅᕐᓂᒃᓴᒧᑦ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑉᐳᖓ ᑐᓂᓯᒍᓐᓇᕋᒪ ᐊᑎᓕᐅᖅᓯᒪᔪᒥᒃ ᕿᑭᖅᑖᕐᔪᐊᕐᒥᒃ. 
 
ᐅᖃᖅᑏ, 103-ᖑᒻᒪᑕ ᐊᑎᓕᐅᖅᓯᒪᔪᑦ ᕿᑭᖅᑕᕐᔪᐊᕐᒥ. ᐃᑲᔪᖅᑕᐅᒍᒪᔪᑦ ᒐᕙᒪᒃᑯᑦ ᓄᓇᕗᒻᒥ ᐃᓅᓱᒃᑐᓄᑦ 
ᐃᓪᓗᒃᓴᒥᒃ ᓄᓇᓕᖓᓂ. ᐅᖃᖅᑏ, ᐊᓕᐊᓇᐃᒍᓱᑉᐳᖓ ᐅᓪᓗᒥ ᐃᑲᔪᖅᑐᕆᐊᖓᓂᒃ ᐊᑎᓕᐅᖅᓯᒪᔪᖁᑎᖓ 
ᕿᑭᖅᑖᕐᔪᐊᕐᒥᐅᑦ ᐊᒻᒪᓗ ᓂᕆᐅᑉᐳᖓ ᒐᕙᒪᒃᑯᑦ ᓄᓇᕗᒻᒥ ᐃᑉᐱᒍᓱᑦᑎᐊᕐᓂᐊᕐᒥᒻᒪᑕ 
ᐊᑎᓕᐅᖅᓯᒪᔪᖁᑎᑦᑎᓐᓂᒃ. ᐊᒻᒪᓗ ᑭᐅᔭᐅᒍᒪᓪᓗᖓ ᒐᕙᒪᒃᑯᓐᓂᑦ ᐅᓪᓗᐃᑦ 60 ᐊᓂᒍᓚᐅᖏᓐᓂᖏᓐᓂ.  
 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᑎᓕᐅᖅᓯᒪᔪᑦ. ᑲᑎᒪᒡᔪᑎᒃᓴᖅ 10, ᐊᑎᓕᐅᖅᓯᒪᔪᑦ. ᐊᒡᓗᒃᑲᖅ. 
 
ᐊᑎᓕᐅᖅᓯᒪᔪᖅ 002 - 2(1): ᐃᑲᔫᑎᑦ ᐱᓕᒻᒪᖅᓴᐃᓂᕐᒧᑦ ᐃᓕᓐᓂᐊᕈᑎᒃᑲᓂᒃᓴᓂᑦ ᑕᓗᖅᔪᐊᒧᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑐᓂᓯᒍᒪᓪᓗᖓ ᑲᑎᒪᕕᒻᒧᑦ ᐊᑎᓕᐅᖅᓯᒪᔪᒥᒃ 
ᐱᓚᐅᖅᑕᕐᓂᒃ ᑕᓗᕐᔪᐊᕐᒥᑦ. 

ᐃᓗᓕᖃᑦᑐᖅ 87-ᐸᓂᒃ ᐊᑎᓕᐅᖅᓯᒪᔪᖃᑦᑐᓂ ᐊᒻᒪᓗ ᑖᒃᑯᐊ ᓄᓇᖃᑦᑎᐅᔪᑦ ᑕᓗᕐᔪᐊᕐᒥ ᑐᒃᓯᕋᑦᑐᑎᒃ 
ᐃᓕᓐᓂᐊᕈᑎᒃᓴᑲᓐᓂᕐᓂᒃ ᐱᑕᖃᕐᓗᓂ ᓄᓇᓕᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᒡᔪᑎᒃᓴᖅ 10. ᐊᑎᓕᐅᖅᓯᒪᔪᑦ. ᑲᑎᒪᒡᔪᑎᒃᓴᖅ 10. ᐊᑎᓕᐅᖅᓯᒪᔪᑦ. ᐅᓪᓗᒥ 
ᑲᑎᒪᒡᔪᑎᒃᓴᓄᑦ, ᑲᑎᒪᒡᔪᑎᒃᓴᑦ 11. ᐅᓂᒃᑳᖏᑦ ᑲᑎᒪᔨᑐᐃᓐᓇᐃᑦ ᐊᒻᒪᓗ ᑲᑎᒪᔨᕋᓛᖏᑕ. ᑐᑐ.  
 

ᑲᑎᒪᔾᔪᑎᒃᓴᖅ 11: ᑲᑎᒪᔨᕋᓛᑦ ᐅᓂᒃᑳᖏᑦ 
 
ᐅᓂᒃᑳᖅ 001 – 2(1): ᐅᓂᒃᑳᓕᐊᖅ ᑲᑎᒪᔨᕋᓛᓄᑦ ᐋᖅᑭᒃᓱᐃᔨᓂᑦ ᑲᑎᒪᔨᕋᓛᖑᓂᐊᖅᑐᓂᑦ ᐊᒻᒪ 

ᑐᑭᑖᕈᑎᖏᓐᓂᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᐅᓂᒃᑳᕈᓐᓇᖅᑎᑕᐅᒐᒪ ᓯᕗᓪᓕᖅᐹᒥᒃ ᐅᓂᒃᑳᖏᓐᓂᒃ 
ᑎᒃᑯᐊᖅᓯᒍᓐᓇᖅᑐᑦ ᑲᑎᒪᔨᕋᓛᖏᑕ ᒪᓕᒐᓕᐅᖅᑏᑦ ᐋᖅᑭᒃᓯᒪᓂᕆᔭᐅᖁᔭᐅᓯᒪᔪᒥᒃ ᐃᓚᒋᔭᐅᓂᕐᒧᑦ ᐊᒻᒪᓗ 
ᒪᓕᒃᑕᐅᔭᕆᐊᓕᒻᒧᑦ ᑲᑎᒪᔨᑐᐃᓐᓇᐃᑦ ᐊᒻᒪᓗ ᐊᐃᑉᐸᕆᔭᖓ ᒪᓕᒐᓕᐅᖅᑏᑦ ᓄᓇᕗᒻᒥ. 
 
ᒪᓕᒐᓕᐅᖅᑏᑦ ᑲᑎᒪᕕᒻᒥ ᖃᐅᔨᒪᒻᒪᑕ, ᒪᓕᒐᖅ 83 ᒪᓕᒐᖏᓐᓂ ᒪᓕᒐᓕᐅᖅᑏᑦ ᐱᑕᖃᕆᐊᖃᑦᑎᑎᒻᒪᑕ 
ᑎᒃᑯᐊᖅᓯᒍᓐᓇᖅᑐᑦ ᑲᑎᒪᔨᕋᓛᓂᒃ ᐅᓂᒃᑳᖃᑦᑕᕐᓗᑎᒃ ᐊᒻᒪᓗ ᐊᑐᓕᖁᔭᐅᔪᓂᒃ ᓄᐃᑦᑎᕙᓪᓗᑎᒃ ᑲᑎᒪᕕᒻᒧᑦ 
ᑲᑎᒪᔨᐅᓂᕐᒧᑦ ᑲᑎᒪᔨᕋᓛᓄᑦ ᒪᓕᒐᓕᐅᖅᕕᐅᑉ. 
 
ᑭᒡᒐᖅᑐᐃᓗᓂ ᑎᒃᑯᐊᖅᓯᒍᓐᓇᖅᑐᑦ ᑲᑎᒪᔨᕋᓛᑦ ᑲᑎᒪᔨᐅᖃᑎᓐᓄᑦ, ᑲᑎᒪᔨᐅᔪᖅ ᐃᖃᓗᒃᑑᑎᐊᕐᒧᑦ ᐊᒻᒪᓗ 
ᑲᖏᖅᖠᓂᐅᑉ ᐅᐊᓐᓇᖓᓄᑦ, ᐊᓕᐊᓇᐃᒍᓱᑉᐳᖓ ᓴᖅᑮᔭᕆᐊᔅᓴᖅ ᐅᓪᓗᒻᒥ ᐊᑐᓕᖁᔭᑦᑎᓐᓂᒃ 
ᐋᖅᑭᒃᓯᒪᓂᕆᔭᖓᓄᑦ ᑲᑎᒪᔨᐅᔪᑦ ᐊᒻᒪᓗ ᒪᓕᒐᒃᑕᐅᔭᕆᐊᓖᑦ ᐊᐃᑉᐹ ᒪᓕᒐᓕᐅᖅᑏᑦ ᑲᑎᒪᔨᕋᓛᖏᓐᓄᑦ. 
 
ᑎᑎᕋᖅᓯᒪᔪᖅ 17 ᒪᓕᒐᓕᐅᖅᕕᐅᑉ ᐊᒻᒪᓗ ᐊᐅᓚᑦᑎᔩᑦ ᑲᑎᒪᔨᖏᑕ ᐱᖁᔭᖓ ᑎᑎᕋᖅᓯᒪᔪᖃᑉᐳᖅ ᑖᓐᓇ 
ᒪᓕᒐᓕᐅᖅᕕᒃ ᐋᖅᑭᒃᓯᒍᓐᓇᕐᓗᓂ ᑕᐃᒪᓐᓇᐃᑦᑐᓂᒃ ᑲᑎᒪᔨᕋᓛᓂᒃ ᐃᑲᔪᕐᓂᐊᖅᑐᓂᒃ ᐊᒻᒪᓗ 
ᐅᖃᐅᔾᔨᒋᐊᖅᐸᓪᓗᑎᒃ ᑕᐃᒪᐃᑦᑕᕆᐊᖃᑦᑐᒋᔭᐅᒍᑎᒃ. 
 
ᑲᑎᒪᔨᕋᓛᖑᔪᑦ ᐱᓕᕆᖃᑦᑕᖅᑐᖅ ᐊᒥᓱᓂᒃ ᐱᒻᒪᕆᐅᔪᓂᒃ ᑲᒪᒋᔭᐅᑦᑎᐊᖏᑦᑐᓂᒃ ᐱᓕᕆᐊᖑᔪᓂᒃ ᒐᕙᒪᒃᑯᑎᒍᑦ 
ᖃᐅᔨᓴᖅᑕᐅᓂᖓᑎᒍᑦ ᒪᓕᒐᐃᑦ, ᖃᐅᔨᓴᖅᑕᐅᓂᖓᑎᒍᑦ ᐱᓕᕆᕕᑎᒍᑦ ᐱᓕᕆᓂᕐᒧᑦ ᐸᕐᓇᒍᑎᓂᒃ ᐊᒻᒪᓗ 
ᑮᓇᐅᔭᖅᑐᕈᑎᒃᓴᒫᖑᔪᓄᑦ, ᕿᒥᕐᕈᓂᒃ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᖏᓐᓂᒃ ᐃᒻᒥᑰᑦᑐᑦ ᐊᖓᔪᖅᑳᑦ 
ᒪᓕᒐᓕᐅᖅᕕᒻᒥ ᐊᒻᒪᓗ ᖃᐅᔨᓴᕐᓂᖅ ᐱᓗᐊᕐᖑᐊᖅᑐᒥᒃ ᐃᓄᐃᑦ ᐊᑐᐊᒐᖁᑎᖏᓐᓅᖓᔪᓂᒃ. 
 
ᑲᑎᒪᔨᕋᓛᑦ ᐱᕕᖃᑦᑎᑦᑎᖃᑦᑕᖅᑲᑦ ᐃᓄᓐᓂᒃ ᐊᒻᒪᓗ ᓄᓇᖃᑦᑎᐅᖃᑕᐅᔪᓂᒃ ᐱᕙᓪᓕᐊᓂᖓᓄᑦ ᓄᑖᖅ 
ᒪᓕᒐᐃᑦ, ᐃᓄᐃᑦ ᑐᓴᖅᕕᐅᒋᐊᖅᑎᓪᓗᒋᑦ, ᑲᑎᒪᔨᕋᓛᑦ ᐱᓕᕆᓂᖃᑦᑎᓪᓗᒋᑦ ᑕᒪᒃᑯᓂᖓ ᐊᕐᕌᒍᑕᒫᖅᓯᐅᑎᓂᒃ 
ᐅᓂᒃᑳᖏᓐᓂᒃ ᑮᓇᐅᔭᓄᑦ ᖃᐅᔨᓴᖅᑎᐅᑉ, ᑐᑭᓯᐅᒪᔾᔪᑎᑦ ᐊᒻᒪᓗ ᑐᓴᖅᑕᐅᒋᐊᖃᖏᑦᑐᓄᓪᓗ ᑲᒥᓴᓇ ᐊᒻᒪᓗ 
ᐅᖃᐅᓯᓕᕆᓂᕐᒧᑦ ᑲᒥᓴᓇ ᐱᓕᕆᓗᑎᒃ ᓴᙵᖅᑎᕚᓕᖁᓪᓗᒍ ᒐᕙᒪᒃᑯᑦ ᓇᓗᓇᐃᖅᓯᒪᑦᑎᐊᕐᓂᕆᔭᖓ ᐊᒻᒪᓗ 
ᓵᑕᔅᓴᐅᓂᕆᔭᖓᓄᑦ. 
 
ᐋᖅᑭᒃᑎᕆᑎᓪᓗᒋᑦ ᐊᑐᓕᖁᔭᐅᔾᔪᑎᓂᒃ, ᑎᒃᑯᐊᖅᓯᒍᓐᓇᖅᑐᑦ ᑲᑎᒪᔨᕋᓛᑦ ᐃᓱᒪᒋᔭᖃᑦᑎᐊᕐᓚᐅᖅᑐᑦ 
ᐊᒥᓱᑲᓪᓚᓐᓂᒃ ᐱᑦᔪᑎᒋᔭᐅᔪᓂᒃ ᐱᑕᖃᕆᐊᖃᑦᑐᑦ ᓇᓕᐊᓐᓄᑐᐃᓐᓇᑦ ᒪᓕᒐᓕᐅᖅᕕᒻᒥ ᑲᑎᒪᔨᕋᓛᖏᓐᓄᑦ  

ᐊᑐᖅᑕᐅᔪᒥᒃ ᐊᑑᑎᖃᑦᑎᐊᖁᓪᓗᒋᑦ. ᖁᓚᖏᓚᒍᑦ ᐊᑐᖁᔭᐅᓯᒪᔪᖅ ᑲᑎᒪᔨᕋᓛᓄᑦ ᐋᖅᑭᒃᓯᒪᓂᖅ 
ᐱᑕᖃᑦᑎᑦᑎᓂᐊᕐᒪᑕ ᓈᒻᒪᑦᑐᒥᒃ ᓈᓚᐅᑦᑖᖅᑕᐅᓯᒪᔪᓂᒃ ᑮᓇᐅᔭᓂᒃ, ᐱᓕᕆᓂᕐᒧᑦ ᐸᕐᓇᒍᑎᓂᒃ ᐊᒻᒪᓗ 
ᐱᓕᕆᐊᖑᓂᐊᖅᑐᓂ ᒐᕙᒪᒃᑯᑦ ᐱᓕᕆᕕᖏᑎᒍᑦ, ᑲᑎᒪᔩᑦ ᐊᒻᒪᓗ ᐊᓯᖏᑦ ᑎᒥᐅᔪᑦ. ᐃᓱᒪᒋᔭᐅᓗᓂ ᒫᑦᓯ 2004 
ᒐᕙᒪᒃᑯᑦ ᓄᓇᕗᒻᒥ ᐋᖅᑭᒃᑎᕆᓕᖅᑭᕐᓂᖓ. ᓈᒻᒪᑦᑐᒥᒃ ᐱᕕᖃᑦᑎᑦᑎᓗᑎᒃ ᕿᒥᕐᕈᔭᐅᓂᖏᓐᓄᑦ ᒪᓕᒐᐃᑦ. 
ᓈᒻᒪᑦᑐᒥᒃ ᓇᓕᐊᓐᓄᑐᐃᓐᓇᖅ ᐱᕕᖃᑦᑎᑦᑎᒍᓐᓇᕐᓗᑎᒃ ᑲᒪᒋᔭᖃᕐᓂᐊᕐᓗᑎᒃ ᐱᓗᐊᕐᖑᐊᖅᑐᓂᒃ 
ᑲᒪᒋᔭᐅᔭᕆᐊᖃᖅᓯᒪᔪᓂᒃ ᐊᒻᒪᓗ ᑐᓂᐅᖅᑲᐃᓗᑎᒃ ᐱᓕᕆᐊᒃᓴᓂᒃ ᐊᐅᓚᑦᑎᓂᒃᑯᑦ. ᐊᑑᑎᑦᑎᐊᕐᓂᐊᕐᓗᒍ 
ᐱᓕᕆᐊᒃᓴᕆᔭᐅᔪᑦ ᓲᒃᓗ ᒪᑯᐊ ᕿᒥᕐᕈᓂᖅ ᐊᕌᖑᑕᒫᖅᓯᐅᑎᑦ ᐅᓂᒃᑳᓂᒃ ᐃᒻᒥᓂᖅᓱᖅᑐᑦ ᐊᖓᔪᖅᑳᑦ ᐅᓂᒃᑳᖏᑦ 
ᒪᓕᒐᓕᐅᖅᕕᒻᒧᑦ, ᐊᒻᒪᓗ ᖃᐅᔨᓴᖅᑕᐅᓂᖓ ᑭᒃᑯᑐᐃᓐᓇᐃᑦ ᑮᓇᐅᔭᖁᑎᖏᑦ, ᐊᒻᒪᓗ ᑲᑎᒪᓂᖃᑦᑎᑦᑎᓗᑎᒃ 
ᕿᒥᕐᕈᔭᐅᓂᖓᓄᑦ ᒪᓕᒐᓕᐅᖅᕕᐅᑉ ᓇᒻᒥᓂᖅ ᒪᓕᒐᖁᑎᖏᓐᓂᑦ. 
 
ᓴᖅᑭᕆᐊᖓᑦᑕᐅᓯᒪᔪᑦ ᒪᓕᒐᒃᓴᐃᑦ ᑲᑎᒪᔨᕋᓛᓄᑦ ᐃᓗᓕᖃᕐᒪᑕ ᐊᒥᓱᓂᒃ ᐱᒋᐊᕈᑎᒃᓴᓂᒃ ᐊᒻᒪᓗ 
ᑲᒪᒋᔭᐅᔪᒃᓴᓂᒃ. ᖃᐅᔨᑎᑦᑎᒍᒪᓪᓗᖓᓗ ᑲᑎᒪᕕᒻᒥ ᑖᒃᑯᐊ ᒪᓕᒐᒃᓴᐅᔪᑦ ᐱᑕᖃᑦᑎᑎᑦᑎᐊᕐᒪᑦ ᖃᐅᔨᓴᖅᑕᐅᓂᕐᒥᒃ 
ᒪᓕᒐᐃᑦ ᑲᔪᓯᑎᑕᐅᓯᒪᔪᑦ ᒐᕙᒪᑯᓐᓂᑦ. ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᐊᒥᓱᑦ ᐱᒻᒪᕆᐅᔪᑦ ᐱᓕᕆᐊᖑᖃᑦᑕᖅᑐᑦ 
ᑖᒃᑯᑎᒎᓇ ᒪᓕᒐᑎᒍᑦ, ᑭᓯᐊᓂᓕ ᒐᕙᒪᒃᑯᑦ ᐱᔪᓐᓇᕐᓂᖃᕐᒪᑕ ᒪᓕᒐᕐᓂᒃ ᐊᖏᖅᑎᐅᕙᓪᓗᑎᒃ ᒪᓕᒐᓕᐅᖅᕕᒻᒥ 
ᓈᒻᒪᒋᔭᐅᖏᒃᑲᓗᐊᕐᓗᑎᒃ, ᑲᑎᒪᔨᕋᓛᑦ ᐱᔪᓐᓇᖅᑐᑦ ᐊᒻᒪᓗ ᐊᑐᕆᐊᖃᑦᑐᑎᒃ ᖃᐅᔨᓴᕐᓂᕐᒥᓂᒃ. ᓲᕐᓗ, 
ᓯᕗᓪᓕᐅᓚᐅᖅᑐᑦ ᒪᓕᒐᓕᐅᖅᕕᒃ, ᓄᑖᖅ ᐆᒪᔪᓕᕆᓂᕐᒧᑦ ᒪᓕᒐᖅ ᐊᖏᖅᑕᐅᓚᐅᕐᒪᑦ ᑕᕝᕙᓂ ᑲᑎᒪᕕᒻᒥ. 
ᒪᓕᒐᐃᑦ ᐱᕕᖃᑦᑎᑎᓪᓗᓂ ᐊᒥᓱᓂᒃ ᐱᒻᒪᕆᐅᔪᓂᒃ ᑲᒪᒋᔭᐅᔭᕆᐊᖃᑦᑐᓂᒃ ᑖᒃᑯᑎᒎᓇ ᒪᓕᒐᖅᑎᒍᑦ. 
 
ᐅᖃᖅᑏ, ᑎᒃᑯᐊᖅᓯᒍᓐᓇᖅᑐᑦ ᑲᑎᒪᔨᕋᓛᑦ ᐊᑐᓕᖁᔨᓯᒪᒻᒪᑕ ᑖᒃᑯᐊ ᑕᓪᓕᒪᑦ ᑲᑎᒪᔨᕋᓛᑦ ᓄᐃᑕᐅᓗᑎᒃ. 
ᑲᑎᒪᔨᕋᓛᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪᓗ ᓵᑕᔅᓴᐅᒍᓐᓇᕐᓂᕐᒧᑦ ᑲᒪᒋᔭᖃᕐᓂᐊᖅᑐᑎᒃ ᒐᕙᒪᒃᑯᑦ ᐱᖓᓱᑦ 
ᐱᓕᕆᕕᓪᓗᐊᑕᖏᓐᓂᒃ ᐊᒻᒪᓗ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓ, ᐃᖅᑲᓇᐃᔮᖅᑏᒃ ᓇᓪᓕᐅᒃᑯᒫᖃᕐᓂᕐᒧᑦ 
ᑲᑎᒪᔨᖏᑦ ᐊᒻᒪᓗ ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔩᑦ. ᑖᓐᓇ ᑲᑎᒪᔨᕋᓛᖅ ᐱᓕᕆᐊᖃᕐᓂᐊᖅᑐᑦ 
ᐊᕐᕌᒍᑕᒫᑦ ᖃᐅᔨᓴᕐᓂᕐᒥᒃ ᒐᕙᒪᒃᑯᑦ ᑮᓇᐅᔭᖃᑎᖏᓐᓂᒃ ᐊᒻᒪᓗ ᐅᓂᒃᑳᖓᓂᒃ ᑮᓇᐅᔭᓄᑦ ᖃᐅᔨᓴᖅᑎᒃᑯᑦ 
ᐊᒻᒪᓗ ᐅᓂᒃᑳᖓ ᑐᑭᓯᐅᒪᔾᔪᑎᓄᑦ ᐊᒻᒪᓗ ᑐᓴᖅᑕᐅᔭᕆᐊᖃᖏᑦᑐᓄᑦ ᑲᒥᓴᓇᐅᑉ. 
 
ᑲᑎᒪᔨᕋᓛᖑᐃᓐᓇᓂᐊᖅᑐᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐃᓕᓐᓂᐊᖅᑐᓕᕆᕐᒧᑦ ᐱᓕᕆᐊᔅᓴᖃᕐᓂᐊᖅᐳᑦ 
ᒪᕐᕉᓐᓄᒃ ᐊᖏᓂᖅᐹᓐᓄᒃ ᐊᖓᔪᖅᑳᖃᕐᕖᓐᓄᒃ; ᐃᓕᓐᓂᐊᖅᑐᓕᕆᓂᖅ ᐊᒻᒪᓗ ᐋᓐᓂᐊᖅᑐᓕᕆᔨᒃᑯᑦ. 
ᐊᕝᕙᑲᓴᖏᑦ ᓄᓇᕗᒻᒥ ᒐᕙᒪᒃᑯᑦ ᑲᑎᑦᑐᒋᑦ ᐊᑭᓕᕋᔅᓴᖏᑦ, ᐅᕝᕙᓘᓐᓃᑦ 50-ᓴ $1-ᒥᑦ ᐊᑭᓕᐅᑕᐅᕙᑦᑐᑦ 
ᒐᕙᒪᒃᑯᓐᓂᑦ, ᑖᒃᑯᓄᙵᖅᐸᑉᐳᑦ ᐊᖓᔪᖅᑳᖃᕐᕖᓐᓄᒃ. 
 
ᑲᑎᒪᔨᕋᓛᖑᐃᓐᓇᓂᐊᖅᑐᑦ ᓄᓇᓖᑦ ᐋᖅᑭᐅᒪᐃᓐᓇᖁᓪᓗᒋᑦ ᐊᑐᖅᐸᑦᑕᖏᓐᓄᑦ, ᐃᓪᓗᓕᕆᔨᒃᑯᓐᓄᑦ ᐊᒻᒪᓗ 
ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐃᖏᕐᕋᔪᓕᕆᔨᒃᑯᓐᓄᓪᓗ, ᐊᒻᒪᓗ ᓄᓇᕗᒻᒥ ᐃᓪᓗᓕᕆᔨᒃᑯᓐᓄᑦ. ᑖᒃᑯᐊ 
ᑲᑐᔾᔨᖃᑎᒌᑦ ᐱᒻᒪᕆᐅᔪᓂᑦ ᐱᔨᑦᓯᕋᖅᑎᐅᕗᑦ ᓄᓇᓕᑦᑎᓐᓄᑦ ᐊᒻᒪᓗ ᓂᕈᐊᖅᑎᒋᔭᑦᑎᓐᓄᑦ. 
 
ᑲᑎᒪᔨᕋᓛᖑᐃᓐᓇᓂᐊᖅᑐᑦ ᐊᔭᐅᖅᑏᑦ ᐱᓕᕆᐊᖃᕐᓂᐊᖅᐳᑦ ᐊᖓᔪᖅᑳᖃᕐᕕᖏᓐᓄᑦ ᐃᖅᑲᖅᑐᐃᕕᓕᕆᔨᒃᑯᑦ, 
ᐃᓕᖅᑯᓯᓕᕆᔨᒃᑯᑦ, ᐊᒻᒪᓗ ᐊᕙᑎᓕᕆᔨᒃᑯᑦ. ᑖᒃᑯᐊ ᐊᖓᔪᖅᑳᖃᕐᕖᑦ ᐱᒻᒪᕆᐅᔪᓂᑦ ᐱᓕᕆᐊᖃᖅᐳᑦ 
ᐱᔾᔪᑎᒋᓪᓗᒋᑦ ᐃᓅᓯᖃᑦᑎᐊᕐᓂᕐᒧᑦ ᓄᓇᑦᑎᓐᓂᑦ ᐊᒻᒪᓗ ᐅᖃᐅᓯᖃᖅᑐᑎᒃ ᐊᔾᔨᐅᙱᑦᑐᒥᑦ ᖃᓄᐃᓐᓂᐅᔪᓂᑦ 
ᐊᒻᒪᓗ ᐱᑕᖃᕆᐊᖃᖁᔭᖏᓐᓂᑦ ᐊᒥᓲᓂᖅᓴᐃᑦ ᐃᓄᐃᑦ. ᑲᑎᒪᔨᕋᓛᖑᐃᓐᓇᓂᐊᖅᑐᑦ ᐊᕐᕌᒍᑕᒫᑦ 
ᖃᐅᔨᓴᖃᑦᑕᕆᕗᑦ ᐅᓂᒃᑳᓕᐊᓂᒃ ᐅᖃᐅᓯᓕᕆᓂᕐᒧᑦ ᑲᒥᓴᓇᒥᑦ ᐊᒻᒪᓗ ᓂᕈᐊᖅᑐᓕᕆᔨᒃᑯᑦ ᐊᖏᔪᖅᑳᖓᓐᓂᑦ.  



ᐱᖓᔪᐊᑦ, ᒪᐃ 12, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

55 

ᑲᑎᒪᔨᕋᓛᑦ ᐅᖃᐅᔾᔨᒋᐊᕈᑎᓕᐅᕐᓂᐊᕆᕗᑦ ᐊᒻᒪᓗ ᑎᒃᑯᐊᖅᓯᓗᑎᒃ ᐱᓕᕆᔨᐅᓂᐊᖅᑐᓂᒃ ᒪᓕᒐᓕᐅᕐᕕᒻᒥᑦ 
ᓴᓇᔭᐅᔪᓄᑦ. ᐊᒻᒪᓗ ᐃᓱᒪᔅᓴᖅᓯᐅᕈᑎᖃᓚᐅᖃᑦᑕᕐᓗᑎᒃ ᓄᓇᕗᑖᕐᓂᕐᒧᑦ ᐊᖏᕈᑎᐅᔪᒧᑦ. 
 
ᑲᑎᒪᔨᕋᓛᖑᐃᓐᓇᓂᐊᖅᑐᑦ ᒪᓕᒐᕐᓄᑦ ᐊᒻᒪᓗ ᐊᑐᐊᒐᕐᓄᑦ ᐊᒻᒪᓗ ᐱᔪᓐᓇᖅᑎᑕᐅᔪᓄᑦ 
ᐃᓱᒪᔅᓴᖅᑎᐅᕈᑕᐅᖃᑦᑕᕐᓂᐊᖅᐳᑦ ᒪᓕᒐᓕᐅᕐᕕᒻᒥᑦ ᐊᐅᓚᑦᑎᓂᕐᒧᑦ ᐊᑐᐊᒐᕐᓂᒃ ᒪᓕᒐᓕᐅᕐᕕᒻᒥ. 
 
ᑕᒪᔾᔭ ᐅᓂᒃᑳᓕᐊᕋ ᐊᒻᒪᓗ ᖁᔭᓐᓇᒦᒃᑲᓐᓂᕈᒪᕙᒃᑲ ᑲᑎᒪᔨᕋᓛᑦ ᐱᓕᐊᖃᑦᑎᐊᖃᑦᑕᕐᓂᑎᓐᓄᑦ. 
 
ᐅᖃᖅᑏ, ᐅᖃᐅᔾᔨᒋᐊᕈᒪᕗᖓ ᑲᑎᒪᒡᕋᓛᑦ ᐅᓂᒃᑳᓕᐊᖓ ᒪᓕᒐᓕᐅᕐᕕᒻᒨᖅᑕᐅᖁᓪᓗᒍ ᐊᒻᒪᓗ ᐊᖏᕈᑕᐅᓗᓂ 
ᐱᓕᕆᐊᔅᓴᐃᑦ ᓇᓗᓇᐃᖅᑕᐅᓯᒪᔪᓄᑦ ᑲᑎᒪᔨᕋᓛᓄᑦ ᑎᑎᖅᑕᐅᖁᓪᓗᒋᑦ ᑕᐃᒫᒃ ᐅᖃᓕᒫᖅᑕᐅᖅᑲᐅᒻᒪᑕ. 
ᖁᔭᓐᓇᒦᒃ, ᐅᖃᖅᑏ. 
 
ᑐᑭᑖᕈᑎᑦ 
 
ᑲᑎᒪᔨᕋᓛᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᐊᒻᒪ ᑭᐅᔭᕆᐊᖃᕐᓂᖏᓐᓂᑦ 
 
ᑲᑎᒪᔨᕋᓛᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᐊᒻᒪ ᑭᐅᔭᕆᐊᖃᕐᓂᖏᓐᓂᑦ ᐱᓕᕆᐊᒃᓴᖃᖅᐳᑦ ᐅᑯᓂᓐᖓ: 
 

• ᕿᒥᕐᕈᓗᑎᑦ ᒪᓕᒐᒃᓴᓕᐊᖑᓯᒪᔪᓂᑦ, ᐊᑐᐊᒐᒃᓴᓕᐊᖑᓯᒪᔪᓂᑦ, ᒥᓂᔅᑕᐅᕝᕖᑦ ᐊᐅᓚᓂᕐᒧᑦ ᐸᕐᓇᐅᑎᖏᓐᓂᑦ 
ᐊᒻᒪ ᓇᓚᐅᒃᓵᖅᑕᖏᓐᓂᑦ; 

• ᕿᒥᕐᕈᓗᑎᑦ ᒪᓕᒐᒃᓴᓂᑦ ᒪᓕᒐᓕᐅᕐᕕᒻᒧᐊᖅᑕᐅᔪᓂᑦ ᐊᐃᑉᐹᓂᒃ ᐅᖃᓕᒫᖅᑕᐅᓚᐅᖅᑎᓪᓗᒋᑦ, 
ᑐᑭᓕᐊᕈᑎᒋᓗᒋᑦ ᒪᓕᒐᓕᐅᕐᕕᐅᑉ ᒪᓕᒐᕈᓯᖏᑦ; 

• ᕿᒥᕐᕈᓗᑎᑦ ᒪᓕᒐᕈᓯᓕᐊᖑᓯᒪᔪᓂᑦ ᒐᕙᒪᒃᑯᓐᓄᑦ; 
• ᕿᒥᕐᕈᓗᑎᑦ ᒥᓂᔅᑕᐅᕝᕖᑦ ᐱᓕᕆᑦᑎᐊᖅᓯᒪᓂᖏᓐᓂᑦ; ᐊᒻᒪᓗ 
• ᐃᓱᒪᖅᓴᖅᓯᐅᕐᓗᑎᑦ ᐊᓯᖏᓐᓂᑦ ᖃᐃᑕᐅᔪᑦ ᒪᓕᒐᓕᐅᕐᕕᒻᒥᒃ. 

 
ᑲᑎᒪᔨᕋᓛᑦ ᕿᒥᕐᕈᖃᑦᑕᕆᐊᖃᕈᓯᖃᖅᐳᑦ ᐅᑯᓂᓐᖓ: 
 

• ᓯᕗᓪᓕᖅᑎᓕᕆᔨᒃᑯᑦ ᐊᒻᒪ ᒐᕙᒪᐅᖃᑎᒌᑦᑐᓕᕆᔨᒃᑯᓐᓂᑦ; 
• ᑮᓇᐅᔭᓕᕆᔨᒃᑯᓐᓂᑦ; 
• ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ; 
• ᖁᓪᓕᖅ ᐃᑯᒻᒪᖅᑯᑎᓕᕆᓂᕐᒧᑦ ᑯᐊᐳᕇᓴᒃᑯᓐᓂᑦ 
• ᐃᑯᒻᒪᖅᑯᑎᑦ ᐊᑭᖏᓐᓂᑦ ᕿᒥᕐᕈᔨᒃᑯᓐᓂᑦ; ᐊᒻᒪᓗ 
• ᑐᑭᑖᕈᑎᓕᐊᖑᓯᒪᔪᑎᒍᑦ ᐊᓯᐊᒎᖓᓐᖏᑐᐊᖅᐸᑕ ᐊᓯᓕᒫᖏᓐᓄᑦ ᑲᑎᒪᔨᕋᓛᓄᑦ, ᑲᑎᒪᔨᐅᔪᓕᒫᓄᑦ, 

ᑎᒥᖁᑎᒋᔭᐅᔪᓄᑦ ᐊᓯᖏᓐᓄᓪᓗ ᑎᒥᓐᖑᖅᑎᑕᐅᓯᒪᔪᓄᑦ ᐊᒻᒪ ᒥᓂᔅᑕᐅᕝᕕᖁᑎᒋᔭᐅᔪᓂᑦ ᐅᑯᓄᓐᖓ 
ᐊᑖᓃᑦᑐᓂᑦ ᒥᓂᔅᑕᒧᑦ ᓯᕗᓕᖅᑎᓕᕆᔨᒃᑯᓐᓄᑦ ᐊᒻᒪ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ, ᒥᓂᔅᑕᒧᑦ 
ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕᒧᑦ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐊᒻᒪ ᒥᓂᔅᑕᒧᑦ ᐃᑯᒻᒪᖅᑯᑎᓕᕆᔨᒃᑯᓐᓄᑦ. 

 
ᑲᑎᒪᔨᕋᓛᑦ ᑲᒪᒋᔭᒃᓴᖃᒃᑲᓐᓂᕐᒥᔪᐃᑦ ᐅᑯᓂᓐᖓ: 

• ᓄᓇᕗᑦ ᒐᕙᒪᒃᑯᑦ ᐊᕐᕌᒍᑕᒫᑦ ᑮᓇᐅᔭᖏᑕ ᐅᓂᒃᑳᖏᑦ ᐊᒻᒪ ᐃᓄᓕᒫᓄᑦ ᐸᐸᑕᖏᑦ ᑮᓇᐅᔭᐃᑦ 
ᕿᒥᕐᕈᔭᐅᖁᓪᓗᒋᑦ; ᐊᒻᒪᓗ 

• ᕿᒥᕐᕈᖁᓪᓗᒋᑦ ᑐᓴᕈᑎᓂᑦ ᐊᒻᒪ ᑲᓐᖑᓇᖅᑐᓂᑦ ᑲᒥᓴᓇᐅᑉ ᓄᓇᕗᑦ ᐅᓂᒃᑳᓕᐊᖏᓐᓂᑦ. 
 
ᑲᑎᒪᔨᕋᓛᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪ ᐃᓕᓐᓂᐊᖅᑐᓕᕆᓂᕐᒧᑦ 
 
ᑲᑎᒪᔨᕋᓛᑦ ᐋᓐᓂᐊᖅᑐᓕᕆᓂᕐᒧ ᐊᒻᒪ ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᒃᓴᖃᖅᐳᑦ ᐅᑯᓂᓐᖓ: 
 

• ᕿᒥᕐᕈᓗᑎᑦ ᒪᓕᒐᒃᓴᓕᐊᖑᓯᒪᔪᓂᑦ, ᐊᑐᐊᒐᒃᓴᓕᐊᖑᓯᒪᔪᓂᑦ, ᒥᓂᔅᑕᐅᕝᕖᑦ ᐊᐅᓚᓂᕐᒧᑦ ᐸᕐᓇᐅᑎᖏᓐᓂᑦ 
ᐊᒻᒪ ᓇᓚᐅᒃᓵᖅᑕᖏᓐᓂᑦ; 

• ᕿᒥᕐᕈᓗᑎᑦ ᒪᓕᒐᒃᓴᓂᑦ ᒪᓕᒐᓕᐅᕐᕕᒻᒧᐊᖅᑕᐅᔪᓂᑦ ᐊᐃᑉᐹᓂᒃ ᐅᖃᓕᒫᖅᑕᐅᓚᐅᖅᑎᓪᓗᒋᑦ, 
ᑐᑭᓕᐊᕈᑎᒋᓗᒋᑦ ᒪᓕᒐᓕᐅᕐᕕᐅᑉ ᒪᓕᒐᕈᓯᖏᑦ; 

• ᕿᒥᕐᕈᓗᑎᑦ ᒪᓕᒐᕈᓯᓕᐊᖑᓯᒪᔪᓂᑦ ᒐᕙᒪᒃᑯᓐᓄᑦ; 
• ᕿᒥᕐᕈᓗᑎᑦ ᒥᓂᔅᑕᐅᕝᕖᑦ ᐱᓕᕆᑦᑎᐊᖅᓯᒪᓂᖏᓐᓂᑦ; ᐊᒻᒪᓗ 
• ᐃᓱᒪᖅᓴᖅᓯᐅᕐᓗᑎᑦ ᐊᓯᖏᓐᓂᑦ ᖃᐃᑕᐅᔪᑦ ᒪᓕᒐᓕᐅᕐᕕᒻᒥᒃ. 

 
ᑲᑎᒪᔨᕋᓛᑦ ᕿᒥᕐᕈᖃᑦᑕᕆᐊᖃᕈᓯᖃᖅᐳᑦ ᐅᑯᓂᓐᖓ: 
 

• ᐃᓕᓐᓂᐊᖅᑐᓕᕆᔨᒃᑯᓐᓂᑦ; 
• ᐋᓐᓂᐊᖅᑐᓕᕆᔨᒃᑯᓐᓂᑦ; ᐊᒻᒪᓗ 
• ᑐᑭᑖᕈᑎᓕᐊᖑᓯᒪᔪᑎᒍᑦ ᐊᓯᐊᒎᖓᓐᖏᑐᐊᖅᐸᑕ ᐊᓯᓕᒫᖏᓐᓄᑦ ᑲᑎᒪᔨᕋᓛᓄᑦ, ᑲᑎᒪᔨᐅᔪᓕᒫᓄᑦ, 

ᑎᒥᖁᑎᒋᔭᐅᔪᓄᑦ ᐊᓯᖏᓐᓄᓪᓗ ᑎᒥᓐᖑᖅᑎᑕᐅᓯᒪᔪᓄᑦ ᐊᒻᒪ ᒥᓂᔅᑕᐅᕝᕕᖁᑎᒋᔭᐅᔪᓂᑦ ᐅᑯᓄᓐᖓ 
ᐊᑖᓃᑦᑐᓂᑦ ᒥᓂᔅᑕᒧᑦ ᓯᕗᓕᖅᑎᓕᕆᔨᒃᑯᓐᓄᑦ ᐊᒻᒪ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ, ᒥᓂᔅᑕᒧᑦ 
ᐋᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪ ᒥᓂᔅᑕᒧᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ. 

 
ᑲᑎᒪᔨᕋᓛᑦ ᐊᖏᔫᑎᓄᑦ, ᐃᒡᓗᓕᕆᓂᕐᒧᑦ ᐊᒻᒪ ᐱᕈᖅᐸᓪᓕᐊᔪᓕᕆᓂᕐᒧᑦ 
 
ᑲᑎᒪᔨᕋᓛᑦ ᐊᖏᔫᑎᓄᑦ, ᐃᒡᓗᓕᕆᓂᕐᒧᑦ ᐊᒻᒪ ᐱᕈᖅᐸᓪᓕᕆᓂᕐᒧᑦ ᐱᓕᕆᐊᒃᓴᖃᖅᐳᑦ ᐅᑯᓂᓐᖓ: 
 

• ᕿᒥᕐᕈᓗᑎᑦ ᒪᓕᒐᒃᓴᓕᐊᖑᓯᒪᔪᓂᑦ, ᐊᑐᐊᒐᒃᓴᓕᐊᖑᓯᒪᔪᓂᑦ, ᒥᓂᔅᑕᐅᕝᕖᑦ ᐊᐅᓚᓂᕐᒧᑦ ᐸᕐᓇᐅᑎᖏᓐᓂᑦ 
ᐊᒻᒪ ᓇᓚᐅᒃᓵᖅᑕᖏᓐᓂᑦ; 

• ᕿᒥᕐᕈᓗᑎᑦ ᒪᓕᒐᒃᓴᓂᑦ ᒪᓕᒐᓕᐅᕐᕕᒻᒧᐊᖅᑕᐅᔪᓂᑦ ᐊᐃᑉᐹᓂᒃ ᐅᖃᓕᒫᖅᑕᐅᓚᐅᖅᑎᓪᓗᒋᑦ, 
ᑐᑭᓕᐊᕈᑎᒋᓗᒋᑦ ᒪᓕᒐᓕᐅᕐᕕᐅᑉ ᒪᓕᒐᕈᓯᖏᑦ; 

• ᕿᒥᕐᕈᓗᑎᑦ ᒪᓕᒐᕈᓯᓕᐊᖑᓯᒪᔪᓂᑦ ᒐᕙᒪᒃᑯᓐᓄᑦ; 
• ᕿᒥᕐᕈᓗᑎᑦ ᒥᓂᔅᑕᐅᕝᕖᑦ ᐱᓕᕆᑦᑎᐊᖅᓯᒪᓂᖏᓐᓂᑦ; ᐊᒻᒪᓗ 
• ᐃᓱᒪᖅᓴᖅᓯᐅᕐᓗᑎᑦ ᐊᓯᖏᓐᓂᑦ ᖃᐃᑕᐅᔪᑦ ᒪᓕᒐᓕᐅᕐᕕᒻᒥᒃ. 

 
ᑲᑎᒪᔨᕋᓛᑦ ᕿᒥᕐᕈᖃᑦᑕᕆᐊᖃᕈᓯᖃᖅᐳᑦ ᐅᑯᓂᓐᖓ: 
 

• ᐱᕈᖅᐸᓪᓕᐊᔪᓕᕆᔨᒃᑯᓐᓂᑦ; 
• ᓄᓇᓕᓐᓂ ᐊᒻᒪ ᒐᕙᒪᒃᑯᓐᓂ ᐱᔨᑦᑎᕋᐅᑎᓕᕆᔨᒃᑯᓐᓂᑦ 
• ᓄᓇᕗᒥ ᐃᒡᓗᓕᕆᔨᖅᔪᐊᒃᑯᓐᓂᑦ; ᐊᒻᒪᓗ 
• ᑐᑭᑖᕈᑎᓕᐊᖑᓯᒪᔪᑎᒍᑦ ᐊᓯᐊᒎᖓᓐᖏᑐᐊᖅᐸᑕ ᐊᓯᓕᒫᖏᓐᓄᑦ ᑲᑎᒪᔨᕋᓛᓄᑦ, ᑲᑎᒪᔨᐅᔪᓕᒫᓄᑦ, 

ᑎᒥᖁᑎᒋᔭᐅᔪᓄᑦ ᐊᓯᖏᓐᓄᓪᓗ ᑎᒥᓐᖑᖅᑎᑕᐅᓯᒪᔪᓄᑦ ᐊᒻᒪ ᒥᓂᔅᑕᐅᕝᕕᖁᑎᒋᔭᐅᔪᓂᑦ ᐅᑯᓄᓐᖓ  

ᐊᑖᓃᑦᑐᓂᑦ ᒥᓂᔅᑕᒧᑦ ᓯᕗᓕᖅᑎᓕᕆᔨᒃᑯᓐᓄᑦ ᐊᒻᒪ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ, ᒥᓂᔅᑕᒧᑦ 
ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕᒧᑦ ᐱᕈᖅᐸᓪᓕᕆᔨᒃᑯᓐᓄᑦ ᐊᒻᒪ ᒥᓂᔅᑕᒧᑦ ᓄᓇᓕᓐᓂ ᐊᒻᒪ ᒐᕙᒪᒃᑯᓐᓂ 
ᐱᔨᑦᑎᕋᐅᑎᓕᕆᔨᒃᑯᓐᓄᑦ. 

 
ᑲᑎᒪᔨᕋᓛᑦ ᐊᔭᐅᖅᑎᒃᑯᑦ 
 
ᑲᑎᒪᔨᕋᓛᑦ ᐊᔭᐅᖅᑎᒃᑯᑦ ᐱᓕᕆᐊᒃᓴᖃᖅᐳᑦ ᐅᑯᓂᓐᖓ: 
 

• ᕿᒥᕐᕈᓗᑎᑦ ᒪᓕᒐᒃᓴᓕᐊᖑᓯᒪᔪᓂᑦ, ᐊᑐᐊᒐᒃᓴᓕᐊᖑᓯᒪᔪᓂᑦ, ᒥᓂᔅᑕᐅᕝᕖᑦ ᐊᐅᓚᓂᕐᒧᑦ ᐸᕐᓇᐅᑎᖏᓐᓂᑦ 
ᐊᒻᒪ ᓇᓚᐅᒃᓵᖅᑕᖏᓐᓂᑦ; 

• ᕿᒥᕐᕈᓗᑎᑦ ᒪᓕᒐᒃᓴᓂᑦ ᒪᓕᒐᓕᐅᕐᕕᒻᒧᐊᖅᑕᐅᔪᓂᑦ ᐊᐃᑉᐹᓂᒃ ᐅᖃᓕᒫᖅᑕᐅᓚᐅᖅᑎᓪᓗᒋᑦ, 
ᑐᑭᓕᐊᕈᑎᒋᓗᒋᑦ ᒪᓕᒐᓕᐅᕐᕕᐅᑉ ᒪᓕᒐᕈᓯᖏᑦ; 

• ᕿᒥᕐᕈᓗᑎᑦ ᒪᓕᒐᕈᓯᓕᐊᖑᓯᒪᔪᓂᑦ ᒐᕙᒪᒃᑯᓐᓄᑦ; 
• ᕿᒥᕐᕈᓗᑎᑦ ᒥᓂᔅᑕᐅᕝᕖᑦ ᐱᓕᕆᑦᑎᐊᖅᓯᒪᓂᖏᓐᓂᑦ; 
• ᐃᓱᒪᖅᓴᖅᓯᐅᕐᓗᑎᑦ ᐊᓯᖏᓐᓂᑦ ᖃᐃᑕᐅᔪᑦ ᒪᓕᒐᓕᐅᕐᕕᒻᒥᒃ; 
• ᐃᓱᒪᖅᓴᖅᓯᐅᕐᓗᑎᑦ ᒪᑯᓂᓐᖓ ᓄᓇᕗᑦ ᒐᕙᒪᒃᑯᑦ ᑲᒪᒋᔭᕆᐊᖃᖅᑎᖏᓐᓄᐊᖓᔪᓂᑦ ᓄᓇᕗᒥ 

ᓄᓇᑖᕈᑎᐅᑉ ᑲᔪᓯᑎᑕᐅᓂᖓᓄᑦ, ᐱᖃᓯᐅᑎᓗᒍ ᓄᓇᕗᑦ ᒐᕙᒪᒃᑦ ᐊᑐᖅᑕᖏᓐᓂᑦ ᐊᐅᓚᓂᕆᔭᐅᔪᓂᑦ 
ᑲᑎᒪᔨᐅᔪᓄᑦ, ᑲᒥᓴᓇᐅᔪᓄᑦ ᐊᓯᖏᓐᓂᓪᓗ ᑎᒥᐅᔪᓄᑦ ᓴᖅᑭᖅᑎᑕᐅᔪᑦ ᓄᓇᕗᒥ ᓄᓇᑖᕈᑎᑎᒍᑦ; 

• ᐊᑐᓕᒐᒃᓴᓕᐅᕐᓗᑎᑦ ᑎᒃᑯᐊᖅᑕᐅᔪᒃᓴᓂᑦ, ᒪᓕᒐᑎᒍᑦ ᐱᔪᓐᓇᖅᑎᑕᐅᓯᒪᓂᑎᒍᑦ, ᒪᓕᒐᓕᐅᕐᕕᒻᒧᑦ; ᐊᒻᒪᓗ 
• ᐃᓱᒪᖅᓴᖅᓯᐅᕐᓗᑎᑦ ᐊᓯᖏᓐᓂᑦ ᖃᐃᑕᐅᔪᑦ ᒪᓕᒐᓕᐅᕐᕕᒻᒥᒃ. 

 
ᑲᑎᒪᔨᕋᓛᑦ ᕿᒥᕐᕈᖃᑦᑕᕆᐊᖃᕈᓯᖃᖅᐳᑦ ᐅᑯᓂᓐᖓ: 
 

• ᐃᓕᖅᑯᓯᓕᕆᔨᒃᑯᓐᓂᑦ; 
• ᐃᖅᑲᖅᑐᐃᔪᓕᕆᔨᒃᑯᓐᓂᑦ; 
• ᐊᕙᑎᓕᕆᔨᒃᑯᓐᓂᑦ; ᐊᒻᒪᓗ 
• ᑐᑭᑖᕈᑎᓕᐊᖑᓯᒪᔪᑎᒍᑦ ᐊᓯᐊᒎᖓᓐᖏᑐᐊᖅᐸᑕ ᐊᓯᓕᒫᖏᓐᓄᑦ ᑲᑎᒪᔨᕋᓛᓄᑦ, ᑲᑎᒪᔨᐅᔪᓕᒫᓄᑦ, 

ᑎᒥᖁᑎᒋᔭᐅᔪᓄᑦ ᐊᓯᖏᓐᓄᓪᓗ ᑎᒥᓐᖑᖅᑎᑕᐅᓯᒪᔪᓄᑦ ᐊᒻᒪ ᒥᓂᔅᑕᐅᕝᕕᖁᑎᒋᔭᐅᔪᓂᑦ ᐅᑯᓄᓐᖓ 
ᐊᑖᓃᑦᑐᓂᑦ ᒥᓂᔅᑕᒧᑦ ᐃᖅᑲᖅᑐᐃᓕᕆᔨᒃᑯᓐᓄᑦ, ᒥᓂᔅᑕᒧᑦ ᐊᕙᑎᓕᕆᔨᒃᑯᓐᓄᑦ ᐊᒻᒪ ᒥᓂᔅᑕᒧᑦ 
ᐃᓕᖅᑯᓯᓕᕆᔨᒃᑯᓐᓄᑦ. 

 
ᑲᑎᒪᔨᕋᓛᑦ ᑲᒪᒋᔭᒃᓴᖃᒃᑲᓐᓂᕐᒥᔪᐃᑦ ᐅᑯᓂᓐᖓ: 
 

• ᕿᒥᕐᕈᓗᑎᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᓄᓇᕗᒧᑦ ᐅᓂᒃᑳᓕᐊᖏᓐᓂᑦ; ᐊᒻᒪᓗ 
• ᕿᒥᕐᕈᖁᓪᓗᒋᑦ ᓂᕈᐊᖅᑐᓕᕆᔨᒻᒪᕆᐅᑉ ᓄᓇᕗᒧᑦ ᐅᓂᒃᑳᓕᐊᖏᓐᓂᑦ. 

 
ᑲᑎᒪᔨᕋᓛᑦ ᒪᓕᒐᕈᓯᓐᓄᑦ, ᐃᓕᖅᑯᓯᕐᓄᑦ ᐊᒻᒪ ᐱᓕᕆᔪᓐᓇᐅᑎᓄᑦ 
 
ᑲᑎᒪᔨᕋᓛᑦ ᒪᓕᒐᕈᓯᓐᓄᑦ, ᐃᓕᖅᑯᓯᕐᓄᑦ ᐊᒻᒪ ᐱᓕᕆᔪᓐᓇᐅᑎᓄᑦ ᐱᓕᕆᐊᒃᓴᖃᖅᐳᑦ ᐅᑯᓂᓐᖓ: 
 

• ᐃᓱᒪᖅᓴᖅᓯᐅᕐᓗᑎᑦ ᐱᓕᕆᐊᒃᓴᓂᑦ ᒪᓕᒐᓕᐅᕐᕕᒻᒥᒃ ᒪᓕᒐᕈᓰᑦ ᒪᓕᒐᓕᐅᕐᕕᐅᑉ ᒪᓕᒐᕈᓯᖏᑦ 
ᐊᐅᓚᓂᖏᓐᓄᑦ; ᐊᒻᒪᓗ 

• ᐃᓱᒪᖅᓴᖅᓯᐅᕐᓗᑎᑦ ᐊᓯᖏᓐᓂᑦ ᖃᐃᑕᐅᔪᑦ ᒪᓕᒐᓕᐅᕐᕕᒻᒥᒃ. 

ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐊᖏᖅᐹᑦ ᑕᒪᒃᑯᐊ ᐃᓕᔭᐅᖁᓪᓗᒋᑦ ᑎᑎᖅᑲᒃᑯᕕᒻᒧᑦ, ᐊᖏᕈᑕᐅᓗᑎᒃ 
ᒪᓕᒐᓕᐅᖅᑎᓄᑦ ᐱᓕᕆᐊᔅᓴᐃᑦ ᓇᓗᓇᐃᖅᑕᐅᓯᒪᔪᑦ ᑕᐃᒫᒃ ᐅᖃᓕᒫᖅᑕᐅᖅᑲᐅᒻᒪᑕ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᔅᓴᖅ 11, ᐅᓂᒃᑳᓕᐊᖏᑦ ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐊᒻᒪᓗ 
ᑲᑎᒪᔨᕋᓛᖑᑲᐃᓐᓇᖅᑐᑦ. ᑲᑎᒪᔾᔪᑎᔅᓴᖅ 12. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ ᕿᓂᕐᕈᓂᕐᒧᑦ ᒪᓕᒐᔅᓴᕐᓂᑦ. 
ᐅᓂᒃᑳᓕᐊᖅ ᑲᑎᒪᔨᒡᕋᓛᓄᑦ ᕿᒥᕐᕈᓂᕐᒧᑦ ᒪᓕᒐᔅᓴᕐᓄᑦ. 
 
ᑲᑎᒪᔾᔪᑎᔅᓴᖅ 13. ᐅᖃᓕᒫᕐᓂᖅ ᑎᑎᖅᑲᓂᒃ. ᐅᖃᓕᒫᕈᒪᕗᖓ ᒪᕐᕉᓐᓂᒃ ᑎᑎᖅᑳᓐᓂᒃ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 002 - 2(1): ᓄᑖᑦ ᒪᓕᒐᓕᐅᖅᑏᑦ ᐊᐃᑉᐹᓂᒃ ᒪᓕᒐᓕᐅᕐᕕᒻᒥ ᐱᖃᑕᐅᔪᑦ 

ᐃᓚᒋᐊᕈᑎᓂᑦ ᑮᓇᐅᔾᔭᓵᓂᑦ 
 
ᒪᓕᑦᑐᒍ ᐃᓚᖓ 7(ᖑ) ᐊᒻᒪᓗ 20(ᑕ) ᐃᓚᒋᐊᕐᓂᕐᒧᑦ ᐃᖅᑲᓇᐃᔭᕈᓐᓃᖅᑐᓄᑦ ᐃᑲᔫᑎᓄᑦ ᒪᓕᒐᖅ, 
ᐅᖃᓕᒫᕈᒪᕙᒃᑲ ᓄᑖᓄᑦ ᒪᓕᒐᓕᐅᖅᑎᓄᑦ ᑭᖑᓪᓕᕐᒥᑦ ᒐᕙᒪᒧᑦ ᓂᕈᐊᓚᐅᕋᑦᑕ ᐱᓕᕆᖃᑕᐅᔪᒪᓪᓗᑕ 
ᐃᓚᒋᐊᕈᑎᓄᑦ ᐃᑲᔫᑎᓄᑦ ᐸᕐᓇᐅᒻᒧᑦ. 
 
ᓴᖅᑭᑕᐅᔪᖅ ᑎᑎᖅᑲᒃ 003 - 2(1): ᒪᓕᒐᑎᒍᑎᒍᑦ ᐱᔭᕆᐊᖃᖅᑎᑕᐅᔪᑦ ᓴᖅᑭᑎᑦᑎᓂᕐᒥᑦ ᐅᓂᒃᑳᓂᑦ 

ᐊᓯᖏᓐᓂᓪᓗ ᑎᑎᖅᑲᓂᑦ ᒪᓕᒐᓕᐅᕐᕕᒻᒥ ᓄᓇᕗᒥ 
 
ᑭᖑᓪᓕᖅ ᐅᖃᓕᒫᕈᒪᔭᕋ ᑎᑎᖅᑲᐃᑦ. ᐅᓪᓗᒥ ᓴᖅᑭᑦᑐᒪᕙᕋ ᓴᖅᑭᑎᑦᑎᓂᕐᒧᑦ ᐱᔭᕆᐊᖃᖅᑐᑦ ᒪᓕᒐᑎᒍᑦ. ᑖᓐᓇ 
ᓄᑖᙳᖅᑎᑕᐅᓚᐅᖅᐸᒻᒪᑦ ᒐᕙᒪᒃᑯᑦ ᐊᕐᕌᒍᑕᒫᖅᓯᐅᑎᓄᑦ ᐅᓂᒃᑳᓕᐊᓄᑦ, ᑮᓇᐅᔭᐃᑦ ᓇᓗᓇᐃᖅᓱᖅᓯᒪᔪᓄᑦ, 
ᐊᒻᒪᓗ ᐊᓯᖏᓐᓄᑦ ᑎᑎᖅᑲᓄᑦ. 
 
ᑕᒻᒪᖅᓯᒪᙱᑦᑐᓂᑦ ᑖᒃᑯᓇᓂ ᑎᑎᖅᑲᓂᑦ ᐅᖃᖅᓯᒪᕗᑦ ᑎᑎᖅᑲᐃᑦ ᐅᖃᓕᒫᖅᑕᐅᓚᐅᕐᒪᑕ ᒪᐃ 1, 2004-ᒥ. 
ᒪᓕᒐᓕᐅᖅᑎᓄᑦ ᑕᒪᓐᓇ ᐃᑲᔫᑎᖃᖅᑐᔅᓴᐅᒐᓗᐊᖅᐳᖅ ᖃᐅᔨᓴᖃᑦᑕᕐᓂᕐᒧᑦ ᑭᖑᕙᙱᑦᑐᓂᒃ ᑎᑎᕋᖅᑕᐅᔪᓂᑦ 
ᐊᒻᒪᓗ ᐅᖃᓕᒫᖅᑕᐅᒐᔪᓂᑦ ᐃᖅᑲᖅᑐᐃᕕᒃᑯᑎᒍᑦ ᐊᖏᕈᑕᐅᓯᒪᔪᓂᑦ ᑎᑎᖅᑲᓂᒃ ᑕᕝᕙᓂ ᒪᓕᒐᓕᐅᕐᕕᒻᒥᑦ. 
 
ᐅᖃᓕᒫᕐᓂᖅ ᑎᑎᖅᑲᐃᑦ ᓴᖅᑭᑕᐅᓂᖏᑦ. ᑲᑎᒪᔾᔪᑎᒃᓴᖅ 14, ᖃᐅᔨᒃᑲᐃᔾᔪᑏᑦ ᐱᒋᐊᖅᑎᑦᑎᔾᔪᑎᓂᒃ. ᑐᑐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ ᑕᓪᓕᕐᒥᐅᓕᖅᐸᑦ, ᒪᐃ 14, 2004, ᐃᒪᐃᑦᑐᒥᒃ 
ᐱᒋᐊᖅᑎᑦᑎᓛᕋᒪ: 
 
ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᑦᑑᑦᑎᐊᕐᒧᑦ, ᐅᕌᐳᑦ ᓯᑐᕌᓐᐱᐅᕆ 
ᐃᓕᔭᒃᑲᓐᓂᖁᓪᓗᒍ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓯᓇᐅᓗᓂ ᐊᕐᕌᒍᓄᑦ ᑕᓪᓕᒪᓄᑦ, ᐱᒋᐊᕐᓗᒍ ᐅᓪᓗᖓᑕ 
ᐊᖏᖅᑕᐅᓚᐅᖅᑎᓪᓗᒍ ᐱᒋᐊᖅᑎᑕᐅᓂᖓᑕ. 
 
ᐅᖃᖅᑎ, ᐊᖏᖅᑕᐅᔪᒪᓂᐊᕐᒥᔪᖓ ᓈᒻᒪᓯᑉᐸᑦ ᑖᓐᓇ ᐅᓪᓗᒥ ᐱᒋᐊᖅᑎᒍᒪᓗᒍ. ᖁᔭᓐᓇᒦ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ 14, ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ. ᑐᑑ. 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ ᑕᓪᓕᕐᒥᐅᓕᖅᐸᑦ, ᒪᐃ 14, 2004, ᐃᒪᐃᑦᑐᒥᒃ 
ᐱᒋᐊᖅᑎᑦᑎᓛᕋᒪ: 
 
ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᑦᑑᑦᑎᐊᕐᒧᑦ, ᒪᓕᒐᓕᐅᖅᑎᐅᔪᑦ ᐊᐃᒃᐸᖓᓂ 
ᒪᓕᒐᓕᐅᖅᑎᓂᒃ ᑎᓕᔭᐅᖁᓪᓗᒋᑦ ᐅᑯᓄᖓ ᑲᑎᒪᔨᓛᖑᐃᓐᓇᕐᓂᐊᖅᑐᓄᑦ; ᒐᕙᒪᒃᑯᑦ ᐊᐅᓚᓂᖏᓐᓄᑦ 
ᑭᐅᑦᑕᖃᑦᑕᕆᐊᖃᕐᓂᖏᓐᓄᑦ, ᐊᔭᐅᖅᑏᑦ, ᓄᓇᓕᐅᔪᑦ ᐃᓗᓕᖏᓐᓄᑦ, ᐃᓪᓗᓕᕆᓂᕐᒧᑦ ᐊᒻᒪ 
ᐱᕙᓪᓕᐊᔪᓕᕆᓂᕐᒧᑦ, ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ, ᐊᒻᒪ ᒪᓕᒋᐊᓕᓐᓄᑦ, 
ᐃᓕᖅᑯᓯᐅᕙᒃᑐᓄᑦ ᐱᔪᓐᓇᐅᑎᐅᔪᓄᓪᓗ. 
 
ᐊᒻᒪ ᓱᓕ, ᑕᐃᒃᑯᐊ ᑕᐃᒪᐅᓯᒪᔪᑦ ᒪᓕᒐᓕᐅᖅᑎᐅᔪᑦ ᑎᓕᔭᐅᔪᓐᓇᕐᓗᑎᒃ ᑭᖑᕝᕕᖅᑎᐅᖃᑦᑕᕐᓗᑎᒃ ᑕᓪᓕᒪᐅᔪᓄᑦ 
ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐊᒻᒪᓗ ᓱᓕ ᑕᐃᒃᑯᐊ ᑲᑎᒪᔨᕋᓛᖑᓂᐊᖅᑐᑦ ᒪᓕᒋᐊᖃᕐᓂᐊᖅᑕᖏᑦ 
ᐊᖏᖅᑕᐅᖁᓪᓗᒋᑦ. 
 
ᐅᖃᖅᑎ, ᐊᖏᖅᑕᐅᔪᒪᓂᐊᕐᒥᔪᖓ ᓇᒻᒪᓕᖅᐸᑦ ᑖᓐᓇ ᐅᓪᓗᒥ ᐱᒋᐊᖅᑎᒍᒪᓗᒍ. ᖁᔭᓐᓇᒦ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ 14, ᖃᐅᔨᒃᑲᐃᔾᔪᑎᑦ ᐱᒋᐊᖅᑎᑦᑎᓂᕐᒧᑦ. ᑲᑎᒪᔾᔪᑎᒃᓴᖅ 15, 
ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᐊᓪᓗᒃᑲᖅ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 
 
ᒪᓕᒐᒃᓴᖅ 1 - ᑮᓇᐅᔭᓂᑦ ᐃᓚᒋᐊᕆᓂᕐᒧᑦ ᒪᓕᒐᖅ, ᓈᓴᐅᑖ 3, 2003-2004 - ᖃᐅᔨᒃᑲᐃᒍᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ ᐅᖃᖅᑏ. 
 
ᖃᐅᔨᒃᑲᐃᕗᖓ ᒪᐃ 14, 2004, ᐱᒋᐊᖅᑎᑦᑎᓛᕋᒪ ᐱᖁᔭᒃᓴᖅ 1, ᐃᓚᒋᐊᕈᑕᐅᔪᑦ ᑮᓇᐅᐃᑦ ᐊᑐᖅᑐᒃᓴᓄᑦ 
ᒪᓕᒐᕐᒧᑦ, ᓇᓴᐅᑎᓕᒃ 3, 2003/2004 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. 
 
ᐅᖃᖅᑎ, ᐊᖏᖅᑕᐅᔪᒪᓂᐊᕐᒥᔪᖓ ᒪᓕᒐᓕᐅᖅᑎᓕᒫᓄᑦ ᑖᓐᓇ ᐅᓪᓗᒥ ᑲᒪᒋᔪᒪᓗᒍ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᒃᓴᖅ 15, ᖃᐅᔨᒃᑲᐃᔾᔪᑎᐅᔪᖅ ᐱᒋᐊᖅᑎᑦᑎᓂᕐᒧᑦ ᓯᕗᓕᖅᐹᒥᒃ 
ᐅᖃᓕᒫᖅᑕᐅᓂᖏᓐᓄᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 16, ᐱᒋᐊᖅᑎᑦᑎᔾᔪᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᒪᓕᓪᓗᒍ ᒪᓕᒐᕗᑦ. ᐊᖏᖅᑕᐅᔪᒪᔪᖓ ᐱᒋᐊᖅᑎᔪᒪᓪᓗᒍ ᐅᓪᓗᒥ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑐᑐ. ᐊᒡᒑᖅᑐᖃᖅᐸ. ᐊᒡᒑᖅᑐᖃᙱᒻᒪᑦ. ᑲᔪᓯᒋᑦ. 
 

ᑲᑎᒪᔾᔪᑎᒃᓴᖅ 16: ᑲᑎᒪᔨᕋᓛᓂᑦ ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖓᑦ 009 - 2(1): ᑎᒃᑯᐊᖅᓯᒃᑲᓐᓂᓐᓂᖅ ᒪᑐᐃᖓᑦᑎᐊᕐᓂᕐᒧᑦ ᑲᒥᓯᐅᔪᖅ ᓄᓇᕗᒻᒥ 

ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑎ, ᐱᒋᐊᖅᑎᑕᕋ ᐱᔾᔪᑎᖃᖅᑐᖅ ᑎᓕᔭᐅᒃᑲᓐᓂᕐᓂᖓᓄᑦ ᒪᑐᐃᖓᑦᑎᐊᕐᓂᕐᒧᑦ 
ᑲᒥᓯᐅᔪᖅ ᓄᓇᕗᒻᒥ. 
 
ᐃᒪᐃᒻᒪᑦ, ᓱᓕᑦᑎᐊᕆᐊᖃᕐᓂᕐᒧᑦ ᒪᓕᒐ ᓴᖅᑮᓯᒪᒻᒪᑦ ᒪᓕᒃᑕᐅᔭᕆᐊᖃᖅᑐᓂᒃ ᒪᓕᒐᓕᐅᖅᑎᓄᑦ ᐱᓕᕆᑎᓪᓗᒋᑦ 
ᐱᔭᒃᓴᕆᔭᖏᓐᓂᒃ ᒪᓕᒐᓕᐅᖅᑎᐅᑎᓪᓗᒋᑦ, ᐊᒻᒪ ᐃᒪᐃᒻᒪᑦ, ᐃᓚᖓᓂ 24(3) ᓱᓕᑦᑎᐊᕆᐊᖃᕐᓂᕐᒧᑦ 
ᑎᓕᔭᐅᒃᑲᓐᓂᕆᐊᖃᕐᒪᑦ ᒫᓐᓇᐅᔪᖅ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓯᓇᐅᔪᖅ ᓄᓇᕗᒻᒧᑦ; ᑕᐃᒪᓕ, ᐱᒋᐊᖅᑎᑦᑎᕗᖓ, 
ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᑦᑑᑦᑎᐊᕐᒧᑦ, ᑕᐃᓐᓇ ᒥᓂᔅᑕᐅᔪᖅ ᕋᐳᑦ ᓯᑖᐳᕆ ᑎᓕᔭᐅᒃᑲᓐᓂᕐᓗᑎᒃ 
ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓯᓇᐅᓗᓂ ᐊᕐᕌᒍᓄᑦ ᑕᓪᓕᒪᓄᑦ, ᐱᒋᐊᕐᓗᒍ ᖃᐅᑐᐃᓐᓇᖅᐸᑦ ᐊᖏᖅᑕᐅᓚᐅᖅᑎᓪᓗᒍ 
ᐱᒋᐊᖅᑎᑕᐅᔪᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᒃᓴᐃᑦ. ᐱᒋᐊᖅᑎᑕᐃᑦ. ᑲᑎᒪᔾᔪᑎᒃᓴᖅ 16. ᓇᒻᒪᒃᓴᖅᑐᑦ. ᓇᒻᒪᒃᓴᙱᑦᑐᑦ. 
ᓇᒻᒪᒃᓴᙱᑦᑐᖃᖅᐸ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᑲᑎᒪᔾᔪᑎᒃᓴᖅ 16, ᑐᑐ. 
 
ᐱᒋᐊᖅᑎᑕᖓᑦ 010 - 2(1): ᑎᒃᑯᐊᖅᓯᓂᖅ ᑲᑎᒪᔨᕋᓛᖑᐃᓐᓇᓂᐊᖅᑐᓄᑦ 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑎ, ᓱᓕ, ᒪᓕᓪᓗᒋᑦ ᒪᓕᒐᕗᑦ, ᐊᖏᖅᑕᐅᔪᒪᔪᖓ ᑲᒪᔪᒪᓪᓗᖓ ᐊᐃᒃᐸᖓᓂ 
ᐱᒋᐊᖅᑎᓂᐊᖅᑕᒪ ᐅᓪᓗᒥ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ ᐊᖏᖅᑕᐅᔪᒪᔪᖅ. ᐊᖏᙱᑦᑐᖃᖅᐸ. ᐊᖏᙱᑦᑐᖃᖏᑉᐸᑦ. ᑲᔪᓯᒋᑦ ᑐᑐ. 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑎ. ᐅᓇ ᐱᒋᐊᖅᑎᑦᑎᔾᔪᑕᐅᔪᖅ ᑎᓕᓯᔾᔪᑕᐅᔪᖅ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ, 
ᐃᒪᐃᒻᒪᑦ ᐃᓚᖓ 17 ᒪᓕᒐᓕᐅᖅᑎᓄᑦ ᐊᐅᓚᑦᓯᔨᒃᑯᓪᓗ ᒪᓕᒐᖓᑦ ᐱᕕᖃᖅᑎᑦᑎᒻᒪᑦ ᒪᓕᒐᓕᐅᖅᑎᐅᔪᑦ 
ᐋᖅᑭᒃᓯᔪᓐᓇᕐᓗᑎᒃ ᑕᐃᒪᐃᑦᑐᓂᒃ ᑲᑎᒪᔨᕋᓛᖑᔪᓂᒃ ᐃᑲᔪᖃᑦᑕᕐᓂᐊᖅᑐᓂᒃ ᐅᖃᐅᔾᔨᒋᐊᖅᑎᐅᖃᑦᑕᕐᓂᐊᖅᑐᓂᒃ 
ᑕᐃᒪᐃᑦᑕᕆᐊᖃᕈᑎᒃ; ᐊᒻᒪ ᐃᒪᐃᒻᒪᑦ ᑲᑎᒪᔨᕋᓛᖑᑲᐃᓐᓇᕐᓂᐊᖅᑐᑦ ᓴᖅᑭᑕᐅᓚᐅᕐᒪᑕ ᐋᖅᑭᒃᓱᐃᖁᔭᐅᓪᓗᑎᒃ 
ᐱᒋᐊᖅᑎᑕᒃᑯᑦ 6-2(1) ᑎᓕᓯᔪᒪᓪᓗᑎᒃ ᑲᑎᒪᔨᕋᓛᓄᑦ ᐃᓚᒋᔭᐅᓂᐊᖅᑐᓂᒃ; ᐊᒻᒪ ᐃᒪᐃᒻᒪᑦ ᑕᐃᒃᑯᐊ 
ᑲᑎᒪᔨᕋᓛᖑᑲᐃᓐᓇᓚᐅᖅᑐᑦ ᐋᖅᑭᒃᓱᐃᓪᓗᑎᒃ ᐅᓂᒃᑳᕆᐊᖃᕐᒪᑕ ᒪᓕᒐᓕᐅᕐᕕᒻᒧᑦ. 
 
ᑕᐃᒪᓕ, ᑕᐃᒪᐃᒻᒪᑦ, ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐃᖃᓗᑦᑑᑦᑎᐊᕐᒧᑦ, ᐅᑯᐊ 
ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓂᐊᕐᓗᑎᒃ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐊᒻᒪ ᒐᕙᒪᒃᑯᑦ ᐊᐅᓚᓂᖏᓐᓄᑦ 
ᑭᐅᑦᑕᖃᑦᑕᕆᐊᖃᕐᓂᖏᓐᓄᑦ, ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᖃᓄᖅ ᐋᖅᑭᒃᓯᒪᓪᓚᕆᙱᒻᒪᑕ 
ᑕᐃᒪᐃᓕᖓᑐᐃᓐᓇᕐᒪᑕ. ᓕᕙᐃ ᐸᓇᐸᔅ, ᒪᓕᒐᓕᐅᖅᑎ ᖁᑦᑎᑦᑐᒧᑦ, ᑮᑦ ᐲᑕᓴᓐ, ᒪᓕᒐᓕᐅᖅᑎ 
ᐃᖃᓗᑦᑑᑦᑎᐊᕐᒧᑦ, ᑕᒑᖅ ᑯᓕ, ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᐊᒻᒪ ᑕᐃᕕᑦ ᐊᓚᕋᓚᒃ, 
ᒪᓕᒐᓕᐅᖅᑎ ᐊᕐᕕᐊᓄᑦ; ᐊᒻᒪ ᐅᑯᐊ ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓗᑎᒃ ᑭᖑᕝᕕᖅᑎᐅᓂᐊᕐᓗᑎᒃ 
ᑲᑎᒪᔨᓛᖑᐃᓐᓇᕐᓂᐊᖅᑐᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑭᐅᑦᑕᖃᑦᑕᕆᐊᖃᕐᓂᖏᓐᓄᑦ, ᐸᑎᖅ ᓇᑦᑎᖅ, 
ᒪᓕᒐᓕᐅᖅᑎ ᓇᓄᓕᒻᒧᑦ, ᔭᐃᒥᓯ ᐋᕆᐊᒃ, ᒪᓕᒐᓕᐅᖑᖅᑎ ᐅᖅᑯᕐᒥᐅᓄᑦ, ᐲᑕ ᑲᑦᑐᒃ, ᒪᓕᒐᓕᐅᖅᑎ ᕼᐊᑦᓴᓐ 
ᐲᒧᑦ. 
 
ᐊᒻᒪ ᐅᑯᐊ ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓗᑎᒃ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐊᔭᐅᖅᑎᓄᑦ; ᔭᐃᒥᓯ ᐋᕆᐊᒃ, 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᐸᑎᖅ ᓇᑦᑎᖅ, ᒪᓕᒐᓕᐅᖅᑎ ᓇᓄᓕᒻᒧᑦ, ᓯᑏᕙᓐ ᒪᑉᓴᓚᒃ, ᒪᓕᒐᓕᐅᖅᑎ 
ᐊᑯᓕᕐᒧᑦ, ᔫ ᐋᓚᓐ ᐃᕝᔭᕈᑕᐃᓚᒃ, ᒪᓕᒐᓕᐅᖅᑎ ᖁᕐᓗᖅᑐᒧᑦ, ᐲᑕ ᑲᑦᑐᒃ, ᒪᓕᒐᓕᐅᖅᑎ ᕼᐊᑦᓴᓐ ᐲᒧᑦ; ᐊᒻᔨᒪ 
ᐅᑯᐊ ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓗᑎᒃ ᑭᖑᕝᕕᐅᑎᖃᑦᑕᑐᒃᓴᓄᑦ ᑲᑎᒪᔨᕋᓛᓄᑦ ᐊᔭᐅᖅᑎᓄᑦ, ᓕᕙᐃ 
ᐸᓇᐸᔅ, ᒪᓕᒐᓕᐅᖅᑎ ᖁᑦᑎᑦᑐᒧᑦ, ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑮᑦ ᐲᑕᓴᓐ, ᒪᓕᒐᓕᐅᖅᑎ 
ᐃᖃᓗᑦᑑᑦᑎᐊᒧᑦ. 

ᐊᒻᒪ ᐅᑯᐊ ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓗᑎᒃ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᓄᓇᓕᐅᔪᑦ ᐃᓗᓕᖏᓐᓄᑦ 
ᐋᖅᑭᒃᓯᒪᓂᖏᓐᓄᑦ, ᐃᓪᓗᓕᕆᓂᕐᒧᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ; ᑕᒑᖅ ᑰᓕ, ᒪᓕᒐᓕᐅᖅᑎ ᑲᖏᖅᖠᓂ 
ᐅᐊᓐᓇᖓᓄᑦ, ᓯᑏᕙᓐ ᒪᒃᐸᓴᒃ, ᒪᓕᒐᓕᐅᑎ ᐊᑯᓕᕐᒧᑦ, ᑮᑦ ᐲᑐᓴᓐ, ᒪᓕᒐᓕᐅᖅᑎ ᐃᖃᓗᑦᑑᑦᑎᐊᕐᒧᑦ, ᐲᑕ 
ᑲᑦᑐᒃ, ᒪᓕᒐᓕᐅᖅᑎ ᕼᐊᑦᓴᓐ ᐲᒧᑦ, ᔭᐃᒥᓯ ᐋᕆᐊᒃ, ᒪᓕᒐᓕᐅᖅᑎ ᐅᖅᑯᕐᒥᐅᓄᑦ; ᐊᒻᒪᓗ ᐅᑯᐊ 
ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓗᑎᒃ ᑭᖑᕝᕕᖅᑎᐅᓂᐊᕐᓗᑎᒃ ᓄᓇᓕᐅᔪᑦ ᐃᓗᓕᖏᓐᓄᑦ, ᐃᓪᓗᓕᕆᓂᕐᒧᑦ ᐊᒻᒪ 
ᐱᕙᓪᓕᐊᔪᓕᕆᓂᕐᒧᑦ, ᔫ ᐋᓚᓐ ᐃᕝᔭᕈᑕᐃᓚᒃ, ᒪᓕᒐᓕᐅᖅᑎ ᖁᕐᓗᖅᑐᒧᑦ, ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ 
ᕿᑎᖃᐊᓄᑦ, ᑕᐃᕕᑦ ᐊᓚᕋᓚᒃ, ᒪᓕᒐᓕᐅᖅᑎ ᐊᕐᕕᐊᒧᑦ. 
 
ᐊᒻᒪ ᐅᑯᐊ ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓗᑎᒃ ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ, ᒪᓕᒐᓕᐅᖅᑎ 
ᐃᖃᓗᐃᑦ ᕿᑎᖃᓄᑦ, ᓕᕙᐃ ᐸᓇᐸᔅ, ᒪᓕᒐᓕᐅᖅᑎ ᖁᑦᑎᑦᑐᒧᑦ, ᑕᐃᕕᑦ ᐊᓚᕋᓚᒃ, ᒪᓕᒐᓕᐅᖅᑎ ᐊᕐᕕᐊᒧᑦ, 
ᓇᑦᑎᖅ ᐸᑎᖅ, ᒪᓕᒐᓕᐅᖅᑎ ᓇᓄᓕᒻᒧᑦ, ᔫ ᐋᓚᓐ ᐃᕝᔭᕈᑕᐃᓚᒃ, ᒪᓕᒐᓕᐅᖅᑎ ᖁᕐᓗᖅᑐᒧᑦ; ᐊᒻᒪ ᐅᑯᐊ 
ᒪᓕᒐᓕᐅᖅᑎᐅᔪᑦ ᑭᖑᕝᕕᖅᑎᐅᓂᐊᕐᓗᑎᒃ ᑲᑎᒪᔨᕋᓛᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ, ᑮᑦ 
ᐲᑕᓴᓐ, ᒪᓕᒐᓕᐅᖅᑎ ᐃᖃᓗᑦᑑᑦᑎᐊᒧᑦ, ᔭᐃᒥᓯ ᐋᕆᐊᖅ, ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᓯᑎᕙᓐ ᒪᑉᓴᓚᖅ, 
ᒪᓕᒐᓕᐅᖅᑎ ᐊᑯᓪᓕᕐᒧᑦ. 
 
ᐊᒻᒪ ᐅᑯᐊ ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓗᑎᒃ ᑲᑎᒪᔨᕋᓛᖑᓂᐊᕐᓗᑎᒃ ᒪᓕᒐᓕᕆᓂᕐᒧᑦ ᐊᒻᒪ ᐱᔪᓐᓇᕐᓂᕐᒧᑦ, 
ᒪᓕᒐᓕᐅᖅᑎ ᓕᐅᓇ ᐊᒡᓗᒃᑲᖅ, ᒪᓕᒐᓕᐅᖅᑎ ᓇᑦᑎᓕᒻᒧᑦ, ᔭᐃᒥᓯ ᐋᕆᐊᒃ, ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᑕᒑᖅ 
ᑰᓕ, ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᓕᕙᐃ 
ᐸᓇᐸᔅ, ᒪᓕᒐᓕᐅᖅᑎ ᖁᑦᑎᑦᑐᒧᑦ, ᑮᑦ ᐲᑕᓴᓐ, ᒪᓕᒐᓕᐅᖅᑎ ᐃᖃᓗᑦᑑᑦᑎᐊᒧᑦ; ᐊᒻᒪ ᐅᑯᐊ ᒪᓕᒐᓕᐅᖅᑎᐅᔪᑦ 
ᑎᒃᑯᐊᖅᑕᐅᓗᑎᒃ ᑭᖑᕝᕕᖅᑎᐅᓂᐊᕐᓗᑎᒃ ᑲᑎᒪᔨᕋᓛᓄᑦ ᒪᓕᒐᓕᕆᓂᕐᒧᑦ ᐱᔪᓐᓇᐅᑎᖃᕐᓂᕐᒧᑦ, ᐲᑕ ᑲᑦᑐᒃ, 
ᒪᓕᒐᓕᐅᖅᑎ ᕼᐊᑦᓴᓐ ᐲᒧ, ᔫ ᐋᓚᓐ ᐃᕝᔭᕈᑕᐃᓚᒃ, ᒪᓕᒐᓕᐅᖅᑎ ᖁᕐᓗᖅᑐᒧᑦ; ᐊᒻᒪ ᓱᓕ, ᐱᒋᐊᖅᑎᑦᑎᕗᖓ 
ᑕᐃᒃᑯᐊ ᐊᑯᓂᐅᓂᕆᓂᐊᖅᑕᖏᑦ ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐊᑐᓕᖁᔭᐅᓚᐅᖅᑐᑦ ᑲᑎᒪᔨᕋᓛᒃᓴᓄᑦ 
ᐋᖅᑭᒃᓱᐃᔪᓄᑦ ᑲᑎᒪᔨᕋᓛᖑᓚᐅᖅᑐᓄᑦ ᐊᖏᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᒋᐊᖅᑎᑕᐅᔪᖅ ᓇᒻᒪᒃᑐᖅ. ᓇᒻᒪᒃᓴᖅᑐᑦ. ᓇᒻᒪᒃᓴᙱᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. 
 
ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ ᐅᓪᓗᒥ. ᑲᑎᒪᔾᔪᑎᔅᓴᖅ 13 ᓯᕗᓪᓕᖅᐹᒥᑦ ᐅᖃᓕᒫᕐᓂᖅ ᒪᓕᒐᔅᓴᓂᒃ. ᐊᖓᔪᖅᑳ 
ᐊᒡᓗᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᒋᐊᖃᖅᐳᖓ ᒪᓕᒐᓕᐅᕐᕕᒻᒥᑦ ᒪᕐᕉᓐᓂᒃ 
ᐅᓪᓘᓐᓂᒃ ᖃᐅᔨᒃᑲᐃᓯᒪᒋᐊᖃᕐᓂᕐᒧᑦ ᓯᕗᓪᓕᖅᐹᒥᑦ ᐅᖃᓕᒫᖅᑕᐅᒋᐊᓕᒻᒧᑦ ᒪᓕᒐᔅᓴᖅ 1-ᒧᑦ ᐃᓚᒋᐊᕈᑎᓄᑦ 
ᑮᓇᐅᔭᐃᑦ ᐃᓚᒋᐊᖅᑕᐅᓂᖏᓐᓄᑦ ᒪᓕᒐᖅ ᓇᓴᐅᑖ 3, 2003-2004. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓗᒃᑲᖅ ᐊᖏᖅᑕᐅᔪᒪᕗᖅ ᐲᖅᑕᐅᑲᐃᓐᓇᖁᓪᓗᒍ ᒪᓕᒐᖅ 62.1 ᒪᓕᒐᔅᓴᖅ 
ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᖓᓂᑦ ᐅᓪᓗᒥ. ᐊᒡᒑᖅᑐᖃᖅᐹ? ᐊᒡᒑᖅᑐᖃᙱᓚᖅ. ᑲᔪᓯᔪᓐᓇᖅᐳᑎᑦ ᐊᖓᔪᖅᑳ 
ᐊᒡᓗᒃᑲᖅ.  
 
ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 1 - ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ ᒪᓕᒐᖅ ᓈᓴᐅᑖ 3, 2003_2004 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᑭᖑᕝᕕᖅᑕᐅᓪᓗᓂ ᐊᖓᔪᖅᑳᕐᒧᑦ 
ᐃᖃᓗᐃᑦ ᐱᖓᓐᓇᖓᓄᑦ, ᒪᓕᒐᔅᓴᖅ 1, ᑮᓇᐅᔭᐃᑦ ᐃᓚᒋᐊᖅᑕᐅᓂᖏᓐᓄᑦ ᒪᓕᒐᖅ, ᓇᓴᐅᑖ 3, 2003-2004 
ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᖓᓂᑦ ᐅᓪᓗᒥ. 

ᐃᓚᓕᐅᑎᓯᒪᕗᖅ ᑖᔅᓱᒧᖓ ᒪᕐᕉᒋᕘᒃ ᑎᑎᖅᑳᒃ ᑎᑎᕋᖅᑕᐅᓂᐊᖅᑑᒃ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒨᓴᓕᐅᖅᑐᖃᕐᒪᑦ. ᐊᐱᖅᑯᑎᔅᓴᐃᑦ. ᐊᖏᖅᑐᑦ? ᐊᖏᙱᑦᑐᑦ? ᑲᔪᓯᔪᖅ. 
 
ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ ᐅᓪᓗᒥ. ᒪᓕᒐᔅᓴᖅ 1 ᓯᕗᓪᓕᖅᐹᖓᓂᑦ ᐅᖃᓕᒫᖅᑕᐅᒌᖅᐳᖅ. ᑲᑎᒪᔾᔪᑎᔅᓴᖅ 
18. ᑭᖑᓪᓕᕐᒥᑦ ᐅᖃᓕᒫᕐᓂᖅ ᒪᓕᒐᔅᓴᕐᓂᑦ. ᑲᔪᓯᓗᑕ ᑲᑎᒪᔾᔪᑎᔅᓴᖅ 19-ᒧᑦ. ᐃᓱᒪᔅᓴᖅᓯᐅᕐᓂᖏᑦ ᑲᑎᒪᔨᕋᓛᑦ 
ᒪᓕᒐᔅᓴᓕᕆᓂᕐᒧᑦ ᐊᒻᒪᓗ ᐊᓯᖏᓐᓄᑦ ᐱᓕᕆᐊᔅᓴᓄᑦ. ᐅᓂᒃᑳᓕᐊᕐᓅᕐᓂᐊᖅᐳᒍᑦ ᑲᑎᒪᔨᕋᓛᓄᑦ. ᑲᑎᒪᔾᔪᑎᔅᓴᖅ 
20. ᐱᖓᔪᐊᓂᑦ ᐅᖃᓕᒫᕐᓂᖅ ᒪᓕᒐᔅᓴᕐᓂᑦ. ᑕᒪᓐᓇ ᐱᓕᕆᐊᕆᔾᔮᙱᓚᕗᑦ. ᑲᑎᒪᔾᔪᑎᔅᓴᖅ 22-ᒨᓕᖅᐳᖓ, 
ᑲᑎᒪᔾᔪᑎᔅᓴᐃᑦ. ᑎᑎᕋᖅᑏ. 
 
ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᖅᑎ (ᑯᐊᒃ): ᖁᔭᓐᓇᒦᒃ ᐅᖃᖅᑏ. 
 
ᑲᑎᒪᔾᔪᑎᒃᓴᐃᑦ ᕿᑎᖅᑰᒧᑦ ᐄᐳᕈ 25, 2002ᒧᑦ, 1:30ᒧᐊᖅᐸᑦ ᐅᓐᓄᓴᒥ. 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 1 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 
ᐅᖃᖅᑎ (ᑐᓵᓕᒃᑯᑦ): ᓄᖅᑲᓚᐅᓐᖏᓂᑦᑎᓐᓂ ᐅᖃᓕᒫᕐᓂᐊᕋᒪ ᑎᑎᕋᒥᒃ ᑲᒥᓴᓇᒥᒃ ᑐᕌᖅᑐᖅ ᔫᐱ ᓄᑕᕋᕐᒧᒃ, 
ᐅᖃᖅᑎ ᓄᓇᕗᑦ ᒪᓕᒐᓕᐅᖅᑎᒃᑯᓐᓄᑦ. 
 
ᑐᓴᖅᑎᑦᑎᔪᒪᕗᖓ ᐊᑐᓕᖁᔨᓂᕐᓂ ᒪᓕᒐᓕᐅᕐᕕᒻᒧᑦ ᓄᓇᕗᒥ ᐅᑯᐊ ᒪᓕᒐᒃᓴᐃᑦ ᑲᔪᓯᑎᑕᐅᓂᖏᓐᓂᑦ 
ᓯᕗᓪᓕᖅᐹᖓᓐᓂᒃ ᑲᑎᒪᓂᖃᖅᑎᓪᓗᒋᑦ ᐊᐃᑉᐹᓂᒃ ᒪᓕᒐᓕᐅᖅᑎᐅᔪᓄᑦ. 
 
ᒪᓕᒐᒃᓴᖅ 1 - ᐃᓚᒋᐊᕆᓂᕐᒧᑦ ᑮᓇᐅᔭᓂᑦ ᒪᓕᒐᖅ, ᓈᓴᐅᑖ 3, 2003-2004. 
 
ᒪᓕᒐᒃᓴᖅ 2 - ᐃᓚᒋᐊᕆᓂᕐᒧᑦ, ᐊᐅᓚᔾᔪᑎᓄᑦ ᑲᒪᒋᔭᐅᒍᑎᓄᓪᓗ, 2004-2005. 
 
ᒪᓕᒐᒃᓴᖅ 3 - ᐃᓚᒋᐊᕆᓂᕐᒧᑦ ᑮᓇᐅᔭᓂᑦ, ᐊᓚᔾᔪᑎᓄᑦ ᑲᒪᒋᔭᐅᒍᑎᓄᓪᓗ ᒪᓕᒐᖅ, ᓈᓴᐅᑖ 1, ᐄᐳᕈ 1ᒥᒃ - 
ᔫᓂ 30ᒧᑦ, 2004-2005. 
 
ᒪᓕᒐᒃᓴᖅ 4 - ᐃᓚᒋᐊᕆᓂᕐᒧᑦ ᑮᓇᐅᔭᓂᑦ ᐊᑭᑐᔫᑎᓄᑦ ᒪᓕᒐᖅ, ᓈᓴᐅᑖ 1, 2004-2005. 
 
ᖁᔭᓐᓇᒦᒃ, ᐊᑎᓕᐅᖅᑐᖅ ᐲᑕ ᐃᕐᓂᖅ, ᓄᓇᕗᒧᑦ ᑲᒥᓴᓇᒋᔭᐅᔪᖅ. 
 
ᒪᓕᒐᓕᐅᕐᕕᒃ ᓄᖅᑲᖔᓚᐅᑲᓐᓂᐊᖅᐳᖅ ᒪᐃ 13ᒥ, 200ᒃ ᑎᑭᓐᓇᓱᓐᓂᖓᓄᑦ, ᐱᒋᐊᕈᒫᕐᓂᐊᕐᓗᑕ 1:30ᒧᐊᖅᐸᑦ 
ᐅᓐᓄᓴᒥ.  
 
ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᓄᖅᑲᖔᓚᐅᑲᓚᐅᖅᐳᖅ 15:01ᒧᐊᖅᑎᓪᓗᒍ



 

 

 


